
DAĦLA
1. “Nagħtikom ragħajja għal qalbi” (Ġer 3,15)

 B’dan il-kliem tal-profeta Ġeremija, Alla jwiegħed lill-poplu tiegħu li mhux sejjer iħallih qatt nieqes minn ragħajja li jiġbruh u jmexxuh. “U nqiegħed fuqhom rgħajja li jirgħuhom, u ma jitbeżżgħux aktar, u ma jitwaħħxux” (Ġer 23,4)


Il-Knisja, il-Poplu t’Alla, kontinwament tara kemm hu minnu dan il-messaġġ profetiku u ma tieqaf qatt trodd bil-ferħ ħajr lil Alla ta’ dan. Il-Knisja taf li f’Ġesù Kristu nnifsu din il-wegħda ta’ Alla seħħet b’mod tassew ħaj, għoli u definittiv: “Jiena r-Ragħaj it-Tajjeb” (Ġw 10,11). Hu, “ir-Ragħaj il-Kbir tan-nagħaġ” (Lh 13, 20) ried jafda f’idejn l-Appostli u s-suċċessuri tagħhom il-ministeru li jirgħu l-merħla ta’ Alla (Ara Ġw 21, 15ss; I Piet 5,2). Mingħajr saċerdoti l-Knisja ma tkunx tista’ tgħix dik l-ubbidjenza fondamentali li hi l-qalba tal-ħajja tagħha u tal-missjoni tagħha fil-ġrajja tal-bniedem, ubbidjenza għall-kmand ta’ Kristu: “Morru, agħmlu dixxipli mill-ġnus kollha” (Mt 28,19) u “Agħmlu dan b’tifkira tiegħi” (Lq 22,19 ;ara I Kor 11,24), jiġifieri ubbidjenza għall-kmand biex ixandru l-Evanġelju u kuljum iġeddu s-sagrifiċċju tal-offerta ta’ Ġismu u tat-tixrid ta’ Demmu għall-ħajja tad-dinja.

Il-fidi tgħidilna li l-wegħda tal-Mulej qatt m’hi se tiġi nieqsa. Hi din il-wegħda stess li twassal u tagħti qawwa lill-Knisja biex tifraħ bit-tkattir u biż-żjieda tal-vokazzjonijiet saċerdotali li qiegħda sseħħ illum f’xi postijiet tad-dinja. Din il-wegħda hi wkoll il-pedament u l-ħajra għall-att ġdid ta’ fidi u tama mħeġġa quddiem in-nuqqas kbir ta’ saċerdoti li qiegħed jinħass f’postijiet oħra tad-dinja. Kulħadd hu msejjaħ biex jissieħeb f’tama sħiħa li żgur isseħħ għal kollox il-wegħda ta’ Alla, wegħda li l-Isqfijiet tas-Sinodu fissru bi kliem tassew ċar u qawwi: “Is-Sinodu b’fiduċja sħiħa fil-wegħda ta’ Kristu, li qal: ‘U ara, jiena magħkom dejjem, sal-aħħar taż-żmien’ (Mt 28,20), u għax jaf bil-ħidma dejjem sejra tal-Ispirtu s-Santu fil-Knisja, jemmen u huwa żgur li qatt ma se jkun hemm nuqqas sħiħ ta’ ministri fil-Knisja…Għalkemm f’xi postijiet hemm nuqqas ta’ saċerdoti, il-ħidma tal-Missier, li jqanqal il-vokazzjonijiet, żgur tibqa’ sejra dejjem fil-Knisja”.

F’għeluq is-Sinodu, quddiem il-kriżi tal-vokazzjonijiet saċerdotali kont għidt: “L-ewwel tweġiba li tagħti l-Knisja hi att ta’ fiduċja sħiħa fl-Ispirtu s-Santu. Aħna żguri fuq li żguri li din il-fiduċja ma tqarraqx bina, jekk nibqgħu fidili għall-grazzja li rċevejna.”

2. Nibqgħu fidili għall-grazzja li rċevejna! Id-don t’Alla ma jħassarx il-libertà tal- bniedem; anzi jwassal għal-libertà, iġib ´il quddiem il-libertà u jitlob il-libertà.
Għalhekk il-fiduċja sħiħa tal-Knisja li Alla qatt ma hu se jonqos mill-wegħda tiegħu, għandha magħha fil-Knisja resonsabbiltà kbira: dik li tissieħeb mal-ħidma ta’ Alla li jsejjaħ, u tagħti sehemha biex toħloq u tħares dawk il-

kundizzjonijiet li fihom iż-żerriegħa tajba, li jiżra’ Alla, tagħmel l-għeruq u tagħti 
kotra ta’ frott. Il-Knisja qatt ma tieqaf titlob lis-Sid biex jibgħat ħaddiema għall-ħsad tiegħu (ara Mt 9,15). Trid twassal b’mod ċar u bil-kuraġġ kollu lil kull ġenerazzjoni s-sejħa vokazzjonali, tgħin lil dak li jkun jagħraf il-verità tas-sejħa li qiegħed jagħmillu Alla biex iwieġeb għaliha b’qalbu kollha, u b’mod partikulari tieħu ħsieb il-formazzjoni tal-kandidati għas-saċerdozju.

Il-formazzjoni ta’dawk li għada se jkunu saċerdoti djoċesani u kemm saċerdoti reliġjużi, u l-ħsieb li dejjem hemm tul ħajjithom kollha li jitqaddsu fil-ministeru tagħhom u jaġġornaw ruħhom dejjem aktar fl-impenji pastorali tagħhom, il-Knisja dejjem qisithom bħala d-dmirijiet l-aktar importanti u l-aktar impenjattivi tagħhom għall-ġejjieni tal-evanġelizzazzjoni tal-familja kollha tal-bnedmin.


Il-ħidma tal-Knisja fil-formazzjoni tkompli matul iż-żminijiet il-ħidma ta’ Kristu stess, li San Mark, l-evanġelista, ifisser b’dan il-kliem: “Tela’ fuq l-għoljiet, u sejjaħ lejh lil dawk li ried. Huma resqu lejh u għażel tnax minnhom li semmiehom Appostli biex jibqgħu miegħu u jibagħthom jippriedkaw u jkollhom is-setgħa li jkeċċu x-xjaten” (Mk, 13-15)
Nistgħu ngħidu li bil-ħidma tagħha għall-formazzjoni tal-kandidati għas-saċerdozju u tal-istess saċerdoti, il-Knisja, tul il-ġrajja kollha tagħha, dejjem għexet dan il-kliem tal-Evanġelju f’ħafna manjieri u b’intensità li varjat minn żmien għall-ieħor. Iżda llum il-Knisja tħoss li hi msejħa tgħix mill-ġdid u b’impenn imġedded dak kolluli l-Imgħallem għamel mal-Appostli, imbuttata kif inhi mill-bidliet kbar u ta’ malajr li qegħdin iseħħu fis-soċjetajiet u fil-kulturi ta’ żmienna, mill-ħafna ambjenti, ma jaqblu xejn ma’ xulxin, li fihom trid tħabbar l-Evanġelju u tagħti xhieda tiegħu, mill-għadd sabiħ ta’ vokazzjonijiet saċerdotali li qegħdin jidhru f’xi djoċesijiet fid-dinja, mill-urġenza ta’ dehra ġdida fil-kontenut u l-metodu ta’ formazzjoni saċerdotali, mit-tħassib ta’ xi isqfijiet u tal-komunitajiet tagħhom minħabba n-nuqqas dejjem jiżdied tas-saċerdoti, u mill-ħtieġa assoluta li “l-evanġelizzazzjoni l-ġdida” ikollha fost is-sadida” ikollha fost is-saċerdoti “evanġelizzaturi ġodda” jew “ħabbara ġodda tal-Evanġelju”.

Hu proprju f’din il-qagħda kulturali u storika li saret l-aħħar assemblea ġenerali tas-Sinodu tal-Isqfijiet. Imsejjaħ biex jitratta dwar “il-formazzjoni tas-saċerdoti fiż-żmien tal-lum”, is-Sinodu bħala għan kellu li jwettaq it-tagħlim tal-Konċilju dwar dan, billi jaġġornah u jagħmlu aktar adatt u jaqbel għaċ-ċirkostanzi tal-lum, ħamsa w għoxrin sena wara l-Konċilju.

3. Il-Knisja, hija u timxi fuq it-tagħlim tal-Konċilju dwar il-ministeru tas-saċerdoti u l-formazzjoni tagħhom
, bil-ħsieb li tadatta dan it-tagħlim għani w awtorevoli, għal għadd ta’ qagħdiet differenti, kemm-il darba tkellmet dwar il-ħajja, il-ministeru u l-formazzjoni tas-saċerdoti.


Dan għamiltu b’mod aktar solenni fis-Sinodi tal-Isqfijiet. F’Ottubru tas-sena 1967, fl-ewwel assemblea ġenerali ordinarja tas-Sinodu saru ħames kongregazzjonijiet ġenerali dwar it-tiġdid tas-seminarji. Din il-ħidma kienet deċiżiva biex ġie formulat id-dokument tal-Kongregazzjoni għall-Edukazzjoni Kattolika, imsejjaħ: “Normi fondamentali għall-formazzjoni saċerdotali”
. It-tieni assemblea ġenerali ordinarja li saret fis-sena 1971 ħadet nofs iż-żmien tiddiskuti s-saċerdozju ministerjali. Frott ta’ din id-diskussjoni tas-Sinodu, miġbur fil-qasir fir-“rakkomandaz-zjonijiet” li saru lill-Papa Pawlu VI u li nqraw fil-ftuħ tas-Sinodu tal-1974, kien l-aktar dwar it-tagħlim fuq is-saċerdozju ministerjali u fuq xi aspetti tal-ispiritwalità u l-ministeru saċerdotali.

Il-Maġisteru tal-Knisja, f’ħafna okkażjonijiet oħra, wera t-tħassib tiegħu dwar il-ħajja u l-ministeru tal-ħajja u l-ministeru tas-saċerdoti. Nistgħu ngħidu li mill-Konċilju

´l hawn ma kienx hemm suġġett li dwaru tkellem il-Maġisteru, li ma kellux x’jaqsam b’xi mod, espliċitament jew impliċitament, mal-preżenza tas-saċerdoti fil-komunità u mal-ħtieġa tagħhom u mal-ħidma tagħhom fil-ħajja tal-Knisja u tad-dinja.

F’dawn l-aħħar snin xi wħud semmew il-ħtieġa li jiġi trattat mill-ġdidis-suġġett tas-saċerdozju, u li wieħed iħares lejh minn prospettiva ġdida, adatta aktar għaċ-ċirkostanzi ekkleżjali u kulturali tal-lum. L-attenzjoni ma baqgħetx aktar fuq l-identità tas-saċerdot, imma għaddiet għal fuq il-proċess tal-formazzjoni tas-saċerdot u tal-ħajja saċerdotali. Il-ġenerazzjoni ġdida ta’ dawk li huma msejħin għall-ministeru saċerdotali għandha karatteristiċi differenti minn ta’ dawk li ġew immedjatament qabilhom. Barra dan, qegħdin jgħixu f’dinja li għal ħafna ragunijiet hi għal kollox ġdida u qiegħda dejjem aktar malajr tinbidel u tiżviluppa. Dan ma nistgħux ma nagħtux kasu, meta niġu biex inħejju programm għall-formazzjoni ta’ dawk li jkunu resqin għas-saċerdozju ministerjali, u nwettqu l-partijiet kollha tiegħu.
Hemm ukoll il-fatt li xi saċerdoti li ilhom impenjati fil-ministeru għal żmien ftit jew wisq twil, milli jidher qed iħossu tonqsilhom ħafna l-enerġija tagħhom quddiem il-ħidma pastorali li jridu jagħmlu u li qiegħda tiżdied dejjem aktar. U quddiem id-diffikultajiet tal-kultura u tas-soċjetà tal-lum, qegħdin iħossu ruħhom imġiegħla jgħarblu mill-ġdid is-sura ta’ ħajjithom u jerġgħu jaraw x’għandu jiġi l-ewwel fil-ħidma pastorali tagħhom, u għalhekk qegħdin dejjem aktar jintebħu bil-ħtieġa tal-formazzjoni dejjem sejra.
It-tħassib tas-Sinodu tal-1990 u d-diskussjonijiet li kien hemm kienu dwar it-tkattir tal-vokazzjonijiet saċerdotali u l-formazzjoni tal-kandidati għas-saċerdozju biex igħinuhom ikunu jafu ´l Kristu u jimxu warajh, huma u jħejju ruħhom ħa jirċievu l-Ordni Sagri u jgħixuhom, Ordni Sagri li jagħmluhom xebh ma’ Kristu, ir-Ras u r-Ragħaj, il-Qaddej u l-Għarus tal-Knisja. Fl-istess ħin is-Sinodu fittex suriet ta’ formazzjoni dejjem sejra għas-saċerdoti biex ikollhom għajnuna vera u effettiva fil-ħajja spiritwali tagħhom u fil-ministeru tagħhom. Dan is-Sinodu fittex ukoll tweġiba għall-mistoqsija li saret fis-Sinodu ta’ qabel dwar il-vokazzjoni u l-missjoni tal-lajċi fil-Knisja u fid-dinja. Il-lajċi stess kienu kienu talbu li s-saċerdoti jimpenjaw ruħhom fil-formazzjoni tagħhom biex huma l-lajċi jkollhom għajnuna xierqa ħa jaqdu dmirhom fil-missjoni tal-Knisja, li fiha kulħadd għandu xi sehem: “Aktar ma jimxi ´l quddiem l-appostolat tal-lajċi, aktar tingħaraf il-ħtieġa tas-saċerdoti, ta’ saċerdoti mħejjijin tajjeb, ta’ saċerdoti qaddisa. Hekk l-istess ħajja tal-Poplu t’Alla turi ċar it-tagħlim tal-Konċilju Vatikan II dwar ir-relazzjoni bejn is-saċerdozju komuni tal-fidili u s-saċerdozju ministerjali u ġerarkiku. Għaliex fil-misteru tal-Knisja, il-ġerarkija għandha karattru ministerjali (Ara Lumen gentium, 10). Aktar ma nagħrfu fil-fond x’inhi l-vokazzjoni tal-lajċi, aktar naraw ċar x’inhu dak li hu proprju tas-saċerdot”. 

4. F’dik l-esperjenza tal-Knisja li hi tipika tas-Sinodu (jiġifieri “l-esperjenza singulari fuq bażi universali ta’ xirka episkopali, li ssaħħaħ is-sens tal-Knisja universali, ir-responsabbiltà tal-isqfijiet fil-Knisja universali u fil-missjoni tagħha, f’xirka ta’ mħabba u ta’ ħidma ma’ San Pietru” 
) leħen il-ħafna knejjes partikulari – u f’dan is-Sinodu, għall-ewwel darba, instema’ l-leħen tal-Knejjes tal-Lvant – instema’ ċar u ġie milqugħ bil-qalb. Il-Knejjes xandru l-fiduċja tagħhom fis-sħuħija tal-wegħda ta’ Alla: “Nagħtikom rgħajja għal qalbi” (Ġer 3,15), u ġeddu l-impenn pastorali tagħhom li jieħdu ħsieb il-vokazzjonijiet u l-formazzjoni tas-saċerdoti, għax jafu li fuq dan jiddependi l-ġejjieni tal-Knisja, il-progress tagħha, u l-missjoni tagħha ta’ salvazzjoni għal kulħadd.

F’din l-eżortazzjoni Appostolika post-sinodali rrid nerġa’ nitkellem fuq il-wirt għani ta’ ħsibijiet, tħabrik w indikazzjonijiet li ħareġ kemm fit-tħejjija għas-Sinodu, u kemm fis-Sinodu stess, u bħala Isqof ta’ Ruma u Suċċessur ta’ San Pietru inżid leħni ma’ tagħhom ħa nkellem lill-fidili kollha u lil kull wieħed minnhom, u b’mod speċjali, lil kull saċerdot u lil dawk kollha impenjati fil-ministeru importanti u iebes tal-formazzjoni tas-saċerdoti. Iva, f’din l-Eżortazzjoni rrid niltaqa’ ma’ kull saċerdot, sew djoċesan u sew reliġjuż.
Nagħmel tiegħi l-kliem u s-sentimenti tal-Isqfijiet tas-Sinodu, fl-“Aħħar Messaġġ tas-Sinodu lill-Poplu t’Alla”: “Għeżież ħutna s-saċerdoti, b’radd ta’ ħajr u ammirazzjoni, inkellmu lilkom li intom l-ewwel kooperaturi tagħna fis-servizz tal-appostolat. Il-ħidma tagħkom fil-Knisja hi tassew meħtieġa u ma jistax jagħmilha ħaddieħor. Intom mgħobbijin bil-piż tal-ministeru saċerdotali u għandkom kuntatt kuljum mal-fidili. Intom il-ministri tal-Ewkaristija, l-amministraturi tal-ħniena t’Alla fis-sagrament tal-penitenza, intom tfarrġu l-erwieħ, u tmexxu l-insara kollha fit-tempesti qliel tal-ħajja.
Bil-qalb kollha nsellmulkom, irridu nurukom il-ħajr tagħna, u nħeġġukom tkomplu mexjin minn din it-triq bil-ferħ u bil-ħeġġa kollha ta’ qalbkom. Ħadd m’għandu jaqta’ qalbu, għax aħna qegħdin nagħmlu l-ħidma ta’ Alla, ta’ dak Alla li sejħilna u bagħatna u qiegħed magħna il-jiem kollha gta’ ħajjitna. Kull ma nagħmlu qegħdin nagħmluh bl-ordni tal-Mulej”. 

KAP 1
MAGĦŻULIN MINN FOST IL-BNEDMIN
L-ISFIDI LI GĦANDHA L-FORMAZZJONI SAĊERDOTALI

FI TMIEM IT-TIENI ELF SENA WARA KRISTU

Is-saċerdoti fi żmienna
5. “Kull qassis il-kbir meħud minn fost il-bnedmin hu mqiegħed għall-bnedmin f’dak li għandu x’jaqsam m’Alla (Lh 5,1). L-ittra lil-Lhud turi b’mod ċar il-karattru uman tal-ministru t’Alla: jiġi mill-komunità tal-bnedmin u huwa għall-qadi tagħhom bħal Ġesù Kristu, “li kien imġarrab bħalna kollox, minbarra d-dnub” (Lh 4,15).
Alla dejjem isejjaħ lis-saċerdoti tiegħu minn ambjenti umani u ekkleżjali speċifiċi, li bilfors jinfluwenzawhom; u lejn dawn l-ambjenti jintbagħat is-saċerdot għas-servizz tal-Evanġelju ta’ Kristu. Kien għalhekk li s-Sinodu ried “jambjentalizza” l-problema tas-saċerdoti, ħa jarawh f’relazzjoni mas-soċjetà tal-lum u mal-Knisja tal-lum, bi tħejjija għat-tielet elf sena wara Kristu. Dan jidher mill-formulazzjoni tat-tieni parti tas-suġġett: Il-formazzjoni tas-saċerdoti fiċ-ċirkostanzi tal-lum.
Hemm żgur “ambjent essenzjali li ma jinbidel qatt: is-saċerdot ta’ għada, mhux inqas mis-saċerdot tal-lum, irid ikun jixbah lil Kristu. Meta Kristu kien igħix fid-dinja, wera li hu verament saċerdot, billi waqqaf saċerdozju ministerjali, li ġie mogħti l-ewwel lill-Appostli. Is-saċerdozju irid jibqa’ sal-aħħar, tul il-ġrajja kollha tad-dinja. F’dan, is-saċerdot tat-tielet elf sena, se jkompli l-ħidma tas-saċerdoti li, tul l-elfejn sena li għaddew, qawwew il-ħajja tal-Knisja. Fit-tielet elf sena l-vokazzjoni saċerdotali tkompli tkun sejħa biex wieħed jgħix is-saċerdozju waħdieni u għal dejjem ta’ Kristu”
. Hi ħaġa żgura wkoll li l-ħajja u l-ministeru tas-saċerdot iridu ”jkunu adatti għall kull żmien u għal kull ċirkostanza tal-ħajja…Għalhekk min-naħa tagħna rridu nfittxu li nkunu miftuħin kemm jista’ jkun għad-dawl mill-għoli li jiġina mill-Ispirtu s-Santu, biex nintebħu x’inhuma t-tendenzi tas-soċjetà ta’ żmienna, nagħrfu x’inhuma l-ħtiġijiet l-aktar għoljin tagħha, naraw liema huma fil-fatt id-dmirijiet l-aktar importanti tagħna u liema metodi pastorali rridu nużaw, ħalli b’hekk inwieġbu mill-aħjar li nistgħu għal dak li jistennew minna l-bnedmin”
.

Fid-dmir li jorbtu ma’ xulxin il-verità li tibqa’ għal dejjem tal-ministeru saċerdotali u l-ħtiġijiet karatteristiċi taż-żmien tal-lum, l-Isqfijiet tas-Sinodu raw kif iwieġbu għal xi ftit mistoqsijiet tassew meħtieġa: Liema huma l-elementi pożittivi u negattivi tal-ambjent soċjo-kulturali u ekkleżjali li jinfluwenzaw it-tfal, l-adolexxenti u ż-żgħażagħ li tul ħajjithom huma msejħin biex iwasslu għall-kobor sħiħ tiegħu proġett ta’ ħajja saċerdotali? X’diffikultajiet qegħdin joħolqu żminjietna, u x’possibiltajiet ġodda hemm għat-tħaddim ta’ ministeru saċerdotali li jkun jaqbel mad-don mogħti mis-Sagrament u ma’ dak li titlob ħajja spiritwali li tkun taqbel ma’ dan id-don?
Insemmi issa xi elementi li ħarġu mill-analiżi tal-qagħda tal-lum li għamlu l-Isqfijiet tas-Sinodu, li kienu jafu sewwa li l-varjetà kbira taċ-ċirkostanzi soċjo-kulturali u ekkleżjali f’ħafna pajjiżi twassal biex bilfors jitqiesu biss dawk il-fenomeni l-aktar evidenti u l-aktar imxerrdin, u speċjalment dawk li għandhom x’jaqsmu mal-problema tal-edukazzjoni u l-formazzjoni saċerdotali.
L-Evanġelju llum: tamiet u tfixkil

6. Hemm għadd ta’ fatturi llum li qegħdin iwasslu lin-nies biex jagħrfu aktar fil-fond id-dinjità tal-persuna tal-bniedem u biex ikunu aktar miftuħin għall-valuri reliġjużi, għall-Evanġelju u għall-ministeru saċerdotali.
Minkejja l-ħafna kontradizzjonijiet li jeżistu, fis-soċjetà tal-bnedmin dejjem aktar qegħdin naraw għatx kbir għall-ġustizzja u għall-paċi, sentiment aktar ħaj li l-bniedem għandu jħares il-ħolqien u juri rispett għan-natura, tfittix aktar miftuħ tal-verità, sforz akbar biex tkun imħarsa d-dinjità, impenn dejjem jikber f’ħafna setturi tal-popolazzjoni tad-dinja biex ikun hemm solidarjetà internazzjonali aktar speċifika, u organizzazzjoni ġdida tad-dinja fil-libertà u l-ġustizzja. Flimkien mal-progress dejjem sejjer ´il quddiem fil-qawwa tax-xjenza u tat-tekonoloġija u l-bdil ta’ informazzjoni u l-influwenza tal-kulturi fuq xulxin, hemm sejħa ġdida għall-etika, jiġifieri tfittix għat-tifsir, u għalhekk għal regola oġġettiva, ta’ valuri li juru x’jista’ jagħmel u sa fejn jista’ jasal il-progress.
Fil-qasam li hu aktar speċifikament nisrani u reliġjuż, preġudizzji ideoloeġiċi u ċ-ċaħda qawwija tal-messaġġ ta’ valuri spiritwali u reliġjużi qegħdin jiġġarrfu u jiġu fix-xejn u qed jidhru possibiltajiet ġodda, mhux mistennija, ta’ evanġelizzazzjoni u ta’ twelid mill-ġdid tal-ħajja ekkelsjali f’ħafna partijiet tad-dinja. Dan kollu jidher miż-żjieda fl-imħabba għall-Iskrittura, mill-vitalità u l-qawwa dejjem tikber ta’ ħafna Knejjes li għadhom kemm twaqqfu u s-sehem dejjem jikber tagħhom għall-ħarsien u l-promozzjoni tal-valuri tal-ħajja u l-persuna tal-bniedem, u x-xhieda sabiħa tal-martirju li taw il-Knejjes tal-Ewropa tan-nofs u tal-lvant flimkien mal-fedeltà u l-kuraġġ ta’ Knejjes oħra li għadhom iġarrbu persekuzzjoni u tiġrib minħabba twemminhom
.
L-għatx għal Alla u għal relazzjoni aktar ħajja u attiva miegħu tant huma qawwija llum li, fejn hemm nieqsa xandira vera u sħiħa tal-Evanġelju ta’ Kristu, dejjem aktar qed jiżdiedu suriet ta’ reliġjożità mingħajr Alla, u t-tkattir ta’ ħafna setet. Għal ulied kollha tal-Knisja, u b’mod speċjali għas-saċerdoti, dawn il-fenomeni, ukoll f’xi ambjenti li huma tradizzjonalment insara, m’humiex biss raġuni biex kontin-wament jeżaminaw il-kuxjenza tagħhom dwar il-mod kif qegħdin jagħtu xhieda għal Kristu, imma wkoll fl-istess ħin sinjal ta’ kemm hi fil-fond fil-bniedem u kemm hi mxerrda x-xewqa t’Alla.
7. Flimkien ma’ dawk il-fatturi u ma’ fatturi pożittivi oħra, hemm ukoll ħafna elementi negattivi u ħafna elementi li joħolqu problemi. Ir-razzjonaliżmu għadu mxerred ħafna, u f’isem fehma żbaljata ta x’inhi “xjenza”, iwassal ir-raġuni tal-bniedem biex b’ebda mod ma tħoss il-ħtieġa li tiltaqa’ jew tqis ir-Rivelazzjoni u t-traxxendenza ta’ Alla.
Irridu nqisu wkoll il-ħarsien eżaġerat tal-personalità soġġettiva ta’ dak li jkun, li tasal biex tagħlaq il-bniedem f’indwivaliżmu, tant li ma jkunx kapaċi jkollu relazzjonijiet ma’ bnedmin oħra. Frott ta’ dan is-soġġettiviżmu, ħafna, u l-aktar tfal u żgħażagħ, ifittxu jegħelbu din is-solitudni b’ħafna suriet ta’ edoniżmu ftit jew wisq esaġerat, u b’ħarba minn kull responsabbiltà. Priġunieri tal-mument li jgħaddi minnufih, ifittxu “jinħarqu” b’esperjenzi individwali qawwija li jissodisfawhom b’emozzjonijiet u sensazzjonijiet tal-mument, u bilfors imbagħad isibu ruħhom jew ma jimpurtahom minn xejn jew “paralizzati” meta jiġu wiċċ imb’wiċċ ma’ sejħa biex jidħlu għall-proġett ta’ ħajja li jkollha dimensjoni spiritwali u reliġjuża u impenn għas-solidarjetà.
Barra dan, għalkemm iġġarrfu l-ideoloġiji li għamlu domma l-materjaliżmu, u programm iċ-ċaħda tar-reliġjon, mad-dinja kollha qiegħda tinxtered sura ta’ ateiżmu prattiku w esistenzjali, li hu ħaġa waħda ma’ dehra sekularista tal-ħajja u tad-destin tal-bnedmin. L-individwu “magħluq kollu kemm hu fih innifsu, dan il-bniedem li jagħmel lilu nnifsu mhux biss iċ-ċentru tal-interessi kollha tiegħu, imma jasal ukoll biex iqis lilu nnifsu l-prinċipju u r-raġuni ta’ kull realtà”
, isib ruħu nieqes minn dik l-għajnuna tar-ruħ li jkun jeħtieġ dejjem aktar, aktar ma l-ġid materjali u r-riżorsi li jkollu jwassluh biex jitqarraq bih innifsu u jaħseb li m’għandu bżonn ħadd. Imbagħad ma jkollux għalfejn jeħodha kontra Alla; jaħseb li kapaċi jgħaddi mingħajru.
Hawn irrid insemmi b’mod speċjali t-tifrik tal-familji u t-tgħawwiġ fit-tifsir ta’ dik li hi s-sesswalità tal-bniedem, tifsir li xi kultant ukoll jingħata ħażin. Dawn il-fenomeni għandhom influwenzi ħżiena fuq l-edukazzjoni taż-żgħażagħ u fuq il-ftuħ tagħhom għal kull sura reliġjuża. Barra dan, wieħed irid isemmi li l-inġustizzji soċjali qed isiru agħar, u l-ġid kollu qed jinġabar f’idejn ftit nies, il-frott ta’ kapitaliżmu bla ruħ
, li dejjem aktar qiegħed ikabbar id-differenzi bejn popli għonja u popli foqra. B’dan il-mod jinħolqu tensjonijiet u nwiet fil-ħajja ta’ kuljum, u dawn iħarbtu l-ħajja tan-nies u l-ħajja ta’ komunitajiet sħaħ.

Hemm ukoll fatturi negattivi li jħassbuk fi ħdan il-Knisja stess, u dawn qegħdin jinfluwenzaw direttament il-ħajja u l-ministeru tas-saċerdoti.
Xi eżempji: ħafna insara ma jafu xejn dwar dak li jemmnu; katekeżi li fil-prattika ma tħalli ebda effett, maħnuqa kif inhi mill-mass media bil-messaġġi aktar imxerrda u aktar persważivi tagħhom; il-pluraliżmu, miftiehem ħażin mit-teologi, fil-kultura u fit-tagħlim pastorali, mibdi xi kultant b’intenzjonijiet tajba, imma li jispiċċa biex ifixkel id-djalogu ekumeniku u jhedded l-għaqda meħtieġa tal-fidi; diffidenza persistenti għall-Maġisteru tal-ġerarkija, meta xi drabi ma jiġix ukoll rifjutat; it-tendenzi li jnaqqsu l-għana tal-messaġġ tal-Evanġelju u jbiddlu x-xandir u x-xhieda tal-fidi f’element ta’ liberazzjoni kollha kemm hi biss tal-bniedem, kollha kemm hi biss soċjali, jew f’ħarba lejn is-superstizzjoni u lejn reliġjożità mingħajr Alla.

Fenomenu vermant importanti, għalkemm beda jseħħ dan l-aħħar f’ħafna pajjiżi tradizzjonalment insara, hu dak tal-preżenza fl-istess pajjiż ta’ konċentrazzjoni kbar ta’ nies ta’ razez u reliġjonijiet differenti, ħaġa li qiegħda toħloq soċjetajiet b’ħafna razez u reliġjonijiet. Waqt li min-naħa dan jista’ jkun ta’ okkażjoni tajba biex ikun hemm aktar spiss, u jkunu ta’ ġid, djaolgu, relazzjonijiet tajba, moħħ miftuħ, u tolleranza xierqa, min-naħa l-oħra din il-qagħda tista’ tagħti lok għall-konfużjoni u għar-relattiviżmu, speċjamlent fost nies u popolazzjonijiet li l-fidi tagħhom għad ma laħqitx il-kobor sħiħ tagħha.
Flimkien ma’ dawn il-fatturi, u marbut sewwa maż-żjieda tal-individwaliżmu, hemm il-fenomenu tas-soġġettiviżmu f’dak li għandu x’jaqsam mal-fidi. Għadd dejjem jikber ta’ nsara, milli jidher, ma tantx iħossu l-universalità u l-oġġettività tad-duttrina tal-fidi għaliex huma soġġettivament marbutin ma’ dak li jogħġobhom, ma’ dak li ma jħarbatilhomx id-drawwiet tagħhom. F’qagħda bħal din, ukoll jekk dan jagħmluh għax jgħidu li qegħdin jimxu skont il-kuxjenza tagħhom (u dan fih innifsu hu ħaġa tajba), din l-imġieba tista’ tkun qrib ħafna logħob bil-kliem.
Fl-aħħarnett, f’ħafna partijiet tal-Knisja llum, l-aqwa problema għadu n-nuqqas ta’ saċerdoti. L-insara spiss huma mħollijin waħidhom għal żminijiet twal, mingħajr għajnuna pastorali biżżejjed. Minħabba f’hekk il-kobor tagħhom bħala nsara jbati, biex ma ngħidux ukoll li tbati l-ħila tagħhom li jsiru promoturi itjeb tal-evanġeliz-zazzjoni.

Iż-żgħażagħ: vokazzjoni u formazzjoni saċerdotali
8. Il-ħafna kontradizzjonijiet u l-ħafna qawwiet li naraw fis-soċjetajiet u l-kulturi tagħna, kif ukoll fil-komunitajiet ekkleżjali, qed jintebħu bihom, igħixuhom u jġarrbuhom iż-żgħażagħ tagħna b’intensità speċjali u b’influwenza kbira fuq il-kobor tagħhom bħala persuni. B’hekk, il-bidu u l-iżvilupp tal-vokazzjonijiet saċerdotali fit-tfal, fl-adolexxenti u fiż-żgħażagħ huma dejjem taħt pressjoni kbira u jsibu ħafna tfixkil.
Il-ħajra għal dik li tissejjaħ is-“soċjetà konsumistika” hija hekk kbira fost iż-żgħażagħ li huma maħkumin għal kollox u mjassrin minn tifsira individwalistika, materjalistika u edonistika tal-ħajja tal-bniedem. Il-“kumdità” materjali, li llum qed tiġi mfittxa b’tant ħeġġa, issir l-ideal waħdieni li għalih biss wieħed irid jitħabat tul ħajtu, kumdità li trid tinkiseb bis-sewwa jew bid-dnewwa, ikun x’ikun il-prezz li wieħed ikollu jħallas. Hemm ċaħda sħiħa ta’ kull min jitlob sagrifiċċju u jiġi rifjutat kull sforz meħtieġ għat-tfittix u għall-prattika tal-valuri spiritwali u reliġjużi. It-tħassib – tħassib li jiddetermina l-għemil kollu ta’ dak li jkun – li jkollok, li tippossedi, qiegħed jieħu post tat-tħassib li tkun dak li int, u għalhekk il-valuri personali u l-valuri li jirregolaw ir-relazzjonijiet bejn persuna w oħra jifhmuhom u jgħixuhom mhux skont il-loġika tal-għoti b’xejn tiegħek innifsek imma skont il-loġika tal-pussess egoistiku u tal-isfruttament tal-oħrajn.
Dan jidher b’mod partikulari fil-mod kif wieħed iħares lejn is-sesswalità tal-bniedem, mod li jwassal biex ibaxxi din is-sesswalità u flok tkun qadi għax-xogħol għax-xirka u għall-għoti lil xulxin ta’ żewġ persuni, issir xejn aktar ħlief xi ħaġa li tixtri u tbigħ. B’hekk ħafna żgħażagħ jgħaddu minn esperjenza affettiva li, flok tgħinhom jikbru b’mod armonjuż u hieni fil-personalità tagħhom u hekk ikunu jistgħu jinfetħu għal għoti lil xulxin, issir fihom proċess psikoloġiku u etiku serju li jdawwarhom lejhom infushom, u jġibhom f’qagħda li ma jistax ma jkollhiex konsegwenzi serji ħafna fuqhom fil-ġejjieni. 
F’xi żgħażagħ imbagħad fehma qarrieqa ta’ x’inhi libertà hi r-raġuni ta’ dawk it-tendenzi. Flok jifhmu l-libertà bħala ubbidjenza lejn il-verità oġġettiva w universali, igħixu l-libertà bħala aċċettazjoni għamja tal-istinti tal-bniedem u tar-regħba tal-individwu għas-setgħa. Għalhekk f’livelli ta’ ħsieb u mġieba, ħaġa naturali tistenna li wieħed ftit ftit jasal biex jeqred fih nnifsu kull prinċipju morali. F’livell reliġjuż imbagħad, jekk qagħda bħal din mhux dejjem tasal għaċ-ċaħda ta’ Alla bid-dieher, iġġib indifferenza kbira f’kollox u twassal għal ħajja li wieħed jgħixha bħallikieku m’hemmx Alla, ukoll fil-mumenti l-aktar sinjifikattivi tagħha, meta jkun meħtieġ li jsiru għażliet aktar deċiżivi. F’każijiet bħal dawn mhux biss hi ħaġa diffiċli twieġeb b’mod sħiħ għall-vokazzjonijiet saċerdotali, imma hi wkoll ħaġa diffiċli tifhem li din il-vokiazzjoni hi xhieda speċjali li l-fatt “li tkun” jiġi qabel “li jkollok”, u hi għarfien li t-tifsir veru tal-ħajja hu l-għoti tiegħek innifsek b’mod responsabbli lill-oħrajn, u hi r-rieda li tingħata kollok kemm int għal-qadi tal-Evanġelju u għas-Saltna ta’ Alla bħala saċerdot.
Spiss id-dinja taż-żgħażagħ hi “problema” għall-istess komunità tal-Knisja. Jekk fiż-żgħażagħ – aktar milli fil-kbar – hemm illum tendenza kbira għas-soġġettiviżmu tal-fidi nisranija u għal nofs rabta u rabta b’kundizzjoni mal-ħajja u l-missjoni tal-Knisja, u jekk il-komunità tal-Knisja, għal ħafna raġunijiet, iddum ħafna ma tagħti bidu u ġġib 'il quddiem ħidma pastorali kuraġġjuża u adatta għaż-żminijiet tal-lum favur iż-żgħażagħ, dawn aktarx imorru għal rashom, vittmi tad-dgħufija psikoloġika tagħhom, imdejqin bid-dinja tal-kbar li jikkritikaw, għax iqisuhom mhux ta’ min joqgħod fuqhom u jemminhom, billi mhux jgħixu l-fidi tagħhom b’mod konsistenti u sħiħ.

Hekk naraw kemm hi ħaġa iebsa twassal liż-żgħażagħ esperjenza sħiħa u qawwija ta’ ħajja ekkleżjali u nisranija, u tedukahom fiha. Għalhekk il-prospetti ta’ vokazzjonijiet saċerdotali huma 'l bogħod ħafna mill-interessi attwali taż-żgħażagħ fil-ħajja tal-lum.

9. Iżda hemm qagħdiet pożittivi u tendenzi li qegħdin iġibu u jsaħħu fi qlub l-adolexxenti u ż-żgħażagħ ħeġġa ġdida, u wkoll tfittxija vera, għall-valuri morali u spiritwali. Din naturalment hi kundizzjoni tajba għall-bidu tal-mixi fit-triq tal-vokazzjoni li twassal għall-għoti sħiħ lil Kristu u lill-Knisja fis-sa lil Kristu u lill-Knisja fis-saċerdozju. L-ewwelnett, irridu ngħidu li qegħdin jonqsu ċerti fenomeni li fl-imgħoddi qrib ħolqu ħafna problemi, bħalma kienu l-kontestazzjoni radikali, it-tendenzi libertarji, it-tamiet utopiċi u forom ta’ soċjalizzazzjoni u ta’ vjolenza bla kontroll.
Għandna nammettu wkoll li ż-żgħażagħ tal-lum, b’dik il-ħeġġa u dik il-ħajja li hi proprja taż-żgħażagħ, qed iħaddnu ideali li ġejjin 'il quddiem fil-ġrajja tal-bniedem: l-għatx għal-libertà, l-għarfien tal-valur bla qjies tal-persuna tal-bniedem, il-ħtieġa tal-verità u s-sinċerità, fehma ġdida u mġieba ta’ reċiproċità fir-relazzjonijiet bejn l-irġiel u n-nisa, tfittix konvint u ħerqan għal dinja aktar ġusta, iktar magħquda, iktar solidali, ftuħ u djalogu ma’ kulħadd, u mpenn għall-paċi.
L-iżvilupp dejjem sejjer b’suċċess ta’ ħafna suriet ta’ servizz voluntarju miż-żgħażagħ, favur dawk l-aktar minsija u l-aktar abbandunati mis-soċjetà, hu fi żmienna mezz l-aktar importanti għall-kobor personali sħiħ. Dan iħajjar liż-żgħażagħ u jgħinhom jgħixu sura ta’ ħajja li tagħmilhom inqas interessanti fihom infushom u aktar miftuħin u solidali mal-foqra. Din is-sura ta’ ħajja tista’ tgħin liż-żgħażagħ jaraw, jixtiequ u jilqgħu vokazzjoni għas-servizz sod u sħiħ tal-oħrajn, permezz ta’ konsagrazzjoni sħiħa lil Alla bħala saċerdoti.

It-tiġrif tal-ideoloġiji li seħħ dan l-aħħar, l-oppożizzjoni kritika u ħarxa tad-dinja tal-kbar li mhux dejjem jagħtu xhieda ta’ ħajja mibnija fuq valuri morali u traxxendenti, u l-esperjenza ta’ ħafna żgħażagħ li jfittxu jaħarbu minn din id-dinja permezz tad-drogi u tal-vjolenza, qegħdin jgħinu mhux ftit biex tidher bħala kwistjoni tassew importanti li wieħed ma jistax aktar jaħrab minnha, il-kwistjoni dwar liema huma l-valuri li verament jistgħu jagħtu tweġiba sħiħa għal x’inhuma l-ħajja, it-tbatija u l-mewt. Għal ħafna żgħażagħ il-problema tar-reliġjon u tal-ħtieġa tal-ispiritwalità qiegħda ssir dejjem aktar ċara. Dan narawh mix-xewqa għall-“esperjenzi fid-deżert”, għat-talb, għall-qari mill-ġdid b’mod aktar personali u regolari tal-Kelma ta’Alla u għall-istudju tat-teoloġija.
Kif ġara bl-impenn taż-żgħażagħ fil-qasam tal-ħidma soċjali volontarja, hekk qiegħed jiġri fil-qasam tal-komunità ekkleżjali: iż-żgħażagħ qegħdin jimpenjaw aktar ruħhom, l-aktar bħala membri ta’ ħafna assoċjazzjonijiet, kemm dawk tradizzjonali imma mġeddin, u kemm dawk li kellhom il-bidu tagħhom dan l-aħħar. L-esperjenza tagħhom ta’ Knisja, imsejħa biex tidħol għall-“evanġelizzazzjoni ġdida” għaliex trid tkun fidila għall-ispirtu li jagħtiha l-ħajja u biex twieġeb għat-talbiet ta’ dinja bogħod minn Kristu iżda teħtieġu, flimkien mal-esperjenza ta’ Knisja aktar marbuta mal-individwi u mal-popli għall-ħarsien u d-difiża tad-dinjità tal-persuna tal-bniedem u għad-drittijiet ta’ kull bniedem u tal-bnedmin kollha – dawn l-esperjenzi jiftħu l-qlub u l-ħajja taż-żgħażagħ għal ideali eċċitanti u impenjattivi li jistgħu iseħħu bil-fatt billi jimxu wara Kristu u jħaddnu s-saċerdozju. Naturalment, m’hijiex ħaġa possibbli li ma jingħatax kas tal-qagħda tan-nies u tal-Knisja, karatterizzata minn ħafna kontradizzjonijiet kbar, mhux biss fil-kura pastorali tal-vokazzjonijiet u fil-formazzjoni tas-saċerdoti ta’ għada, imma wkoll fil-kura tas-saċerdoti tul ħajjithom, u tul il-ministeru tagħhom, u l-formazzjoni tagħhom dejjem sejra. Fl-istess ħin, waqt li hu possibbli tintebaħ b’ħafna suriet ta’ “kriżi” li qegħdin iġarrbu llum is-saċerdoti fil-ministeru tagħhom, fil-ħajja spiritwali tagħhom u wkoll fl-istess tifsir tan-natura tas-saċerdozju ministerjali, irridu nsemmu wkoll, bi spirtu ta’ ferħ u ta’ tama, il-possibiltajiet pożittivi ġodda li l-qagħda storika tal-lum qiegħda toffri lis-saċerdoti biex jaqdu l-missjoni tagħhom.
Dixxerniment evanġeliku
10.  Il-qagħda komplessa tal-lum, imfissra hawn fuq b’mod ġenerali u b’xi eżempji, 
jeħtieġ mhux biss li tkun magħrufa, imma wkoll imfissra. Hekk biss tkun tista’ tingħata tweġiba għall-mistoqsija fondamentali: Kif nistgħu niffurmaw saċerdoti li jkunu tassew kapaċi jwieġbu għal dak li jitolbu żminijietna, u kapaċi jevanġelizzaw id-dinja tal-lum?

L-għarfien tal-qagħda hu importanti ħafna. Imma mhux biżżejjed tagħti tagħrif; hi meħtieġa inkjesta “xjentifika” biex ikun hemm dehra preċiża u konkreta tal-qagħdiet soċjo-kulturali u ekkleżjali tal-lum.

Wisq iktar importanti hu t-tifsir tal-qagħda. Dan it-tifsir hu meħtieġ minħabba l-ambivalenza, u xi kultant il-kontradizzjonijiet li huma l-karatteristika tal-qagħda tal-lum, b’taħlita sħiħa ta’ diffikultajiet u ta’ potenzjalitajiet, ta’ elementi negattivi u ta’ raġunijiet ta’ tama, ta’ tfixkil u ta’ alternattivi, bħall-għalqa tal-Evanġelju li fiha jikbru l-qamħ u s-sikrana, it-tnejn miżrugħin, u t-tnejn “jikbru flimkien” (Ara Mt 13 24s). M’hijiex ħaġa ħafifa tagħti tifsira li tagħraf tagħżel it-tajjeb mill-ħażin, u s-sinjali ta’ tama mit-theddid. Fil-formazzjoni tas-saċerdoti mhux biżżejjed taċċetta l-fatturi pożittivi u twarrab dawk negattivi. Il-fatturi pożittivi fihom infushom jeħtieġ li jgħaddu minn ħidma attenta ta’ dixxerniment, biex ma jinqatgħux għalihom infushom u jmorru kontra xulxin, bħallikieku kull fattur ikun xi ħaġa assoluta fih innifsu u f’oppożizzjoni ma’ xulxin. Dan jgħodd ukoll għall-fatturi negattivi, li m’għandhomx jiġu mwarrba kollha f’daqqa bla ebda għażla bejniethom, għaliex f’kull fattur negattiv jista’ jkun hemm moħbi valur li jistenna kif jiġi meħlus u jerġa’ jikseb il-verità sħiħa tiegħu.

Għal min jemmen, it-tifsir tal-qagħda storika għandha l-prinċipju tal-għarfien tagħha u l-kriterju tal-għażliet tagħha b’mod prattiku, f’realtà ġdida u waħdanija, jiġifieri fid-dixxerniment evanġeliku. Dan it-tifsir hu ħidma li ssir fid-dawl u l-qawwa li jiġu mill-Evanġelju ħaj u veru, li hu Ġesù Kristu nnifsu, u mid-don tal-Ispirtu s-Santu. B’dan il-mod, id-dixxerniment evanġeliku, mill-qagħda storika, mill-ġrajjiet u ċ-ċirkustanzi, jagħraf mhux biss “il-fatt”, li għalkemm jingħaraf sewwa jista’ jħalli indifferenti jew ma jimpurtah xejn lil dak li jkun, imma jrid jagħraf ukoll “il-ħidma” li trid issir, l-isfida li jkollha quddiemha libertà responsabbli, kemm dik tal-individwu u kemm dik tal-komunità. Hi “sfida” li hi marbuta ma’ “sejħa” li Alla jsemma’ fl-istess qagħda storika. F’qagħda bħal din, u permezz tagħha, Alla jsejjaħ lil min jemmen, u, qabel kulħadd, lill-Knisja, biex jiżgura li ”l-Bxara t-tajba tal-vokazzjoni saċerdotali” turi l-verità ta’ dejjem tagħha fiċ-ċirkostanzi dejjem jitbiddlu tal-ħajja. F’dan il-każ, il-kliem tal-Konċilju Vatikan II jgħoddu wkoll għall-formazzjoni tas-saċerdoti: “Il-Knisja minn dejjem kellha d-dmir li tagħraf is-sinjali taż-żminijiet u tfissirhom fid-dawl tal-Evanġelju, biex, bi kliem li jinftiehem minn kull ġenerazzjoni, tista’ twieġeb għall-mistoqsijiet li dejjem jagħmlu n-nies dwar din il-ħajja u l-ħajja taż-żmien li ġej, u dwar ir-relazzjonijiet ta’ bejniethom. Mela rridu nagħrfu u nifhmu li d-dinja li fiha ngħixu, u t-tamiet tagħha, ix-xewqa tagħha, u l-karatteristiċi tagħha li spiss huma karatteristiċi drammatiċi”.

Id-dixxerniment evanġeliku hu mibni fuq il-fiduċja fl-imħabba ta’ Kristu, li dejjem jieħu ħsieb il-Knisja tiegħu (ara Ef 5, 29), hu li hu s-Sid u l-Mulej, ilp-Muftieħ, iċ-Ċentru u l-Għan ta’ kollha kemm hi l-ġrajja tal-bniedem 
. Dan id-dixxerniment jitmantna bid-dawl u l-qawwa tal-Ispirtu s-Santu, li kullimkien u f’kull okkażjoni jsejjaħ għall-ubbidjenza fil-fidi, għall-kuraġġ hieni tal-mixi wara Kristu u għad-don tal-għerf, li jgħarbel kollox, u lilu ma jgħarblu ħadd (ara 1 Kor 2,15). Hu mibni fuq il-fedeltà tal-Missier li qatt ma jonqos mill-wegħdiet tiegħu.
B’dan il-mod il-Knisja tħoss li tista’ tilqa’ d-diffikultajiet u l-isfidi taż-żmien il-ġdid fil-ġrajja tal-bniedem u tista’ tipprovdi, issa u għall-ġejjieni, saċerdoti mħarrġin Tajjeb u ministri konvinti u ferventi tal-“evanġelizzazzjoni ġdida”, qaddejja fidili u ġenerużi ta’ Ġesù Kristu u tal-familja kollha tal-bnedmin. Naf sewwa x’inhuma d-diffikultajiet f’dan kollu: la huma ftit u lanqas insinjifikanti. Iżda biex negħelbu dawn id-diffikultajiet aħna għandna t-tama u l-fidi tagħna fl-imħabba, li qatt ma tonqosna, ta’ Kristu, u fiċ-certezza li ma hemm xejn fid-dinja li jista’ jieħu l-post tas-saċerdozju fil-ħajja tal-Knisja.
Kap 2

IKKONSAGRANI U BAGĦATNI

IN-NATURA U L-MISSJONI TAS-SAĊERDOZJU MINISTERJALI

ĦARSA LEJN IS-SAĊERDOT

11.  “Għajnejn kulħadd kienu msammrin fuqu” (Lq 4,20). Dak li l-Evanġelista San Luqa jgħid għan-nies tas-sinagoga ta’ Nazaret dak is-Sibt, meta semgħu lil Ġesù jfisser kliem il-profeta Isaija li kien għadu kemm qara, nistgħu ngħiduh għall-insara kollha. Huma msejħa biex f’Ġesù ta’ Nazaret jaraw li seħħ għal kollox il-messaġġ tal-profeti. “U beda jgħidilhom: ‘Din il-kitba seħħet illum, intom u tisimgħu’ ” (Lq 4,21). Il-“kitba” li Ġesù qara kienet din: “L-ispirtu tal-Mulej fuqi, għax hu kkonsagrani biex inwsassal il-bxara t-tajba lill-fqajrin, bagħatni nħabbar il-ħelsien lill-imjassrin, u d-dawl mill-ġdid lill-għomja; inrodd il-ħelsien lill-maħqurin u nxandar sena tal-grazzja tal-Mulej” (Lq 4, 18-19; ara Is 61, 1-2). B’dan Ġesù juri lilu nnifsu mimli bl-Ispirtu, “ikkonsagrat”, “mingħut ixandar il-bxara t-tajba lill-fqajrin”. Hu l-Messija, il-Messija li hu saċerdot, Profeta u Sultan.

Din hi x-xbieha ta’ Kristu li fuqha l-insara kollha jridu jiffissaw għajnejhom b’imħabba u fidi. B’din il-“kontemplazzjoni”, u b’riferenzi kontinwi għaliha, l-Isqfijiet tas-Sinodu taw bidu għar-riflessjonijiet tagħhom fuq il-problema tal-formazzjoni tas-saċerdoti fiż-żminijiet tal-lum. Il-problema ma jistax jinħall jekk ma jkunx hemm qabel riflessjoni fuq l-għan tal-formazzjoni, jiġifieri fuq is-saifieri fuq is-saċerdozju ministerjali, jew aħjar, fuq is-saċerdozju ministerjali bħala parteċipazzjoni, fil-Knisja, tal-istess saċerdozju ta’ Ġesù Kristu. L-għarfien tan-natura u tal-missjoni tas-saċerdozju ministerjali hu l-presuppost essenzjali, u fl-istess ħin gwida żgura u inċentiv ħa jiġu żviluppati l-ħidmiet pastorali tal-Knisja biex tqajjem u tagħraf il-vokazzjonijiet saċerdotali u trawwem lil dawk li jkunu msejħin għall-ministeru tal-Ordni Sagri.
L-għarfien eżatt u fil-fond tan-natura u tal-missjoni tas-saċerdozju ministerjali hu t-triq li minnha rridu ngħaddu - u fil-fatt dan għamel is-Sinodu - biex noħorġu mill-kriżi tal-identità saċerdotali. Fl-aħħar diskors tiegħu fis-Sinodu jien kont għidt: “Il-kriżi nħolqot fis-snin li ġew minnufih wara l-Konċilju; kienet mibnija fuq fehma qarrieqa u xi drabi qarrieqa, tat-tagħlim tal-Maġisteru konċiljari. Żgur li din hi waħda mill-kawżi ta’ tant telfiet li dak iż-żmien ġarrbet il-Knisja, telfiet li laqtu serjament is-servizz pastorali u l-vokazzjonijiet saċerdotali, speċjalmenjt il-vokazzjonijiet missjunarji. Qisu dan is-Sinodu tal-1990 ġie biex jagħtina tamiet ġodda wara t-telfien kollhom niket tal-imgħoddi, għaliex, permezz tal-ħafna interventi li smajna f’din l-awla, rajna mill-ġdid kemm hi għolja l-identità tas-saċerdot. Dawn l-interventi wrew kemm tinħass ir-rabta ontoloġika speċifika tas-saċerdot ma’ Kristu, il-Qassis il-Kbir u r-Ragħaj it-Tajjeb. Din l-identità trid tagħti sura lill-formazzjoni li tingħata bħala tħejjija għas-saċerdozju, imbagħad ukoll tul il-ħajja kollha tas-saċerdot. Dan hu l-għan ewlieni tas-Sinodu”
 .Għalhekk is-Sinodu ħass il-ħtieġa li fil-qasir tgħid x’inhi n-natura u l-missjoni tas-saċerdozju ministerjali, kif il-fidi tal-Knisja għarrfithom tul iż-żminijiet kollha tal-ġrajja tagħha u kif il-Konċilju Vatikan II ippreżentahom mill-ġdid lin-nies ta’ żmienna 
.
Fil-Knisja bħala misteru, xirka u missjoni

12. “L-identità tas-saċerdot”, qalu l-Isqfijiet fis-Sinodu, “bħall-identità ta’ kull nisrani, għandha l-bidu tagħha fil-misteru tat-Trinità Qaddisa” 
, li ntwera u twassal lill-poplu fi Kristu, u hekk twaqqfet fih u permezz tal-Ispirtu l-Knisja, bħala “ż-żerriegħa u l-bidu tas-Saltna” 
. L-Eżortazzjoni Appostolika Christifideles laici, ġabret fil-qasir it-tagħlim tal-Konċilju u wriet il-Knisja bħala misteru, xirka u missjoni. “Il-Knisja hi misteru għax l-istess ħajja u mħabba tal-Missier, u tal-Iben u tal-Ispirtu s-Santu jingħataw b’xejn lil dawk kollha jitwieldu mill-ilma u l-Ispirtu (ara Ġw 3,5) u huma msejħa biex jgħixu l-istess xirka ta’ Alla u juruha u jwassluha fil-ġrajja tad-dinja (missjoni) 
. Hu fil-misteru tal-Knisja, bħala misteru tax-xirka tat-Trinità f’tensjoni missjunarja, li tidher kull identità nisranija; hekk ukoll tidher l-identità speċifika tas-saċerdot u tal-ministeru tiegħu. Anzi, is-saċerdot, minħabba l-konsagrazzjoni li jirċievi bis-Sagrament tal-Ordni Sagri, hu mibgħut mill-Missier, permezz ta’ Ġesù Kristu, li miegħu bħala ras u l-Poplu tiegħu hu b’mod speċjali mxebbah, biex jgħin u jaħdem bil-qawwa tal-Ispirtu s-Santu għas-servizz tal-Knisja u għas-salvazzjoni tad-dinja. 

B’dan il-mod, id-dimensjoni “relazzjonali” tal-identità tas-saċerdot tkun tista’ tiftiehem sewwa. Permezz tas-saċerdozju li joħroġ mill-fond tal-misteru għoli ta’Alla, jiġifieri mill-imħabba tal-Missier, il-grazzja ta’ Ġesù Kristu u d-don ta’Alla, jiġifieri mill-imħabba tal-Missier, il-grazzja ta’ Ġesù Kristu u d-don tal-Ispirtu s-Santu, is-saċerdot jidħol sagramentalment f’xirka mal-Isqof u mas-saċerdoti l-oħra 
, biex jaqdi l-Poplu t’Alla li hu l-Knisja, u biex jiġbed il-bnedmin kollha lejnj Kristu skont ma talab il-Mulej: “Missier qaddis, ħarishom f’ismek dawk li inti tajtni biex ikunu ħaġa waħda bħalna…kif inti fija, Missier, u jiena fik, ħa jkunu huma wkoll ħaġa waħda fina, biex id-dinja temmen li inti bgħattni” (Ġw 17, 11.21).
Għalhekk in-natura u l-missjoni tas-saċerdot ministerjali ma tistax titfisser jekk mhux permezz tal-ħafna rabtiet għonja li jiġu mir-relazzjonijiet li joħorġu mit-Trinità Qaddisa u jkomplu fix-xirka tal-Knisja, li hi sinjal u strument ma’ Kristu, tax-xirka ta’Alla u tal-għaqda tal-bnedmin
. F’din il-ħaġa, l-ekklesjoloġija tax-xirka ssir meħtieġa biex nifhmu l-identità tas-saċerdot, id-dinjità essenzjali tiegħu, u l-vokazzjoni u l-missjoni fi ħdan il-Poplu ta’ Alla u fid-dinja. Meħtieġa għalhekk, għalkemm ma tiġix l-ewwel, riferenza għall-Knisja meta niġu biex ngħidu x’inhi l-identità tas-saċerdot. Bħala misteru, l-Knisja għandha relazzjoni essenzjali ma’ Kristu. Hi l-milja tiegħu, Ġismu, l-Għarusa tiegħu. Hi s-“sinjal”, it-“tifkira” ħajja tal-preżenza tiegħu għal dejjem, u tal-ħidma tiegħu f’nofsna u għalina. Is-saċerdot isib il-verità sħiħa tal-identità tiegħu billi jkun derivazzjoni, parteċipazzjoni speċifika u kontinwazzjoni ta’ Kristu nnifsu, il-Qassis il-Kbir waħdieni tal-Patt il-Ġdid u għal dejjem. Is-saċerdot hu xbieha ħajja u ċara ta’ Kristu Saċerdot. Is-saċerdozju ta’ Kristu, id-dehra kollha kemm hi “ġdida” tiegħu fil-ġrajja tas-salvazzjoni hi l-għajn waħdanija u x-xbieha essenzjali tas-saċerdozju li fih għandhom sehem l-insara kollha, u b’mod speċjali s-saċerdot. Għalhekk hi meħtieġa għal kollox riferenza għal Kristu jekk irridu nifhmu x’inhu verament is-saċerdozju.

Ir-relazzjoni fondamentali ma’ Kristu, ir-Ras u r-Ragħaj

13. Ġesù Kristu wera fih innifsu l-karattri perfetti u definittivi tas-saċerdozju tat-Testment il-Ġdid 
. Dan għamlu tul il-ħajja tiegħu fid-dinja, u b’mod speċjali fil-qofol tal-ġrajja tal-passjoni, il-mewt u l-qawmien tiegħu mill-imwiet.
Kif jikteb l-awtur tal-ittra lil-Lhud, Ġesù, għax kien bniedem bħalna waqt li fl-istess ħin kien ukoll l-Iben Waħdieni t’Alla, min-natura tiegħu stess kien il-medjatur perfett bejn il-Missier u l-familja kollha tal-bnedmin (ara Lh, 8,9). Bid-don tal-Ispirtu jagħtina minnufih dħul għal għand Alla: “Alla bagħat l-Ispirtu ta’Ibnu f’qalbna jgħajjat: ‘Abba’ ‘Missier’” (Gal 4.6 ; ara Rum 8,15). Ġesù wassal il-ħidma tiegħu bħala medjatur għall-qofol tagħha, meta offra lilu nnifsu fuq is-salib, u hekk fetħilna, darba għal dejjem, id-dħul għas-santwarju tas-sema, għad-dar tal-Missier (ara Lh 9,24.28). Imqabbel ma’ Ġesù, Mosè u l-“medjaturi” l-oħra kollha bejn Alla u l-poplu tal-Patt il-Qadim - slaten, saċerdoti u profeti - m’humiex ħlief “figuri” u “dellijiet tal-ġid li għandu jiġi” u mhux il-“ġid innifsu” (ara Lh 10,1). Ġesù hu r-Ragħaj it-Tajjeb imwiegħed (ara Eżek. 34) li jaf lin-nagħaġ tiegħu waħda waħda, li jagħtu ħajtu għan-nagħaġ tiegħu u jixtieq jiġborhom merħla waħda, ragħaj wieħed (ara Ġw 10, 11-16). Hu r-Ragħaj li ġie “mhux biex ikun moqdi, imma biex jaqdi” (Mt 20, 28), li fl-għemil tiegħu tal-Għid meta ħasel saqajn l-Appostli (ara Ġw 13, 1-20) ta lid-dixxipli eżempju ta’ qadi lil xulxin, u li minn rajh offra lilu nnifsu bħala “il-ħaruf bla tebgħa”, issagrifikat għall-fidwa tagħna (ara Ġw 1,36; Apok 5, 6-12).
Bis-sagrifiċċju waħdieni tas-salib, Ġesù ta lid-dixxipli tiegħu kollha d-dinjità u l-missjoni ta’ saċerdot tal-Patt il-Ġdid għal dejjem. Hekk il-wegħda li Alla kien għamel lil Iżrael seħħet: “Intom tkunu għalija saltna ta’ qassisin u nazzjon qaddis” (Es 19,6). Skont San Pietru, il-Poplu kollu tal-Patt il-Ġdid sar “dar spiritwali”, “saċerdozju qaddis biex joffru sagrifiċċji spiritwali li jogħġbu 'l Alla permezz ta Ġesù Kristu” (1 Piet 2, 5). L-imgħammda huma “ġebel ħaj” li jinbnew f’bini spiritwali billi jibqgħu qrib Kristu, “il-ġebla ħajja…magħżula minn Alla bħala ġebla għażiża” (1 Piet 2, 4). Il-Poplu saċerdotali ġdid, li hu l-Knisja, mhux biss għandu x-xbieha vera tiegħu fi Kristu, imma jirċievi wkoll minn għandu veru sehem ontoloġiku fis-saċerdozju ta’ dejjem miegħu, u jrid ikun jixbhu fis-suriet kollha ta’ ħajtu.
14. Minħabba dan is-saċerdozju universali tal-Patt il-Ġdid, Ġesù, tul il-ħajja tiegħu fid-dinja, ġabar dixxipli madwaru (ara Lq 10, 1-12) u, b’mandat speċifiku w awtoritarju, sejjaħ u għażel Tnax “biex jibqgħu miegħu u jibgħathom jippriedkaw u jkollhom is-setgħa li jkeċċu x-xjaten” (Mk 3, 14-15).
Għalhekk tul il-ministeru pubbliku tiegħu (ara Mt 16, 18), u mbagħad wisq aktar wara l-mewt u l-qawmien tiegħu mill-imwiet (ara Mt 28; Ġw 20, 21). Ġesù ta lil San Pietru u lit-Tnax setgħat speċjali għall-komunità li titwaqqaf fil-ġejjieni, u għall-evanġelizzazzjoni tal-popli. Wara li sejħilhom biex imorru warajh, żammhnom ħdejh u għex magħhom, u tahom it-tagħlim tas-salvazzjoni bil-kliem u bl-għemil, u fl-aħħar bagħathom fost il-bnedmin kollha. Biex ikunu jistgħu jaqdu din il-missjoni, Ġesù ta lill-Appostli, b’tiswib speċifiku tal-Ispirtu s-Santu, l-istess awtorità messjanika li hu kien irċieva mingħand il-Missier, mogħtija fil-milja kollha tagħha fil-qawmien tiegħu mill-imwiet. “Lili ngħatat kull setgħa fis-sema u fl-art. Morru, mela, agħmlu dixxipli mill-ġnus kollha, u għammduhom fl-isem tal-Missier, u tal-Iben u tal-Ispirtu s-Santu u għallmuhom iħarsu dak kollu li ordnajtilkom jien. U ara, jiena magħkom sal-aħħar taż-żmien” (Mt 28, 18-20).
B’hekk Ġesù waqqaf relazzjoni intima bejn il-ministeru fdat lill-Appostli u l-missjoni tiegħu: “Min jilqa’ lilkom, jilqa’ lili, u min jilqa’ lili ikun jilqa’ lil dak li bagħatni” (Mt 10, 40); “Min jisma’ likom ikun jisma’ lili, u min iwarrab lilkom ikun iwarrab lili; imma min iwarrab lili jkun iwarrab lilm dak li bagħatni” (Lq 10, 16). U fid-dawl tal-misteru tal-Għid tal-Mewt u l-Qawmien tal-Mulej, ir-Raba’ Evanġelju jtenni b’qawwa kbira u b’mod ċar:” Kif il-Missier bagħat lili, hekk jien nibgħat lilkom” (Ġw. 20,21; ara 13,20; 17,18). Kif Ġesù kellu missjoni li ġietu direttament mingħand Alla u turi l-istess awtorità ta’Alla (ara Mt 7,29; 21,23; Mk 3,27;11-28; Lq 20,1; 24,19), hekk ukoll l-Appostli għandhom missjoni li ġiethom mingħand Ġesù. U kif “l-Iben ma jista’ jagħmel xejn minn rajh” (Ġw 7,16), hekk Ġesù jgħid lill-Appostli “Mingħajri ma tistgħu tagħmlu xejn” (Ġw 15,5). Il-missjoni m’hijiex tagħhom, imma hija l-istess missjoni ta’ Kristu. Dan kollu seta’ jkun, mhux bil-ħila tal-bnedmin, imma biss b’ “don” ta’Kristu u tal-Ispirtu tiegħu, fis-“Sagrament”: “Ħudu l-Ispirtu s-Santu. Dawk li taħfrulhom dnubiethom ikunu maħfura, u dawk li żżommuhomlhom ikunu miżmuma” (Ġw 20, 22-23). U hekk l-Appostli, mhux b’xi mertu speċjali tagħhom, imma biss bis-sehem mogħti lilhom b’xejn mill-grazzja ta’Kristu, ikomplu tul il-ġrajja tad-dinja sal-aħħar taż-żmien l-istess missjoni ta’ Kristu favur il-familja kollha tal-bnedmin.
Is-sinjal u l-presuppost tal-verità t-tjieba ta’ din il-missjoni hi l-għaqda tal-Appostli ma’ Ġesù, u l-għaqda bejniethom u mal-Missier fih, kif turina t-talba saċerdotali tal-Mulej, li tiġbor fil-qasir il-missjoni tiegħu (ara Ġw 17, 20-23).

15. Min-naħa tagħhom, l-Appostli, magħżulin mill-Mulej, pass pass qdew il-missjoni tagħhom billi sejħu b’ħafna manjieri, iżda kollha marbuta ma’ xulxin, bnedmin oħra biex ikunu isqfijiet, saċerdoti u djakni, ħalli jaqdu l-kmand ta’ Kristu Rxoxt li bagħathom għand il-bnedmin kollha ta’ kull żmien.
Il-kitbiet tal-Patt il-Ġdid kollha jaqblu fl-enfasi li jagħmlu li hu l-istess Spirtu ta’ Kristu li jdaħħal fil-ministeru lil dawk magħżulin minn fost l-aħwa. Bit-tqegħid tal-idejn (ara Atti 6,6; 1 Tim 4,14; 5, 22; 2 Tim 1,6) li jagħti d-don tal-Ispirtu, jiġu msejħa w mogħtijin is-setgħa li jkomplu l-istess ministeru ta’ rikonċiljazzjoni jirgħu l-merħla t’Alla u jgħallmu (ara Atti 20, 289; I Piet 5,2). Mela, is-saċerdoti huma msejħin biex itawlu fid-dinja l-preżenza ta’ Kristu, il-Qassis il-Kbir waħdieni billi jgħixu s-sura ta’ ħajtu u juruha fi ħdan il-merħla tagħhom fdata lilhom. Dan jingħad b’mod ċar u eżatt fl-Ewwel ittra ta’ San Pietru: “Nitlob lill-presbiteri li hemm fostkom, bħala presbiteru jiena wkoll u xhud tat-tbatijiet ta’ Kristu, u bħala wieħed li għandu sehem mill-glorja li għad trid tidher: irgħu l-merħla t’Alla afdata f’idejkom. Ħudu ħsiebha, mhux bilfors, imma minn qalbkom, kif irid Alla; mhux għall-qligħ baxx, imma bil-ħeġġa tal-imħabba; mhux bħallikieku taħkmu bil-qawwa fuq dawk li messewkom b’ xortikom, imma billi tkunu eżempju tal-merħla. Imbagħad, meta jiġi r-Ragħaj il-Kbir, tiksbu l-kuruna minsuġa minn ward li ma jitbielx”. (I Piet 5, 1-4). Fil-Knisja u għall-Knisja, is-saċerdoti huma dehra sagramentali ta’ Ġesù Kristu, ir-Ras u r-Ragħaj, u jħabbru b’awtorità l-Kelma, itennu l-għemil tiegħu ta’ maħfra u l-offerta tiegħu ta’ salvazzjoni, b’mod partikulari fil-Magħmudija, fil-Penitenza u fl-Ewkaristija, u juru l-ħerqa kollha mħabba tiegħu bl-għoti sħiħ tagħhom infushom għall-merħla, li jiġbru u jwasslu għand il-Missier bi Kristu u fl-Ispirtu s-Santu. F’kelma waħda s-saċerdoti qegħdin hemm biex iħabbru l-Evanġelju lid-dinja u jibnu l-Knisja fl-isem u l-persuna ta’ Kristu, ir-Ras u r-Ragħaj 
.
Dan hu l-mod ordinarju u proprju kif il-ministri ordinati jissieħbu fis-saċerdozju waħdieni ta’ Kristu. Bid-dlik sagramentali fl-Ordni Sagri, l-Ispirtu s-Santu jagħtihom xebh ġdid u speċjali ma’ Ġesù Kristu, ir-Ras u r-Ragħaj; isawwarhom u jqawwihom bl-imħabba pastorali tiegħu; u jagħthom ħidma ta’ awtorità fil-Knisja bħala qaddejja tax-xandir tal-Evanġelju lill-ġnus kollha u tal-milja tal-ħajja nisranija fl-imgħammdin kollha.
Il-verità dwar is-saċerdot kif toħroġ mill-Kelma t’Alla, jiġifieri minn Ġesù Kristu, u mill-pjan tiegħu għat-twaqqif tal-knisja, hi b’dan il-mod imħabbra b’ħajr u ferħ mill-Prefazju tal-Liturġija tal-Quddiesa tal-Griżma: “Int ikkonsagrajt lil Ibnek il-Waħdieni bl-Ispirtu s-Santu u għamiltu l-Qassis il-Kbir tal-Patt il-Ġdid li jibqa’ għal dejjem; u bi ħsieb liema bħalu għoġbok tordna li s-saċerdozju waħdieni tiegħu jibqa’ dejjem fil-Knisja. Għax hu mhux biss iżejjen b’saċerdozju regali lill-pjan miksub minnu, iżda wkoll, fl-imħabba tiegħu għalina bħala ħutu, għażel lil xi wħud, u, bit-tqegħid tal-idejn, seħibhom miegħu fil-ministeru qaddis tiegħu. U huma f’ismu jġeddu s-sagrifiċċju tal-fidwa tal-bniedem, fl-ikla tal-Għid li jħejju għal uliedek, imexxu bl-imħabba l-poplu qaddis tiegħek, igħixuh bil-kelma tiegħek, u jqawwuh bis-sagramenti. Huma jiddedikaw ħajjithom għalik u għas-salvazzjoni ta’ ħuthom, iħabirku ħa jsiru xbieha ta’ Kristu, u b’qalb sħiħa jagħtuk dejjem xhieda tal-fidi u tal-imħabba tagħhom”.

Qaddejja tal-Knisja u tad-dinja

16. Ir-relazzjoni fondamentali tas-saċerdot hi ma’ Ġesù Kristu, ir-Ras u r-Ragħaj. Is-saċerdot, b’mod speċifiku u awtorevoli, għandu sehem mill-“konsagrazzjoni” u l-“missjoni” ta’ Kristu (ara Lq 4, 18-19). Iżda mbagħad din ir-relazzjoni għandha rabta intima mar-relazzjoni tas-saċerdot mal-Knisja. M’humiex biss żewġ relazzjonijiet ħdejn xulxin, imma żewġ relazzjonijiet magħqudin flimkien fihom infushom, qishom waħda fl-oħra. Ir-relazzjoni tas-saċerdot mal-Knisja tinsab fir-relazzjoni tiegħu ma’ Kristu, hekk li r-“rappreżentazzjoni sagramentali” ta’ Kristu mis-saċerdot hi l-pedament u l-ispirazzjoni tar-relazzjoni tas-saċerdot mal-Knisja.
F’dan is-sens, l-Isqfijiet fis-Sinodu kitbu dan:”Is-saċerdot, għax rappreżentant ta’ Kristu, ir-Ras, ir-Ragħaj u l-Għarus tal-Knisja, m’huwiex biss fil-Knisja, imma wkoll għall-Knisja. Is-saċerdozju, flimkien mal-Kelma ta’ Alla, u mas-sinjali sagramentali li din il-Knisja taqdi, huma elementi kostitutivi tal-Knisja. Il-ministeru tas-saċerdot hu kollu kemm hu għall-Knisja; l-għan tiegħu hu li jġib 'il quddiem it-tħaddim tas-saċerdozju tal-poplu kollu ta’ Alla; hu m’huwiex mogħti biss għal xi Knisja partikolari, imma hu wkoll mogħti għall-Knisja universali (ara Presbyterorum Ordinis, 10), f’xirka mal-Isqof, ma’San Pietru u taħt San Pietru. Permezz tas-saċerdozju tal-Isqof, is-saċerdozju tat-tieni grad hu mdaħħal fl-istruttura appostolika tal-Knisja. B’hekk is-saċerdoti, bħall-Appostli, huma ambaxxaturi ta’ Kristu (ara 2 Kor 5,20). Dan hu l-pedament tal-karattru missjunarju tas-saċerdot”
.
Għalhekk is-saċerdozju ministerjali beda mal-Knisja u għandu gl-Isqfijiet, u fis-saċerdoti li għandhom relqazzjoni u huma f’xirka mal-Isqfijiet, relazzjoni partikulari mal-ministeru tal-bidu, mal-ministeru tal-Appostli - li tiegħu hu “suċċessur” - għalkemm il-ministeru saċerdotali ħa suriet differenti.

Għalhekk m’għandniex naħsbu li s-saċerdozju ministerjali kien qabel il-Knisja, għaliex hu kollu kemm hu għall-qadi tal-Knisja. Lanqas għandna nqisuh bħallikieku ġie wara l-komunità tal-Knisja, qisu kien hemm il-Knisja mingħajr is-saċerdozju. Ir-relazzjoni tas-saċerdot ma’ Kristu, u bih, mal-Knisja, tinsab f’dak li hu s-saċerdot, bil-qawwa tal-konsagrazzjoni sagramentali, u f’dak li jagħmel, jiġifieri fil-missjoni u l-ministeru tiegħu. B’mod partikulari “is-saċerdot-ministru hu l-qaddej ta’ Kristu li jinsab fil-Knisja bħala misteru, xirka u missjoni. Bis-saħħa tas-sehem tiegħu fil-“konsagrazzjoni” u l-“missjoni” ta’ Kristu, is-saċerdot jista’ jkompli fil-Knisja t-talb, il-kelma, is-sagrifiċċju u l-ħidma għas-salvazzjoni ta’ Kristu. B’dan il-mod is-saċerdot hu qaddej ta’ Kristu bħala misteru għaliex jiċċelebra s-sagramenti tal-Knisja li huma s-sinjali li juru li Kristu Rxoxt jinsab fil-Knisja. Hu l-qaddej tal-Knisja bħala xirka għaliex - f’qagħda mal-Isqof u f’relazzjoni intima mal-presbiterju - hu jibni l-għaqda tal-komunità tal-Knisja billi jgħaqqad flimkienj f’armonija sħiħa l-ħafna vokazzjonijiet, kariżmi u servizzi. Fl-aħħarnett hu qaddej tal-Knisja bħala missjoni għaliex jagħmel il-komunità ħabbara u xhieda tal-Evanġelju”
.
Hekk is-saċerdot, mill-istess natura tiegħu u mill-missjoni sagramentali tiegħu fl-istruttura tal-Knisja jidher bħala sinjal li l-grazzja mogħtija lill-Knisja minn Kristu Rxoxt tiġi l-ewwel u qabel kollox u tingħata b’xejn. Permezz tas-saċerdozju ministerjali l-Knisja tagħraf bil-fidi li hi dak li hi, mhux minnha nfisha, imma bil-grazzja tal-Knisja fl-Ispirtu s-Santu. L-Appostli u s-suċċessuri tagħhom, huma u jaqdu l-awtorità li tiġihom minn Kristu, ir-Ras u r-Ragħaj, bil-ministeru tagħhom jinsabu quddiem il-Knisja bħala kontinwazzjoni li tidher u sinjal sagramentali ta’ Kristu, fil-qagħda tiegħu fil-Knisja u quddiem id-dinja bħala l-għajn, dejjem ġdida imma tibqa’ għal dejjem, tas-salvazzjoni, hu li hu “ir-Ras tal-Knisja, is-salvatur tal-Ġisem tiegħu” (Ef 5,23).
17. Is-saċerdozju ministerjali, min-natura tiegħu stess, jista’ jiġi biss eżerċitat daqskemm is-saċerdot ikun marbut ma’ Kristu permezz tas-sehem tiegħu fl-ordni saċerdotali, u għalhekk sakemm hu f’xirka ġerarkika mal-Isqof tiegħu. Is-saċerdozju ministerjali għandu “sura komunitarja” radikali, u jista’ jiġi eżerċitat biss bħala “ħidma kollettiva”
. Il-Konċilju tkellem fit-tul
 dwar dan l-aspett komunitarju tan-natura tas-saċerdozju, huwa u jgħarbel ir-relazzjoni tas-saċerdot, mal-Isqof tiegħu, mas-saċerdoti l-oħra, u mal-lajċi.
Il-ministeru tas-saċerdozju hu fuq kollox xirka w kooperazzjoni responsabbli u meħtieġa mal-ministeru tal-Isqof, b’ħerqa għall-Knisja universali u għal kull Knisja partikulari, li għall-qadi tagħha huma jagħmlu presbiterju wieħed mal-Isqof.
Kull saċerdot, kemm djoċesan u kemm reliġjuż, hu marbut mal-membri l-oħra tal-presbiterju bis-saħħa tas-Sagrament tal-Ordni Sagri u bir-rabtiet partikulari ta’ mħabba appostolika, ta’ ministeru u ta’ fraternità. Dan għaliex is-saċerdoti kollha, kemm djoċesani u kemm reliġjużi, għandhom ilkoll sehem fis-saċerdozju waħdieni ta’ Kristu, ir-Ras u r-Ragħaj: “jaħdmu għall-istess għan, jiġifieri għall-Ġisem ta’ Kristu, li jitlob għadd ta’ funzjonijiet differenti u adattamenti ġodda speċjalment fiż-żmien tal-lum”
, u tul iż-żminijiet jistagħna b’kariżmi dejjem ġodda.
Fl-aħħarnett, għaliex is-sehem u l-ħidma tagħhom fil-Knisja ma tiħux il-post imma jġib 'il quddiem is-saċerdozju batteżimali tal-Poplu kollu ta’Alla, u twasslu biex jilħaq il-kobor ekkleżjali kollu tiegħu, is-saċerdoti għandhom relazzjoni pożittiva tal-għajnuna mal-lajċi. Is-saċerdoti qegħdin biex jaqdu l-fidi, it-tama u l-imħabba tal-lajċi. Bħall-aħwa u ħbieb, huma jagħrfu u jħarsu d-dinjità tal-lajċi bħala wlied Alla u jgħinuhom jaqdu b’mod sħiħ is-sehem speċifiku tagħhom fi ħdan il-missjoni kollha tal-Knisja
. Is-saċerdozju ministerjali mogħti bis-Sagrament tal-Ordni Sagri u s-sati bis-Sagrament tal-Ordni Sagri u s-saċerdozju “regali” tal-insara, żewġ saċerdozji differenti minn xulxin, essenzjalment u mhux għax ta’gradi diversi
, huma għal xulxin għax kull wieħed, fis-sura tiegħu, ġej mis-saċerdozju ta’ Kristu. Anzi s-saċerdozju ministerjali fih innifsu ma jfissirx grad ogħla ta’ qdusija paragunat mas-saċrdozju tal-fidili; permezz tas-saċerdozju ministerjali Kristu jagħti lis-saċerdoti, fl-Ispirtu, don speċjali biex ikunu jistgħu jgħinu l-poplu t’Alla jaqdi b’mod sħiħ u bil-fedeltà kollha s-saċerdozju tal-fidili li rċieva
.
18. Kif juri l-Konċilju, “id-don spiritwali li jirċievu s-saċerdoti fl-ordinazzjoni ma jħejjihomx biss għal xi missjoni limitata u ċirkoskritta, imma għall-missjoni sħiħa, anzi universali tas-salvazzjoni sa truf l-art kollha. Dan għaliex kull ministeru saċerdotali għandu sehem mill-milja tal-missjoni fdata minn Kristu mill-Appostli
. Mill-istess natura tal-ministeru tagħhom, is-saċerdoti għalhekk għandhom ikunu mhejjijin u mqawwijin minn spirtu missjunarju għoli u minn spirtu verament kattoliku li bħala 
regola jħares 'il hemm mil-limiti tad-djoċesi, pajjiż jew rit, biex iwieġeb għall-ħtiġijiet tal-Knisja kollha, lest fl-Ispirtu li jxnadar l-Evanġelju kullimkien”
.
Barra dan, għaliex is-saċerdot fil-ħajja tal-Knisja hu bniedem ta’ xirka, fir-relazzjonijiet tiegħu man-nies kollha għandu jkun bniedem ta’ missjoni u ta’ djalogu. B’għeruq fil-fond fil-verità u l-imħabba ta’ Kristu, imbuttat mix-xewqa u mid-dmir li jħabbar is-salvazzjoni ta’ Kristu lil kulħadd, is-saċerdot hu msejjaħ biex jagħti xhieda fir-relazzjonijiet kollha tiegħu ta’ fraternità, ta’ servizz, ta’ tfittix tal-verità mal-oħrajn, flimkien ma’ ħerqa ħa jiġu 'l quddiem il-ġustizzja u s-sliem. Dan l-aktar mal-aħwa tal-Knejjes u l-komunitajiet insara l-oħra, imma wkoll ma’ dawk li jħaddnu reliġjonijiet oħra, mal-bnedmin ta’ rieda tajba, u fuq kollox mal-foqra, ma’ dawk li m’għandhom lil ħadd jaqbeż għalihom, ma’ dawk kollha li għandhom ħerqa għall-verità u għas-salvazzjoni ta’ Kristu, għalkemm ma jafuhiex jew ma jridux juruha, u dan skont il-kliem ta’ Ġesù li qal: “It-tabib ma jinħtiġuhx dawk li huma f’saħħithom, iżda l-morda, għax mhux lill-ġusti ġejt imsejjaħ, iżda l-midinbin” (Mk 2,17).
Illum, b’mod partikulari, ix-xogħol, urġenti tal-evanġelizzazzjoni ġdida jitlob l-impenn tal-Poplu kollu ta’Alla, irid ħeġġa, metodi ġodda u sura ġdida fit-tħabbir u x-xhieda tal-Evanġelju.

Il-ħidma titlob saċerdoti mdaħħlin għal kollox u fil-fond tal-misteru ta’ Kristu u kapaċi jħaddmu sura ġdida tal-ħidma pastorali, immarkata minn xirka liema bħalha mal-Papa, mal-Isqfijiet u mas-saċerdoti l-oħra, u minn kooperazzjoni li tagħti frott mal-lajċi, dejjem b’rispett sħiħ u b’inkoraġġiment tal-għanjiet, kariżmi u ministeri differenti li jkun hemm fil-komunità ekkleżjali
. “Illum din il-kitba seħħet intom u tisimgħu” (Lq 4,21). Ejjew nisimgħu darb’oħra dan il-kliem ta’ Ġesù fid-dawl tas-saċerdozju ministerjali li tiegħu wrejna x’inhuma n-natura u l-missjoni. Dak “illum” li dwaru Kristu tkellem, hu dak li huri li hu “l-milja taż-żminijiet”, iż-żmien tas-salvazzjoni sħiħa u definittiva, hu l-“illum” tal-Knisja. Il-konsagrazzjoni u l-missjoni ta’ Kristu: “L-Ispirtu tal-Mulej fuqi….hu ikkonsagrani u bagħatni nxandar il-bxara t-tajba lill-fqajrin…(ara Lq 4,18) huma l-fergħa ħajja li minnha joħorġu l-konsagrazzjoni u l-missjoni tal-Knisja, il-“milja” ta’ Kristu (ara Ef 1,23). Fit-twelid ġdid fil-Magħmudija, l-Ispirtu tal-Mulej jissawwab fuq dawk kollha li jemmnu, u jikkonsagrahom bħala tempju spiritwali u saċerdozju qaddis, u jibgħathom iħabbru l-għemejjel ta’ dak li sejħilhom mid-dlamijiet għad-dawl tiegħu tal-għaġeb (ara I Piet 2, 4-10). Is-saċedrdot għandu sehem mill-konsagrazzjoni u l-missjoni tal-Knisja b’mod speċifiku w awtorevoli, permezz tas-Sagrament tal-Ordni Sagri, li bih isir fih innifsu xebh ma’ Kristu, ir-Ras u r-Ragħaj, u jkollu sehem fil-missjoni li “jxandar il-bxara t-tajba lill-foqra”, f’isem u fil-persuna ta’ Kristu stess.
Fl-aħħar messaġġ tagħhom, l-Isqfijiet tas-Sinodu, bi ftit kliem, imma li jfissru ħafna, xandru fil-qasir “il-verità”, anzi “il-misteru” u “id-don” tas-saċerdozju ministerjali meta qalu: “L-identità tagħna ġejja fl-aħħar mill-aħħar mill-imħabba tal-Missier. Aħna magħqudin sagramentalment bis-saċerdozju ministerjali tagħna permezz tal-ħidma tal-Ispirtu s-Santu mal-Iben li hu bagħtilna bħala l-Qassis il-Kbir u r-ragħaj it-Tajjeb tagħna. Il-ħajja u l-ministeru tas-saċerdot ikomplu l-ħajja u l-ħidma ta’ Kristu nnifsu. Din hi l-identità tagħna, id-dinjità vera tagħna, il-bidu tal-ferħ tagħna, iċ-ċertezza ta’ ħajjitna”

KAP 3
L-ISPIRTU TAL-MULEJ FUQI

IL-ĦAJJA SPIRITWALI TAS-SAĊERDOT
Sejħa speċifika għall-qdusija

19. “L-Ispirtu tal-Mulej fuqi” (Lq 4 18). L-Ispirtu mhux biss hu “fuq” il-Messija, imma “jimlieh”, jidħol fih kollu kemm hu u jilħaq il-qiegħ ta’ dak kollu li hu u li jagħmel. L-Ispirtu hu tassew il-prinċipju tal-“konsagrazzjoni” u tal-“missjoni” tal-Messija, għax hu “ikkonsagrani u bagħatni nxandar il-bxara t-tajba lill-fqajrin…” (ara LI 4,18). Bl-Ispirtu s-Santu, Ġesù hu kollu kemm hu u hu biss ta’ Alla u għandu sehem mill-qdusija bla qies ta’ Alla, li jsejjaħlu, jagħżlu u jibagħtu. B’dan il-mod l-Ispirtu s-Santu jidher bħala l-għajn tal-qdusija u tas-sejħa għall-qdusija.

Dan l-istess “Spirtu tal-Mulej” hu “fuq” il-Poplu kollu ta’ Alla li hekk isir Poplu “konsagrat” lil Alla u “mibgħut” minn Alla biex iħabbar il-Bxara t-tajba għas-salvazzjoni. Il-membri tal-Poplu ta’Alla huma kollha “mimlijin” u “immarkati” mill-Ispirtu “ara (I Kor 12,13; 2 Kor 1, 21s. Ef 1,13; 4,30) u msejħin għall-qdusija. B’mod partikulari l-Ispirtu jurina u jwasslilna s-sejħa fondamentali li l-Missier jagħmel lil kulħadd sa minn dejjem: is-sejħa li nkunu “qaddisin u bla tebgħa quddiemu fl-imħabba” għaliex aħna predestinati li nkunu l-ulied adottivi tiegħu bi Kristu (ara Ef 1, 4-5). U dan mhux kollox. L-Ispirtu, huwa u jurina u jwasslilna din il-vokazzjoni, isir fina l-prinċipju u l-bidu biex isseħħ fina. L-Ispirtu tal-Iben (ara Gal 4,6) jagħmilna xebh ma’ Kristu Ġesù u jagħtina sehem mill-ħajja tiegħu bħala Iben, jiġifieri, jagħtina sehem fil-ħajja tiegħu ta’ mħabba għall-Missier u għall-ħutna kollha. “Jekk ngħixu bl-Ispirtu, ħalli nimxu bl-Ispirtu” (Gal 15, 25). B’dan il-kliem, l-Appostlu San Pawl ifak-karna li l-ħajja nisranija hi “ħajja spiritwali”, jiġifieri ħajja li l-Ispirtu jaħjiha u jmexxiha lejn il-qdusija u l-perfezzjoni tal-imħabba.
Il-Konċilju jgħid li “l-insara huma liema huma l-qagħda u l-kundizzjoni ta’ħajjithom huma msejħin għall-milja tal-ħajja nisranija u għall-perfezzjoni fl-imħabba”
, dan igħodd b’mod speċjali għas-saċerdoti, jiġifieri huma msejħin għal raġuni oħra wkoll u b’manjieri ġodda u differenti, ġejjin mis-Sagrament tal-Ordni Sagri.

20. Id-digriet tal-Konċilju dwar il-Ħajja u l-Ministeru tas-Saċerdoti jagħtina sintesi, tassew għanja u li ġġiegħlek taħseb, tal-“ħajja spiritwali” tas-saċerdoti u tad-don u d-dmir tagħhom li jkunu “qaddisin”. Bis-Sagrament tal-Ordni Sagri s-saċerdoti jsiru xebh ma’ Kristu saċerdot biex bħala ministri tar-Ras u ħaddiema flimkien mal-Ordni tal-Isqfijiet ikunu jistgħu jibnu u jkabbru l-Ġisem kollu tiegħu li hu l-Knisja. Bħall-insara kollha huma ġa rċevew fil-konsagrazzjoni tal-Magħmudija, is-sinjal u d-don tas-sejħa għolja tagħhom u tal-grazzja li tgħinhom u ġġiegħlhom minkejja d-dgħufija kollha tagħhom bħala bnedmin, ifittxu l-perfezzjoni (ara 2 Kor 12,9) skont kliem il-Mulej: “Kunu mela perfetti bħalma hu perfett Missierkom li hu fis-smewwiet” (Mt 5, 48). Iżda s-saċerdoti huma b’mod speċjali marbutin li jħabirku għall-perfezzjoni, għaliex huma konsagrati lil Alla f’sura ġdida permezz tal-ordinazzjoni tagħhom. Saru strumenti ħajja ta’Kristu l-qassis ta’ dejjem, biex tul iż-żminijiet ikunu jistgħu ikomplu l-opra tal-għaġeb tiegħu li jġedded fil-familja kollha tal-bnedmin bil-qawwa t’Alla. Għalhekk kull saċerdot għax bil-mod tiegħu jippreżenta l-persuna ta’ Kristu nnifsu, għandu grazzja speċjali. B’din il-grazzja, s-sajali. B’din il-grazzja, s-saċerdot, bil-qadi tal-Poplu kollu t’Alla, jista’ jfittex aħjar il-perfezzjoni ta’ Kristu, li tiegħu hu rappreżen-tant. Id-dgħufija tiegħu bħala bniedem tpatti għaliha l-qdusija ta’ dak li sar għalina qaddis, innoċenti, safi, maqtugħ mill-midinbin (Lh 7, 26)
.
Il-Konċilju l-ewwel isemmi s-sejħa “ta’ kulħadd” għall-qdusija. Din is-sejħa għanadha l-għeruq tagħha fil-Magħmudija, u tagħmel is-saċerdot wieħed mill-“fidili” (Chritifideles), bħala “wieħed mill-aħwa”, membru tal-Poplu ta’Alla, li jgawdi bil-ferħ id-don tas-salvazzjoni (ara Ef 4,4-6), fid-dmir bħal kulħadd li jimxi “skont l-Ispirtu” wara s-Sid u l-Mulej. Ħa niftaħru fil-kliem magħruf ta’ Santu Wistin: “Għalikom jien Isqof, bħalkom jien nisrani. Bħala Isqof jien għandi dmir x’naqdi, bħala nisrani għandi l-grazzja; bħala Isqof għandi quddiemi t-tiġrib, bħala nisrani s-salvazzjoni”
. Bl-istess mod il-Konċilju jitkellem ukoll dwar sejħa “speċifika” għall-qdusija, jew aħjar, dwar sejħa mibnija fuq is-Sagrament tal-Ordni Sagri bħala Sagrament proprju u speċifiku tas-saċerdot, u għalhekk jitlob konsagrazzjoni għal Alla permezz tal-ordinazzjoni. Santu Wistin jagħmel riferenza għal din il-vokazzjoni speċifika meta, wara l-kliem: “Għalikom jien Isqof, bħalkom jien nisrani”, ikompli jgħid “Għalhekk jekk hi raġuni aqwa ta’ ferħ li magħkom ksibt is-salvazzjoni milli ġejt magħżul bħala mexxej tagħkom, jiena se niddedika ruħi bil-ħila kollha tiegħi ħa nobdi l-kmand tal-Mulej u naqdikom, biex ma nurix li jien nieqes mill-ħajr lejn dak li salvani bi prezz li għamilni qaddej għalikom”
.

Il-Konċilju imbagħad ikompli jsemmi xi elementi meħtieġa biex ifissru x’inhi “l-kwalità speċifika” tal-ħajja spiritwali tas-saċerdot. Dawn huma dawk l-elementi li huma marbutin mal-“konsagrazzjoni” tas-saċerdot, li jagħmluh xebh ma’ Kristu, ir-Ras u r-Ragħaj tal-Knisja, mal-“missjoni” jew ministeru proprju tas-saċerdot, li tarmah u tobbligah ikun “strument ħaj ta’ Kristu l-Qassis ta’ dejjem” u jaġixxu “f’isem u fil-persuna ta’ Kristu nnifsu”, u mal-“ħajja” kollha tiegħu, imsejjaħ biex juri u jagħti xhieda fondamentali tar-“radikaliżmu tal-Evanġelju”
.

Ix-xebh ma’ Kristu r-Ras, ir-Ragħaj, u l-imħabba pastorali 
21. Bil-konsagrazzjoni sagramentali s-saċerdot isir xebh ma’ Ġesù Kristu bħala Ras u Ragħaj tal-Knisja, u hu mżejjen b’”setgħa spiritwali”, li m’hijiex ħlief sehem mill-awtorità li biha Ġesù Kristu jmexxi l-Knisja bl-Ispirtu tiegħu
.

Bil-qawwa ta’ din il-Konsagrazzjoni li tiġi mit-tisħib tal-Ispirtu fis-Sagrament tal-Ordni Sagri, il-ħajja spiritwali tas-saċerdot hija mmarkata, imsawra u karatterizata mill-mod proprju ta’ kif Ġesù Kristu jaħseb u jaġixxi bħala Ras u Ragħaj tal-Knisja: dan il-mod ta’ ħsieb u ta’ aġir ta’ Kristu fi ftit kliem hu l-imħabba pastorali.
Ġesù Kristu hu r-Ras tal-Ġisem tiegħu li hu l-Knisja. Hu r-“Ras” fit-tifsira ġdida u waħdanija ta’ “qaddej”, skont kliemu stess: “Bin il-bniedem ma ġiex biex ikun moqdi, imma biex jaqdi u biex jagħti ħajtu b’fidwa għall-kotra” (Mk 10, 45). Il-qadi ta’ Ġesù jilħaq il-qofol sħiħ tiegħu bil-mewt fuq is-salib, jiġifieri, bl-għoti sħiħ tiegħu b’umiltà u b’imħabba. “Xejjen lilu nnifsu billi ħa n-natura ta’ lsir, sar jixbah lill-bniedem u deher minn barra bħala bniedem; ċekken lilu nnifsu billi obda sal-mewt, anzi sal-mewt tas-salib…” (Fil 2, 7-8). L-awtorità ta’ Ġesù Kristu bħala Ras hi l-istess ħaġa bħall-qadi tiegħu, bħad-don tiegħu innifsu, bħad-dedikazzjoni umli u kollha mħabba għall-Knisja tiegħu. Dan kollu għamlu b’ubbidjenza perfetta lill-Missier. Hu l-Qaddej veru u waħdieni ta’ Alla, Qaddej li jbati, bħala Saċerdot u Vittma.
L-eżistenza spiritwali ta’ kull saċerdot tieħu l-ħajja u l-ispirazzjoni proprju minn din is-sura ta’ qadi, mill-qadi lill-Knisja, proprju għax mitluba mill-fatt li s-saċerdot hu xebh ma’ Ġesù Kristu, ir-Ras u l-Qaddej tal-Knisja
. Kif darba Santu Wistin fakkar lil ċertu Isqof nhar l-Ordinazzjoni tiegħu: “Dak li hu r-ras tal-poplu għandu l-ewwelnett jifhem li għandu jkun il-qaddej ta’ ħafna nies. U m’għandux jistmerr li jkun hekk, u nerġa’ ngħid, ma għandux jistmerr lil jkun il-qaddej ta’ ħafna nies, għaliex is-Sid tas-Sidien ma stmerrx li jsir qaddej tagħna”
.
Il-ħajja spiritwali tal-ministri tal-Patt il-Ġdid trid għalhekk ikollha din il-qagħda fondamentali tas-servizz tal-Poplu ta’Alla (ara Mt 20, 24s; Mk 10, 43-44), ħielsa minn kull pretensjoni jew xewqa li wieħed “jaħkem” fuq dawk fdati lilu (ara I Piet 5, 2-3). Is-saċerdot irid jaqdi dan is-servizz b’mod ħieles u bil-qalb, kif irid Alla. B’hekk is-saċerdoti, bħala ministri, bħala “presbiteri” tal-komunità, bil-persuna tagħhom iridu jkunu “eżempju” għall-merħla, li min-naħa tagħha hi msejħa biex turi din l-istess mġieba saċerdotali lejn id-dinja, biex twassal lill-familja kollha tal-bnedmin il-milja tal-ħajja u ħelsien sħiħ.
22. Il-figura ta’ Ġesù Kristu bħala Ragħaj tal-merħla tiegħu li hi l-Knisja turi u tippreżenta b’mod ġdid u aktar effettiv x’ifisser li Ġesù Kristu hu r-Ras u l-Qaddej tal-Knisja. Ġesù Kristu, huwa u jwettaq it-tħabbira profetika tal-Messija u tal-Feddej imħabbra mis-salmista u mill-profeta Eżekjel (ara Salm 22/23; Eżek 34, 11s), juri ruħu bħala “ir-Ragħaj it-Tajjeb” (Ġw 10,11.14), mhux biss ta’ Iżrael imma wkoll tal-familja kollha tal-bnedmin (ara Ġw 10,16). Il-ħajja kollha ta’ Kristu hi manifestazzjoni dejjem sejra tal-“imħabba pastorali” tiegħu, jew aħjar twettiq kull jum tagħha. Jitħassar il-folol imdejqa w mitluqa, bħal nagħaġ bla ragħaj (ara Mt 9, 35-36) u jiċċelebra bil-ferħ meta jerġgħu lura. Imur ifittex in-nagħaġ li xterdu u ntilfu, u jagħmel festa meta jerġgħu lura (ara Mt 18, 12-14). Imexxihom lejn mergħat kollhom ħdura u ħdejn l-ilma (ara Salm 22/23) u jħejji mejda għalihom u jmantihom bl-istess ħajja tiegħu. Ir-Ragħaj it-Tajjeb jagħti din il-ħajja bil-mewt u l-qawmien tiegħu, kif il-Knisja tkanta fil-Liturġija tagħha: “Ir-Ragħaj it-Tajjeb irxoxta! Dak li ta ħajtu għan-nagħaġ tiegħu, li miet għall-merħla tiegħu irxoxta, Hallelujah”
. Il-kittieb tal-Ewwel Ittra ta’ San Pietru, jsejjaħ lil Ġesù “ir-Ragħaj il-Kbir” (I Piet 5,4) għaliex il-ħidma tiegħu tkompli fil-Knisja permezz tal-Appostli (ara Ġw 21, 15-17) u s-suċċessuri tagħhom (ara I Piet 5,1s), u permezz tas-saċerdoti. Bis-saħħa tal-konsagrazzjoni tagħhom, is-saċerdoti huma xebh ma’ Ġesù Kristu ir-Ragħaj it-Tajjeb u huma msejħin biex ikunu jixbhuh u jgħixu l-istess imħabba pastorali tiegħu.
L-għoti tiegħu innifsu lill-Knisja hu mfisser minn dak l-għoti m’hemmx ieħor bħalu ta’ Għarus u Għarusa lil xulxin, kif spiss juruna l-kitbiet imqaddsa. Ġesù hu l-Għarus veru li joffri lill-Knisja l-inbid tas-salvazzjoni (ara Ġw 2,11). Dak li hu “Ras il-Knisja, is-Salvatur tal-Ġisem tiegħu” (Ef 5,23), “ħabb il-Knisja tiegħu u ta ħajtu għaliha. U dan għamlu biex iqaddisha bil-ħasil tal-ilma u l-Kelma, u biex iressaqha quddiemu din il-Knisja, sabiħa, bla tebgħa, bla tikmix, bla għajb, u b’xejn minn dan, imma qaddisa u bla tmaqdir minn ħadd” (Ef 5, 25-27). Il-Knisja hi tassew il-Ġisem li tiegħu Kristu hu r-Ras preżenti u attiv, imma hi wkoll l-għarusa li bħal Eva ġdida toħroġ mill-ġenb miftuħ tal-Feddej fuq is-salib. Mela Kristu qiegħed “quddiem” il-Knisja u “jmantniha u jieħu ħsiebha” (Ef 5, 29), u jagħti ħajtu għaliha. Is-saċerdot hu msejjaħ biex ikun ix-xbieha ħajja ta’ Ġesù Kristu, l-Għarus tal-Knisja
. Jibqa’, iva, dejjem membru tal-komunità bħala wieħed minn dawk li jemmnu flimkien ma’ ħutu l-oħra li ġew imsejħin mill-Ispirtu, iżda bis-saħħa tax-xebh tiegħu ma’ Kristu, ir-Ras u r-Ragħaj, is-saċerdot hu wkoll fil-qagħda ta’ għarus mal-komunità. “Għax jippreżenta 'l Kristu, ir-Ras, ir-Ragħaj u l-Għarus tal-Knisja, is-saċerdot jinsab mhux biss fil-Knisja, imma hu wkoll quddiem fil-Knisja”
. Għalhekk fil-ħajja spiritwali tiegħu hu msejjaħ biex jgħix l-imħabba ta’ għerusija ta’ Kristu għall-Knisja l-Għarusa tiegħu. Għalhekk 
Il-ħajja tas-saċerdot trid tiddi b’dan il-karattru ta’ għerusija li jitlob minnu li jkun xhud ta’ din l-imħabba ta’ għerusija ta’ Kristu, u hekk ikun kapaċi jħobb in-nies b’qalb ġdida, ġeneruż u safja, b’vera ċaħda tiegħu innifsu, u dedikazzjoni sħiħa, kostanti, u fidila u, fl-istess ħin, “b’għira ta’ Alla” (ara 2 Kor 11,2) u wkoll b’sura ta’ mħabba ta’ omm, kapaċi jġarrab “l-uġigħ tal-ħlas” sakemm “Kristu jissawwar fil-fidili” (ara Gal 4,19).
23. Il-prinċipju intimu tal-qawwa li taħji u tmexxi l-ħajja spiritwali tas-saċerdot, bħala dak li hu xebh ma’ Kristu, ir-Ras u r-Ragħaj, huwa l-imħabba pastorali, bħala parteċipazzjoni tal-imħabba pastorali tal-istess Kristu, don mogħti b’id miftuħa mill-Ispirtu s-Santu, u wkoll bħala dmir uj sejħa li jitolbu tweġiba ħielsa u mpenjattiva min-naħa tas-saċerdot. Il-kontenut essenzjali ta’ din l-imħabba pastorali hu l-għoti tiegħek innifsek, id-don sħiħ tiegħek innifsek lill-Knisja fuq l-eżempju ta’ Kristu. “L-imħabba pastorali hija dik il-virtù li biha nixbhu 'l Kristu fl-għoti tiegħu innifsu fil-qadi tiegħu. Mhux biss b’dak li nagħmlu, imma wkoll bl-għoti tagħna nfusna nuru l-imħabba ta’ Kristu għall-merħla tiegħu. L-imħabba pastorali turi kif naħsbu u naġixxu, turi kif ikunu r-relazzjonijiet tagħna man-nies. Titlob ħafna minna”
.
L-għoti tagħna nfusna li hu l-bidu u s-sintesi tal-imħabba pastorali hu għoti favur il-Knisja. Dan kien tassew minnu għal Kristu li “ħabb il-Knisja u ta ħajtu għaliha” (Ef 5,25), u fl-istess ħin hu minnu wkoll għas-saċerdot. Bl-imħabba pastorali, li turi l-ħidma tal-ministeru saċerdotali hi “ħidma ta’ mħabba” (amoris officium)
, “is-saċerdot li jilqa’ s-sejħa għall-ministeru, hu f’qagħda li jagħmilha għażla ta’ mħabba, hekk li l-Knisja u l-erwieħikunu l-interess ewlieni tiegħu u, b’din l-ispiritwalità konkreta, ikun kapaċi jħobb il-Knisja universali u dik il-parti tal-Knisja fdata lilu bl-istess imħabba kbira li biha raġel iħobb 'il martu”
. M’hemmx limiti għall-għoti tiegħek innifsek, għalien dan l-għoti għandu l-istess ħeġġa appostolika u missjunarja ta’ Kristu, ir-Ragħaj it-Tajjeb, li qal: “Għandi wkoll nagħaġ oħra li m’humiex minn dan il-maqjel: lilhom ukoll jeħtieġ li niġbor, u huma jisimgħu leħni, u jkun hemm merħla waħda, ragħaj wieħed” (Ġw 10,16).
Fil-komunità tal-Knisja l-imħabba pastorali tas-saċerdot, b’mod partikulari u speċifiku, twasslu u titolbu li jkollu relazzjoni personali mal-presbiterju, ħaġa waħda fl-Isqof u mal-Isqof, kif juri b’mod espliċitu l-Konċilju: “L-imħabba pastorali titlob li s-saċerdot jaħdem dejjem f’rabta ta’ xirka mal-Isqof u ma’ ħutu s-saċerdoti, biex il-ħidma tiegħu ma tkunx għal xejn”
. L-għoti tagħna nfusna lill-Knisja jinteressaha għaliex hi l-Ġisem u l-Għarusa ta’ Ġesù Kristu. Għalhekk l-imħabba tas-saċerdot trid titqies primarjament b’riferenza għal Ġesù Kristu nnifsu. Biss jekk is-saċerdot iħobb jew jaqdi 'l Kristu, ir-Ras u l-Għarus tal-Knisja l-imħabba tiegħu issir il-bidu, il-kriterju, il-qjies u l-ħeġġa tal-imħabba u l-qadi tiegħu għall-Knisja, il-Ġisem u l-Għarusa ta’ Kristu. L-Appostlu San Pawl dan fehmu b’mod tassew ċar u żgur. Huwa u jikteb lill-insara tal-Knisja f’Korintu, jgħid: “aħna m’aħniex ħlief qaddejja tagħkom minħabba f’Ġesù Kristu” (2 Kor 4, 5). Fuq kollox dan kien it-tagħlim ċar u programmatiku ta’ Ġesù li mar jafda lil San Pietru l-ministeru tar-ragħaj tal-merħla biss wara li dan tenna għal tliet darbiet l-imħabba tiegħu, anzi li wara għal tliet darbiet wera x’kienet l-imħabba preferenzjali tiegħu. “Għat-tielet darba staqsieh: ‘Xmun, bin Ġwanni, tħobbni int?’ Pietru qal: ’Mulej, inti taf li nħobbok’. Qallu Ġesù: ‘Irgħa n-nagħaġ tiegħi.’”(Ġw 21, 17).
L-imħabba pastorali, li għandha l-bidu speċifiku tagħha fis-Sagrament tal-Ordni Sagri, tilħaq it-tifsir sħiħ u l-għola mantenimet tagħha fl-Ewkaristija. Kif jgħid il-Konċilju: “Din l-imħabba pastorali toħroġ l-aktar mis-Sagrifiċċju ewkaristiku li hu ċ-ċentru w l-għerq tal-ħajja saċerdotali kollha. Ir-ruħ tas-saċerdot għalhekk tħabrek biex tapplika għliah stess il-ħidma li sseħħ fuq l-artal tas-sagrifiċċju”
. Infatti l-Ewkaristija tirrapreżenta, tagħmel preżenti mill-ġdid, is-sagrifiċċju tas-salib, l-għoti sħiħ ta’ Kristu lill-Knisja, id-don tal-Ġisem tiegħu li ngħata u tad-Demm tiegħu li xxerred, bħala l-ogħla xhieda tal-fatt li hu r-Ras u r-Ragħaj, il-Qaddej u l-Għarus tal-Knisja. Proprju minħabba dan, l-imħabba pastorali tas-saċerdot mhux biss toħroġ mill-Ewkaristija, imma fiċ-ċelebrazzjoni tal-Ewkaristija ssib l-ogħla sħuħija tagħha l-istess kif mill-Ewkaristija s-saċerdot jikseb il-grazzja u d-dmir li joffri ħajtu kollha bħala “sagrifiċċju”.
Din l-istess imħabba pastorali hi l-prinċipju dinamiku intimu li jista’ jgħaqqad flimkien il-ħafna ħidmiet tas-saċerdot. Bis-saħħa ta’ din l-imħabba pastorali sseħħ dik l-għaqdq essenzjali li trid tibqa’ dejjem, bejn il-ħajja spiritwali tas-saċerdot u l-ħidma esterna u d-dmirijiet kollha tagħha, biex dawn jistgħu isiru sewwa, ħaġa li hi tassew urġenti fil-qagħda soċjo-kulturali u ekklezjali tal-lum, hekk komplessa, hekk imxerrda, hekk imfarrka. Biss jekk is-saċerdot jorbot kull mument u kull ħidma tiegħu mal-għażla fondamentali li “jagħti ħajtu għall-merħla tiegħu”, ikun jista’ jiżgura dik l-għaqda li hi indispensabbli u vitali għall-armonija ta’ ħajtu u għall-qjies fl-ispiritwalità tiegħu. Il-Konċilju jfakkarna li “s-saċerdoti jiksbu l-għaqda f’ħajjithom billi jingħaqdu ma’ Kristu, li l-ikel tiegħu kien li jagħmel ir-rieda ta’ Dak li bagħat jagħmel il-ħidma tiegħu...B’dan il-mod, bil-qadi tad-dmir tar-Ragħaj it-Tajjeb, is-saċerdoti jsibu, fil-qadi stess tal-imħabba pastorali, r-rabta tal-perfezzjoni saċerdotali li tgħaqqad flimkien ħajjithom u l-ħidmiet tagħhom”
.

Il-ħajja spiritwali fit-tħaddin tal-ministeru
24. L-Ispirtu tal-Mulej ikkonsagra 'l Kristu u bagħtu jħabbar il-Bxara t-Tajba (Lq 4,18). Il-missjoni tas-saċerdot m’hijiex xi ħaġa li m’għandha xejn x’taqsam mal-konsagrazzjoni tiegħu, jew qiegħda biss ħdejha, imma hi l-għan intrinsiku u vitali tal-konsagrazzjoni tiegħu: ikkonsagrat għall-missjoni. F’dan is-sens, mhux biss il-konsagrazzjoni, imma l-missjoni wkoll hi taħt is-siġill tal-Ispirtu u taħt l-influw-enza tal-qawwa tiegħu li jqaddes.
Dan ġara fil-ħajja ta’ Ġesù. Dan ġara fil-ħajja tal-Appostli u tas-suċċessuri tagħhom. Dan jiġri għall-Knisja kollha u, fiha, għas-saċerdoti tagħha: ilkoll jirċievu l-Ispirtu bħala don, bħala sejħa għall-qdusija, bħala qadi tal-missjoni tagħhom
.
Mela hemm rabta intima bejn il-ħajja spiritwali tas-saċerdot u t-tħaddim tal-ministeru tiegħu
, rabta li l-Konċilju jfisser b’dan il-mod: “Għalhekk (is-saċerdoti) għandhom is-sisien tagħhom fil-ħajja tal-Ispirtu huma u jaqdu l-ministeru tal-Ispirtu w tal-ġustizzja (ara 2 Kor 3, 8-9), sakemm joqogħdu għar-rieda tal-Ispirtu ta’ Kristu li jaħjihom u jmexxihom. Għaliex il-ħidmiet qaddisa tagħhom ta’ kull jum li huma jaqdu f’rabta sħiħa mal-Isqof u ma’ ħuthom is-saċerdoti l-oħra, huma mmexxijin lejn il-perfezzjoni tal-ħajja. L-istess qdusija saċerdotali tgħin ħafna biex il-ministeru saċerdotali jilħaq il-milja tiegħu u jagħti kotra ta’ frott
. Fassal ħajtek fuq dak li jkollok f’idejk. Din hi l-istedina u t-twissija li l-Knisja tagħmel lis-saċerdot fir-rit tal-ordinazzjoni meta l-offerti tal-Poplu t’Alla għas-sagrifiċċju Ewkaristiku jitqiegħdu f’idejh. Il-“ministeru” li tiegħu s-saċerdot hu “amministratur” (ara 1 Kor 4,1) hu bla dubju ta’ xejn Kristu nnifsu, li fl-Ispirtu, hu l-għajn tal-qdusija u s-sejħa għaliha. Dan il-“misteru” jrid ikun jidher fil-ħajja tas-saċerdot. Biex dan iseħħ hi meħtieġa għassa kbira u għarfien ħaj. U r-rit tal-Ordinazzjoni dan igħidu bil-kliem: “Ifhem sewwa dak li tagħmel”. Hekk ukoll San Pawl wissa lil Timotju: “Tinsiex il-grazzja li għandek fik” (I Tim 4,14; ara 2 Tim 1,6).

Din ir-relazzjoni bejn il-ħajja spiritwali tas-saċerdot u t-tħaddim tal-ministeru tiegħu tista’ tiġi mfissra wkoll b’riferenza għall-imħabba pastorali li tingħata mis-Sagrament tal-Ordni Sagri. Il-ministeru tas-saċerdott, proprju għax hu parteċipazzjoni fil-ministeru salvifiku ta’ Ġesù Kristu, ir-Ras u r-Ragħaj tal-Knisja, ma jistax ma jfissirx dik l-imħabba pastorali li hi kemm il-bidu u kemm lp-ispirtu tal-qadi tiegħu u tal-għoti tiegħu innifsu. Fir-realtà oġġettiva tiegħu, il-ministeru saċerdotali hu ħidma ta’ mħabba (amoris officium), skont il-kliem ta’ Santu Wistin, iċċitat aktar 'il fuq. Din ir-realtà oġġettiva fiha nfisha hi l-pedament u l-ħtieġa ta’ ethos li jaqbel magħha, u mka jistax ikun għajr ħajja ta’ mħabba, kif juri Santu Wistin innifsu: sit amoris officium pascere dominicum gregen (ħa tkun ħidma ta’ mħabba li tirgħa l-merħla tal-Mulej)
. Dan l-ethos, u għalhekk din il-ħajja spiritwali, mhux ħlief li tilqa’, b’mod konxju w ħieles, jiġifieri b’moħħok u qalbek, fid-deċiżjonijiet u l-ħidmiet tiegħek - il-“verità” tal-ministeru saċerdotali bħala amoris officium - ħidma ta’ mħabba.
25. Biex il-ħajja spiritwali tikber bit-tħaddim tal-ministeru saċerdotali, hu meħtieġ li s-saċerdot kontinwament iġedded u jagħraf aktar fil-fond li hu ministru ta’ Ġesù Kristu permezz tal-konsagrazzjoni sagramentali u permezz tax-xebh ma’ Kristu, ir-Ras u r-Ragħaj tal-Knisja.
Dan l-għarfien mhux biss jaqbel mal-istess natura tal-missjoni li s-saċerdot jaqdi favur il-Knisja u l-familja kollha tal-bnedmin, imma jiddetermina wkoll x’għandha tkun il-ħajja spiritwali tas-saċerdot li jrid jagħmel din il-missjoni. Is-saċerdot ma jintgħażilx minn Kristu bħala xi “ħaġa” imma bħala “persuna”. Fi kliem ieħor m’huwiex xi ħaġa passiva, bla ħajja, imma hu “strument ħaj”, kif jgħidilna l-Konċilju, fejn jitkellem proprju dwar id-dmir tas-saċerdot li jfittex il-perfezzjoni
. U l-Konċilju wkoll jitkellem dwar is-saċerdoti bħala sieħba u kollaboraturi ta’ Alla li hu “qaddis u jqaddes”
.
B’dan il-mod, fil-qadi tal-ministeru tiegħu, is-saċerdot hu mpenjat sewwa bħala persuna konxja, ħielsa w responsabbli. Ir-rabta ma’ Ġesù Kristu, li tinħoloq bil-konsagrazzjoni u bix-xebh ma’ Kristu fis-Sagrament tal-Ordni Sagri, toħloq u titlob fis-saċerdot rabta oħra li tiġi mill-“intenzjoni” tiegħu, jiġifieri, mill-għażla konxja u ħielsa tiegħu li jagħmel bil-ħidma ministerjali tiegħu, dak li l-Knisja trid tagħmel. Din ir-rabta min-natura tagħha tfittex li tkun dejjem aktar wiesgħa u aktar sħiħa, b’mod li tinfluwenza l-mod kif is-saċerdot jaħseb, iħoss u jgħix; fi kliem ieħor, toħloq fis-saċerdot “dispożizzjonijiet” morali w spiritwali li jkunu jaqblu ma’ dak li jagħmel.

Ma hemmx dubju li l-ħidma tal-ministeru saċerdotali, speċjalment fiċ-ċeleb-razzjoni tas-Sagramenti, tikseb qawwa għas-salvazzjoni mill-ħidma ta’ Kristu nnifsu, li hu preżenti fis-Sagramenti. Iżda Alla, biex juri li hi don kollu kemm hu ġej minnu s-salvazzjoni li biha l-bniedem “isalva”, fil-pjan tiegħu ta’ salvazzjoni ried li t-tħaddim tal-ministeru saċerdotali jkun jiddependi ftit jew wisq mill-mod kif il-bniedem jilqgħu u jissieħeb fih
. B’mod partikulari, il-qdusija tal-ministru, kbira jew żgħira, tassew tinfluwenza t-tħabbira tal-Kelma, iċ-ċelebrazzjoni tas-Sagramenti, u t-tmexxija tal-komunità fl-imħabba. Dan il-Konċilju qalha bl-aktar mod ċar: “Il-qdusija stess tas-saċerdoti hi ta’ siwi kbir għall-ministeru tagħhom biex tassew jirnexxi: għaliex jekk hu tassew li l-grazzja ta’ Alla tista’ twassal is-salvazzjoni wkoll permezz ta’ ministri li ma jistħoqqilhomx ikunu ministri, madankollu, bħala regola Alla jippreferixxi juri l-kobor tiegħu permezz ta’ dawk li joqogħdu aktar għall-ispirazzjoni u t-tmexxija tal-Ispirtu s-Santu, u li, minħabba r-rabta intima tagħhom ma’ Kristu u minħabba l-qdusija ta’ ħajjithom jistgħu jgħidu bħal San Pawl: ‘Ngħix, imma mhux jien, iżda jgħix fija Kristu’” (Gal 2, 20)
.
Il-fatt li wieħed jagħraf li hu ministru ta’ Ġesù Kristu, ir-Ras u r-Ragħaj tal-Knisja, iġib miegħu għarfien kollu ħajr u ferħ li rċieva grazzja speċjali u teżor mingħand Ġesù Kristu: il-grazzja li l-Mulej minn rajh għażlu biex ikun “strument ħaj” għall-ħidma tas-salvazzjoni. Din l-għażla hi xhieda tal-imħabba ta’ Kristu għas-saċerdoti. Din l-imħabba, l-istess bħal kull imħabba oħra, titlob tweġiba. Wara li qam mill-imwiet, Ġesù għamel lil San Pietru mistoqsija fondamentali dwar imħabbtu: “Xmun, bin Ġwanni, tħobbni aktar minn dawn?” U mat-tweġiba ta’ San Pietru ġiet mogħtija missjoni: “Irgħa n-nagħaġ tiegħi” (Ġw 21,15). Ġesù jistaqsi lil San Pietru jħobbux qabel jafdalu l-merħla tiegħu, bikex ikun jista’ jafdahielu. Iżda, fil-fatt, hi l-imħabba ħielsa ta’ Ġesù, imħabba li San Pietru ma talabhiex, li wasslet lil Ġesù biex jagħmel il-mistoqsija lil San Pietru u jafdalu l-merħla “tiegħu”. Għalhekk kull ħidma tal-ministeru saċerdotali, waqt li twassal għall-imħabba u l-qadi tal-Knisja, twassal ukoll biex tqawwi dejjem aktar l-imħabba u l-qadi ta Ġesù Kristu, ir-Ras, ir-Ragħaj u l-Għarus tal-Knisja, imħabba li hi dejjem tweġiba għall-imħabba ħielsa ta’Alla fi Kristu, li minn rajh ħabbna qabel ma ħabbejnieh aħna. U aktar ma tikber l-imħabba għal Ġesù Kristu, aktar tikber l-imħabba wkoll għall-Knisja: Aħna ragħajja tagħkom (pascimur vobiscum). J’Alla l-Mulej jagħtina s-saħħa li nħobbukom hekk li nkunu lesti mmutu għalikom, bl-għemil u bil-qalb (aut effectu aut affectu)
.
26. Minħabba t-tagħlim għażiż tal-Konċilju Vatikan II
, nistgħu inkunu nafu x’inhuma l-kundizzjonijiet u l-esiġenzi, il-metodi u l-frott tar-rabta bejn il-ħajja spiritwali tas-saċerdot u l-ħidma tal-ministeri tiegħu tal-Kelma, tas-Sagramenti u tas-servizz tal-imħabba.

Is-saċerdot hu qabel xejn ministru tal-Kelma ta’ Alla: ġie kkonsagrat u mibgħut ixandar lil kulħadd il-Bxara t-Tajba tas-Saltna, u jsejjaħ kull bniedem għall-ubbidjenza tal-fidi u jwassal lil dawk li jemmnu għall-għarfien u għal xirka dejjem aqwa mal-misteru t’Alla, irrivelat u mwassal lilna minn Kristu. Għalhekk is-saċerdot innifsu irid ikun dejjem aktar personalment midħla tal-Kelma t’Alla; mhux biżżejjed li jkun intiż mill-problemi lingwistiċi u esegetiċi tal-Iskrittura, għalkemm dan żgur meħtieġ, iżda jeħtieġlu jersaq lejn il-Kelma t’Alla bi ħlewwa ta’ qalb u fi spirtu ta’ talb, biex din il-Kelma tidħol fil-fond ta’ ħsibijietu, tas-sentimenti tiegħu u toħloq fih mentalità ġdida - “il-ħsieb tal-Mulej” (I Kor 2,16), b’mod li kliemu, l-għażliet tiegħu, l-imġieba tiegħu jkunu dejjem rifless, tħabbira u xhieda tal-Evanġelju. Biss jekk is-saċerdot “jibqa’” fil-Kelma, isir dixxiplu tal-Mulej, jagħraf il-verità u jkun tassew ħieles u jegħleb kull qagħda li tkun kontra jew barra l-Evanġelju (Ara Ġw 8, 31-32). Is-saċerdot għandu jkun l-ewwel wieħed “li jemmen” il-Kelma, żgur fuq li żgur li kliem il-ministeru tiegħu m’humiex “tiegħu”, imma huma ta’ Dak li bagħtu. Hu mhux sid tal-Kelma, imma qaddej tagħha. Din il-Kelma m’hix tiegħu biss: giha hu midjun mal-Poplu t’Alla. Proprju għaliex ixandar l-Evanġelju, u biex ikun jista’ jxandar l-Evanġelju, u biex ikun jista’ jxandar l-Evanġelju, is-saċerdot, bħall-Knisja, għandu dejjem aktar jagħraf il-ħtieġa li hu wkoll ikun evanġelizzat
. Hu jħabbar il-Kelma bħala “ministru”, imsieħeb mal-awtorità profetika ta’ Kristu w tal-Knisja. Għalhekk biex ikollu garanzija għalih innifsu u l-fidili kollha jkollhom il-garanzija li qiegħed iwasslilhom l-Evanġelju fis-sħuħija kollha tagħha, is-saċerdot hu msejjaħ biex jiżviluppa fih innifsu sensibbiltà, imħabba, u dispożizzjoni speċjali għat-tradizzjoni ħajja tal-Knisja u tal-Maġisteru; dawn m’humiex xi ħaġa barranija għall-Kelma, għax jagħtuha t-tifsir veru tagħha u jħarsulha s-sens awtentiku tagħha
.

Iżda l-aktar fiċ-ċelebrazzjoni tas-Sagramenti u tal-Liturġija tas-Sigħat li s-saċerdot hu msejjaħ biex jgħix u jagħti xhieda tal-għaqda sħiħa li hemm bejn it-tħaddim tal-ministeru u l-ħajja spiritwali tiegħu; id-don tal-grazzja mogħti lill-Knisja isir għajn ta’ qdusija u sejħa għall-qdusija. Għas-saċerdot ukoll il-qofol kemm tal-ministeru u kemm tal-ħajja spiritwali tiegħu, hu l-Ewkaristija, għaliex “fiha jinsab il-ġid spritwali kollu tal-Knisja li hu Kristu nnifsu, l-Għid tagħna u 

ħobż ħaj li, permezz ta’ Ġismu mogħti l-ħajja mill-Ispirtu s-Santu, jagħti l-ħajja tal-bnedmin, li huma mistednin u mwassla biex joffru miegħu lilhom infushom, it-taħbit kollu tagħhom, u l-ħolqien kollu”
.
Minn kull Sagrament, u b’mod partikulari ill-grazzja speċifika u proprja ta’ kull Sagrament, il-ħajja spiritwali tas-saċerdot tikseb għadd ta’ kwalijtajiet, għax tiġi mibnija u msawra mill-ħafna karatteristiċi u esiġenzi ta’ kull Sagrament li s-saċerdot jiċċelebra u jgħix.

Għandi issa kelma speċjali dwar is-Sagrament tal-Penitenza, li tiegħu s-saċerdoti huma ministri, imma li minnu huma wkoll għandhom jiksbu ġid, billi jsiru xhieda tal-mogħdrija t’Alla għall-midinbin.

Nixtieq hawn intenni dak li ktibt fl-Eżortazzjoni Appostolika Reconciliatio et Paenitentia: “Il-ħajja spiritwali u pastorali tas-saċerdot, l-istess bħall-ħajja tal-aħwa, lajċi u reliġjużi, tiddependi ħafna milli jersqu, spiss u bil-għaqal kollu, għas-Sagrament tal-Penitenza. Iċ-ċelebrazzjoni tal-Ewkaristija, il-ministeru tas-Sagramenti l-oħra, il-ħeġġa pastorali, ir-relazzjonijiet mal-fidili, ix-xirka mal-aħwa, il-kooperazzjoni mal-Isqof, il-ħajja tat-talb, fi ftit kliem il-ħajja kollha tas-saċerdot tikseb żgur ħsara, jekk hu jonqos, jew minħabba traskuraġni, jew minħabba xi raġuni oħra, li jersaq għas-Sagrament tal-Penitenza b’mod regolari, imqanqal minn fidi vera u minn devozzjoni xierqa. Saċerdot li ma jqerrx dnubietu jew li jqerrhom ħażin, iġarrab ħsara fil-fatt li hu saċerdot, u fil-fatt li hu msejjaħ biex jaqdi l-ministeru ta’ saċerdot, u b’dan tintebaħ ukoll il-komunità, li tagħha hu l-ministru”
.
Fl-aħħarnett is-saċerdot hu msejjaħ biex juri f’ħajtu l-awtorità u l-qadi ta’ Ġesù Kristu, ir-Ras u r-Ragħaj tal-Knisja, billi jagħti ħajja u jmexxi l-komunità ekkleżjali, jiġifieri, billi jiġbor flimkien “il-familja kollha ta’Alla bħala xirka ta’ aħwa mimlijin bl-Ispirtu tal-għaqda” jwassalha “għand il-Missier bi Kristu, fl-Ispirtu s-Santu”
. Dan il-munus regendi, dan id-dmir ta’ tmexxija hu dmir kompless u delikat ħafna għaliex mhux biss jitlob li tingħata attenzjoni lil kull persuna u lill-vokazzjonijiet kollha, imma wkoll titlob ħila biex jikkoordina d-doni u l-kariżmi kollha li l-Ispirtu s-Snatu jqajjem fil-komunità, jagħżilhom u jużahom għall-bini tal-Knisja dejjem f’għaqda sħiħa mal-Isqfijiet. Dan hu ministeru li jitlob mis-saċerdot ħajja spiritwali qawwija, għanja b’dawk il-kwalitajiet u dawk il-virtujiet li huma proprji “jippersiedi” u “jmexxxi” komunità, tal-“presbiteru” fis-sens l-aktar għoli u għani tal-kelma: dawn il-kwalitajiet u dawn il-virtujiet huma l-fedeltà, l-integrità, il-konsistenza, l-għerf, spirtu li jilqa’ bil-qalb kull min jiġi, spirtu ta’ ħbiberija, tjieba tal-qalb, fehma soda dwar dak li huwa essenzjali u fehma ħielsa fejn jista’ jkun hemm ħafna opinjonijiet dwar l-istess ħaġa, nuqqas ta’ interessi personali, sabar, ħeġġa fil-ħidma ta’ kull jum, fiduċja kbira fil-ħidma moħbija tal-grazzja li tidher fil-qlub sempliċi u fil-foqra (ara Titu 1, 7-8).
Il-ħajja tas-saċerdot u r-radikaliżmu tal-Evanġelju
26. “L-Ispirtu tal-Mulej fuqi” (Lq 4,18). L-Ispirtu s-Santu mogħti fis-Sagrament tal-Ordni Sagri hu għajn ta’ qdusija u sejħa għall-qdusija; mhux biss jagħmel li-saċerdot xebh ma’ Kristu, ir-Ras u r-Ragħaj tal-Knisja u jafdalu missjoni profetika, saċerdotali u regali li jrid jaqdi f’isem Kristu u fil-persuna ta’Kristu, imma jħeġġeġ u jaħji l-ħajja ta’ kull jum tas-saċerdot u jagħniha b’doni u esiġenzi, virtujiet w inċentivi, li jinġabru flimkien fl-imħabba pastorali. Imħabba bħal din tgħaqqad flimkien il-valuri u l-virtujiet kollha li jinsabu fl-Evanġelju u hi fl-istess ħin qawwa li tgħin biex il-perfezzjoni nisranija tilħaq il-qofol tagħha
.

Għall-insara kollha, bla ebda eċċezzjoni, ir-radikaliżmu tal-Evanġelju hu esiġenza fondamentali li wieħed ma jistax jiċħadha, għax toħroġ mis-sejħa biex dak li jkun jimxi wara Kristu, u jkun jixbhu, minħabba x-xirka ta’ ħajja miegħu, li jġib l-Ispirtu s-Santu (ara Mt 8, 18s; 10,37s; Mk 8,34s; 10, 17-21; Lq 9,5s). Din l-esiġenza tintalab lis-saċerdoti mhux biss għax huma “fil-“Knisja imma wkoll għaliex huma b’xi mod imexxu fil-Knisja, għax huma xebh ma’ Kristu, ir-Ras u r-Ragħaj, imħarrġin w impenjati fil-ministeru mogħti lilhom mill-ordinazzjoni, u ispirati mill-imħabba pastorali. Issa fi ħdan ir-radikaliżmu tal-Evanġelju u bħala dehra tiegħu, insibu ħafna virtujiet u esiġenzi morali li huma deċiżivi għall-ħajja spiritwali u pastorali tas-saċerdot, bħalma huma l-fidi, l-umiltà quddiem il-misteru t’Alla, il-ħniena, l-għaqal. Sinjali ewlieni tar-radikaliżmu tal-Evanġelju huma l-“kunsilli evanġeliċi” li l-Mulej isemmi fid-diskors ta’ fuq il-muntanja (ara Mt 5,7) u fosthom il-kunsilli b’rabta intima bejniethom tal-ubbidjenza, tas-safa u tal-faqar
. Is-saċerdot hu msejjaħ biex jgħix dawn il-kunsilli skont il-mod u, aktar fil-fond, skont il-għan u t-tifsir oriġinali li joħorġu mill-identità proprju tiegħu bħala saċerdot u li juruha.
27. “Fost il-virtujiet l-aktar meħtieġa għall-ministeru tal-presbiter ta’ min isemmi dik id-dispożizzjoni tar-ruħ li twassal lis-saċerdot biex ikun dejjem lest ifittex li sseħħ mhux ir-rieda tiegħu imma dik ta’min bagħtu (ara Ġw 4,34; 5,30; 6,38)
. Hi l-ubbidjenza, li fil-każ tas-saċerdoti għandha xi karatteristiċi partikulari.
Hi l-ewwelnett ubbidejnza “appostolika”, jiġifieri għarfien, qadi u mħabba tal-Knisja fl-istruttura ġerarkika tagħha. Ma jistax ikun hemm ministeru saċerdotali li ma jkunx f’xirka mal-Papa u mal-Kulleġġ tal-Isqfijiet, u b’mod partikulari mal-Isqof djoċesan, li għandu jkollu “r-rispett u l-ubbidjenza” li s-saċerdoti wegħdulu fir-rit tal-ordinazzjoni. Din is-“sottomissjoni” lejn dawk li għandhom awtorità fil-Knisja m’hijiex xi ħaġa umiljanti għax toħroġ mil-libertà responsabbli tas-saċerdot, li jaċċetta mhux biss dak li titlob ħajja ekkleżjali organika w organizzata, imma taċċetta wkoll il-grazzja tad-dixxerniment u tar-responsabbiltà fid-deċizjonijiet ekkleżjali, li Ġesù wiegħed li jagħti sgur lill-Appostli u s-suċċessuri tagħhom, biex jiġi mħares bil-fedeltà kollha l-misteru tal-Knisja u biex ix-xirka tal-komunità ekkleżjali tkun moqdija fil-mixi tal-membri kollha tagħha flimkien lejn is-salvazzjoni. Ubbidjenza nisranija vera, meta saċerdot jgħixha fuq il-pedament veru tagħha, mingħajr serviliżmu, tgħinu jaqdi skont l-Ispirtu tal-Evanġelju, l-awtorità li tingħatalu għall-ħidma tiegħu fost il-Poplu t’Alla: awtorità nieqsa mill-abbużi u minn spirtu demagoġiku. Biss min jaf jobdi fi Kristu, jaf kif għandu jitlob l-ubbidjenza ta’ ħaddieħor, skont l-Evanġelju.
L-ubbidejnza saċerdotali għandha wkoll “esiġenza komunitarja”: m’hijiex l-ubbidjena ta’ndividwu li waħdu għandu relazzjoni mal-awtorità, imma hi ubbidjenza li tidħo, fil-fond tal-għaqda tal-presbiterju, li bħala presbiterju hu msejjaħ biex jgħix f’kollaborazzjoni sħiħa mal-Isqof u, permezz tiegħu, mas-suċċessur ta’ San Pietru
.
Dan l-aspett tal-ubbidjenza tas-saċerdot jitlob spirtu għoli ta’axxetiżmu, kemm billi s-saċerdot ma tintrabatx ma’ dak li jogħġbu l-aktar jew mal-opinjonijiet tiegħu u kemm jekk ikun lest li jħalli 'l sħabu juru t-talenti u l-kapaċitajiet tagħhom mingħajr ma jġhir għalihom jew jippika magħhom. L-ubbidjenza tas-saċerdot hi ubbidjenza fis-solidarjetà, għax is-saċerdot jagħmel parti minn presbiterju wieħed u dejjem fi presbiterju wieħed, ma’ presbiterju wieħed hu responsabbli ta’ dak li jsir u jintgħażel.
Fl-aħħarnett l-ubbidejnza tas-saċerodt għandha karattru “pastorali” partikulari. Dan ifisser li s-saċerdot jgħix l-ubbidjenza tiegħu billi jkun dejjem lest li jinħataf, kważi jħalli li “jittiekel”, mill-ħtiġijiet u l-esiġenzi tal-merħla tiegħu. Dawn il-ħtiġijiet u dawn l-esiġenzi jridu jkunu raġoneveli u, xi kultant, wieħed irid jgħarbilhom u jara kemm huma tassew minnhom; iżda ma nistgħux niċħdu li l-ħajja tas-saċerdot hi kollha kemm hi “meħuda” mill-ġuħ għall-Evanġelju, għall-fidi, għat-tama, għall-imħabba ta’Alla u tal-misteru tiegħu, ġuħ li ftit jew wisq jinsab dejjem fil-Poplu ta’ Alla fdat lilu.
28. Fost il-kunsilli evanġeliċi - jikteb il-Konċilju - “għandha post mill-aqwa bħala don għażiż tal-grazzja ta’Alla, mogħti mill-Missier lil xi wħud (ara Mt 19,11; 1 Kor 7, 32-34), il-verġinità u ċ-ċedlibat. Din il-kontinenza sħiħa għas-Saltna tas-Smewwiet, il-Knisja dejjem żammitha fl-ogħla ġieh bħala sinjal u simbolu tal-imħabba u bħala għajn speċjali ta’ frott spiritwali fid-dinja”
. Fil-verġinità u ċ-ċelibat il-kastità tħares it-tifsir ewlieni tagħha, jiġifieri li s-sesswalità tal-bniedem wieħed jgħixha bħala sinjal veru u qadi mill-aqwa tal-għaqda fl-imħabba u fl-għoti sħiħ ta’ żewġ persuni lil xulxin. Dan it-tifsir jinsab kollu kemm hu sħiħ fil-verġinità, għaliex fiha, minkejja ċ-ċaħda għaż-żwieġ, isseħħ it-“tifsira nuzjali” tal-ġisem permezz tal-għaqda fl-imħabba u tal-għoti sħiħ tal-persuna kollha kemm hi lil Ġesù Kristu u lill-Knisja tiegħu: dan kollu hu tħabbira u għixien minn qabel ta’ dik l-għaqda fl-imħabba u dak l-għoti sħiħ li jseħħu b’mod perfett u deċisiv fil-ħajja ta’ dejjem. “Fil-verġinità l-bniedem jistenna, b’ġismu wkoll, il-festa tat-tieġ ta’ Kristu mal-Knisja tiegħu fl-aħħar żminijiet, huwa u jagħti lilu nnifsu kollu kemm hu lill-Knisja bit-tama li Kristu jingħata lilha fil-verità sħiħa tal-ħajja ta’ dejjem”
.
Minħabba dan, wieħed jista’ aktar malajr jifhem u japprezza r-raġunijiet għaliex il-Knisja tal-punent għall-mijiet ta’ snin għażlet u żammet, minkejja l-ħafna diffikultajiet u obbjezzjonijiet imqanqla tul iż-żminijiet, li tagħti l-Ordni tal-presbiterat biss lil dawk li juru li ġew imsejħin minn Alla ħa jilqgħu d-don tal-kastità u taċ-ċelibat, b’mod assolut u għal dejjem.
L-Isqfijiet fis-Sinodu, b’mod ċar u bil-qawwa kollha, urew il-fehma tagħhom fi proposizzjoni importanti ħafna li ta’ min iġib hawn fis-sħuħija kollha tagħha: “Mingħajr ma jindaħal bl-ebda mod fid-dixxiplina tal-Knejjes tal-lvant, is-Sinodu, konvint li l-kastità perfetta taċ-ċelibat saċerdotali hi kariżma, irid ifakkar lill-presbiteri li l-kastità hi don ta’ siwi bla qjies għall-Knisja, u għandha valur profetiku għad-dinja tal-lum. Dan is-Sinodu reġa’ tenna bil-qawwa kollha dak li l-Knisja latina u xi riti tal-lvant jitolbu, jiġifieri li s-saċerdozju jingħata biss lil dawk l-irġiel li rċevew mingħand Alla d-don tal-vokazzjoni għall-kastità taċ-ċelibat (don mingħajr ebda preġudizzju għat-tradizzjoni ta’ xi Knejjes tal-lvant u għal xi każi partikularu ta’ saċerdoti miżżewġin li kkonvertew għall-kattoliċiżmu, li dwarhom hemm eċċezzjoni, li tissemma fin-n.42 tal-Enċiklika tal-Papa Pawlu VI fuq iċ-ċelibat saċerdotali). Is-Sinodu ma jrid iħalli ebda dubju fil-moħħ ta’ ħadd dwar il-fehma soda tal-Knisja li żżomm il-liġi li titlob iċ-ċelibat, magħżul b’mod ħieles u għal dejjem, mill-kandidati għas-saċerdozju fir-rit latin. Is-Sinodu jrid li ċ-ċelibat jintwera u jitfisser fil-għana sħiħa tiegħu bibliku, teoloġiku w spiritwali, bħala don għażiż mogħti minn Alla lill-Knisja tiegħu u bħala sinjal tas-Saltna li m’hijiex ta’ din id-dinja, sinjal tal-imħabba t’Alla għad-dinja u tal-imħabba sħiħa tas-saċerdot għal Alla u għall-Poplu t’Alla, hekk li ċ-ċelibat jagħni b’mod pożittiv is-saċerdozju”
.
Importanti ħafna li s-saċerdot jifhem ir-raġuni teoloġika tal-liġi tal-Knisja dwar iċ-ċelibat. Bħala liġi, turi r-rieda tal-Knisja, qabel stess ma wieħed juri r-rieda tiegħu li lest jaċċettaha. Iżda r-rieda tal-Knisja għandha fl-aħħar mill-aħħar ir-raġuni tagħha fir-rabta li hemm bejn iċ-ċelibat u l-ordinazzjoni, li biha s-saċerdot isir xebh ma’ Ġesù Kristu, Ras u Għarus tal-Knisja. Il-Knisja, bħala Għarusa ta’ Kristu, trid tkun maħbuba mis-saċerdot b’dak il-mod sħiħ u esklussiv li biha ħabbha Ġesù Kristu, il-Kap u l-Għarus tagħha. Iċ-ċelibat saċerdotali b’hekk isir l-għoti tas-saċerdot tiegħu innifsu fi Kristu u ma’ Kristu lill-Knisja u jfisser il-qadi tas-saċerdot lill-Knisja fi Kristu u ma’ Kristu.

Biex il-ħajja spiritwali tas-saċerdot tkun tassew taqbel mas-sejħa tiegħu, is-saċerdot irid iqis iċ-ċelibat u jgħixu mhux bħala element maqtugħ għalih jew bħala element negattiv...imma bħala aspett tal-qagħda pożittiva, speċifika w karatteristika tas-saċerdot: dan iħalli 'l missieru w 'l ommui, imur wara Ġesù ir-Ragħaj it-Tajjeb, f’xirka ta’ appostolat, għall-qadi tal-Poplu t’Alla. Iċ-ċelibat għalhekk irid jiġi aċċettat b’deċiżjoni ħielsa u kollha mħabba, deċiżjoni li trid tiġġedded bla heda, irid jiġi aċċettat bħala don ta’ Alla ta’ siwi bla qjies, don li “jħeġġeġ fis-saċerdot l-imħabba pastorali”
, bħala parteċipazzjoni singulari fil-paternità ta’ Alla u fil-fekondità tal-Knisja, bħala xhieda quddiem il-Knisja, bħala xhieda quddiem id-dinja tas-saltna ta’ dejjem. Is-saċerdot, biex jgħix kull ma ċ-ċelibat jitlob minnu moralment, pastoralment u spiritwalment, jeħtieġlu talb umli w mimli fiduċja kif iwissi l-Konċilju: “Fid-dinja tal-lum fejn ħafna nies iqisu l-kontinenza perfetta bħala ħaġa li qatt ma tista’ tkun, il-presbiteri, b’umiltà aqwa u b’perseveranza akbar, għandhom jitolbu flimkien mal-Knisja l-grazzja tal-fedeltà li qatt ma tiċċaħħad lil min jitlobha, u fl-istess ħin ifittxu dawk il-mezzi sopranaturali u naturali li kulħadd għandu għad-dispożizzjoni tiegħu”
.Hu t-talb, flimkien mas-Sagrament tal-Knisja u l-impenn axxetiku, li jagħti t-tama waqt id-diffikultajiet, il-maħfra fin-nuqqasijiet, u fiduċja u kuraġġ biex wieħed jerġa’ jaqbad it-triq it-tajba.
29. Il-faqar evanġeliku. L-Isqfijiet fis-Sinodu fissruh b’mod konċiż iżda għoli ħafna, u wrewh bħala “sottomissjoni tal-ġid kollu tal-art għall-ġid kbir ta’Alla tas-Saltna tiegħu”
.Verament, biss min jikkontempla u jgħix il-misteru t’Alla, bħala l-ogħla ġid u l-ġid waħdieni, bħala għana veru w definittiv, jista’jifhem u jgħix dan il-faqar, li żgur mhuwiex stmerrija w ċaħda tal-ġid tad-dinja, imma hu użu kollu ħajr u mħabba ta’ dan il-ġid u fl-istess ħin ċaħda għalih b’rieda sħiħa ħielsa, f’ġieh Alla u f’ġieh il-pjani tiegħu.
Il-faqar tas-saċerdot, minħabba l-qawwa tax-xebh sagramentali tiegħu ma’ Kristu, ir-Ras u r-Ragħaj, jikseb “dehra” speċifika “pastorali, li dwarha l-Isqfijiet fis-Sinodu ħadu w żviluppaw it-tagħlim tal-Konċilju
. Kitbu fost affarijiet oħra dan: “Is-saċerdoti, fuq l-eżempju ta’ Kristu, li kien għani w ftaqar għall-imħabba tagħna (ara 2 Kor 8,9), għandhom iqisu l-foqra w l-imsejkna bħala dawk li ġew fdati lilhom b’mod speċjali u għandu jkollhom il-ħila jagħtu xhieda tal-faqar b’ħajja sempliċi u rżina għaliex ġa draw jiċċaħdu bil-qalb miż-żejjed tagħhom” (Optatam totius, 9; C.I.C. can.282)
.

Veru li “l-ħaddiem ħaqqu ħlasu” (Lq 10, 7) u li l-Mulej ried li “dawk li jħabbru l-Evanġelju jgħixu mill-Evanġelju” (ara 1 Kor 9,14), iżda hu wkoll veru li dan id-dritt tal-appostlu bl-ebda mod m’għandu jitħallat mal-pretensjoni ta’ min irid jinqeda bis-servizz tal-Evanġelju w tal-Knisja biex ikabbar il-vantaġġi w l-interessi personali li jista’ jikseb minn dan is-servizz. Il-faqar biss jiżgura li s-saċerdot ikun dejjem lest biex imur kull fejn il-ħidma tiegħu tkun l-aktar meħtieġa, aktar ta’ siwi w aktar urġenti, u dan ukoll b’sagrifiċċju personali. Din hi kondizzjoni w premessa għal kollox meħtieġa biex l-appostlu jkun dejjem lest għal dak li jitlob minnu l-Ispirtu, li jħejjih biex mall-ewwel jitlaq, bla ebda ħorġa u bla ebda rabta, imma jagħmle biss ir-rieda tal-Imgħallem (ara Lq 9, 57-62; Mk 10, 17-22).
Is-saċerdot, imdaħħal personalment fil-ħajja tal-komunità u responsabbli tagħha, irid ukoll jagħti xhieda ta’ “onestà u trasparenza” sħiħa fl-amministrazzjoni tal-ġid tal-komunità, li m’għandux iqisu xi patrimonju jew proprjetà tiegħu, imma għandu jqisu bħala xi ħaġa li tagħha jrid jagħti kont lil Alla w lil ħutu, u l-aktar lill-foqra. L-għarfien imbagħad li hu parti minn presbiterju wieħed iwassal lis-saċerdot biex jimpenja ruħu fi tqassim aktar ġust ta’ ġid bejn l-aħwa, u għal xi qsim flimkien ta’ dan il-ġid (Atti 2, 42-47).
Il-libertà tar-ruħ, li l-faqar evanġeliku jħares u jaħji, twassal mlis-saċerdot biex ikun kapaċi jieqaf ma’ dawk l-aktar dgħajfin, u jkunu solidali magħhom fl-isforzi tagħhom ħa titwaqqaf soċjetà aktar ġusta; biex iħoss aktar u jkun aktar kapaċi jifhem u jagħraf il-fenomeni tal-qagħda ekonomika w soċjali tal-ħajja; biex iġib 'il quddiem l-għażla prefrenzjali favur il-foqra; din, bla ma tħalli barra lil ħadd mit-tħabbira u mid-don tas-salvazzjoni, taf titbaxxa lejn iċ-ċkejknin, lejn il-midinbin, lejn l-imwarrbin ta’ kull xorta, skont l-eżempju mogħti minn Ġesù bil-ministeru profetiku w saċerdotali tiegħu (ara Lq 4,18)..
Lanqas m’għandu jintesa t-tifsir profetiku tal-faqar saċerdotali, b’mod speċjali urġenti fis-soċjetà għanja u konsumistika tal-lum: “is-saċerdot tassew fqir hu żgur sinjal bil-fatti li hu ħieles mit-tirannija mid-dinja tal-lum, li jiċħadha, li mhux sottomess għal din it-tirannija li tafda biss fil-flus u tfittex li jkollha moħħha mistrieħ biss bil-ġid materjali”
. Ġesù Kristu, fuq is-salib, wassal għall-perfezzjoni l-imħabba pastorali tiegħu għax tneżża’ minn kollox fir-ruħ u fil-ġisem: hu l-mudell u l-għajn tal-virtù tal-ubbidjenza, tal-kastità, tal-faqar, li s-saċerdot hu mistieden jgħix bħala sinjal tal-imħabba pastorali tiegħu għal ħutu. Kif jikteb San Pawl lill-insara ta’ Filippi, is-saċerdot għandu jkollu l-istess sentimenti ta’ Ġesù billi jinża mill-“jien” tiegħu, ħalli jsib, fl-imħabba ubbidjenti, kasta w fqira, it-triq ewlenija li twassal għall-għaqda m’Alla u għall-għaqda mal-aħwa (ara Fil 2,5)
Membri u mpenjati fi Knisja partikulari
30. Bħal kull ħajja nisranija vera, il-ħajja spiritwali tas-saċerdot għandha dimensjoni ekkleżjali essenzjali li wieħed ma jistax iwarrabha: hi parteċipazzjoni fil-qdusija tal-Knisja li fil-Kredu aħna nistqarru li hi “xirka tal-qaddisin”. Il-qdusija tan-nisrani tiġi mill-qdusija tal-Knisja, turiha u fl-istess ħin jagħniha. Din id-dimensjoni ekkleżjali għandha suriet speċjali, għaniet u tifsiriet partikulari fil-ħajja spiritwali tal-presbiteru minħabba r-relazzjoni speċjali tiegħu mal-Knisja, relazzjoni li dejjem tiġi mix-xebh tiegħu ma’ Kristu, ir-Ras u r-Ragħaj tal-Knisja, mill-ministeru li rċieva fl-ordinazzjoni, u mill-imħabba pastorali tiegħu.
Meta nħarsu lejn il-ħaġa b’dan il-mod, irridu nqisu bħala valur spiritwali tas-saċerdot il-fatt li hu membru ta’ Knisja partikulari u mpenjat fiha.. Dan il-fatt ma joħroġx biss minn raġunijiet ta’ organizzazzjoni w ta’ dixxiplina. Għall-kuntrarju, r-relazzjonijiet tal-Isqof mal-presbiterju wieħed tiegħu, il-qsim tagħhom tal-ħerqa ekkleżjali tiegħu, l-impenn għall-kura evanġelika tal-Poplu t’Alla fil-qagħda konkreta storika w ambjentali tal-Knisja partikulari, huma elementi li ma tistax ma tagħtix kas tagħhom meta tiġi biex tgħid x’inhu s-saċerdot u x’għandha tkun il-ħajja spiritwali tiegħu. F’dan is-sens l-“inkardinazzjoni” m’hijiex biss rabta ġuridika, imma titlob ukoll att ta’ atteġġjamenti u ta’ għażliet spiritwali w pastorali li jgħinu biex jagħtu dehra speċifika għall-vokazzjoni ta’ saċerdot.
Is-saċerdot irid jagħraf li hu “jinsab fi Knisja partikulari” u dan il-fatt, min-natura tiegħu stess, hu element li jurih kif għandu jgħix l-ispiritwalità nisranija tiegħu. F’dan is-sens, is-saċerdot, fil-fatt stess hu membru tal-Knisja partikulari u mpenjat fiha, għandu jsib għana ta’ tifħir, ta’ kriterji għad-dixxerniment u ta’ ħidma, li jsawru l-missjoni pastorali tiegħu u l-ħajja spiritwali tiegħu.

Fi triqtu lejn il-perfezzjoni, is-saċerdot jista’ jkollu l-għajnuna ta’ ispirazzjonijiet jew ta’ riferimenti għal tradizzjonijiet oħra ta’ ħajja spiritwali, kapaċi jgħinu l-ħajja saċerdotali ta’ kull wieħed u jagħtu l-ħajja lill-presbiterju b’doni spiritwali tassew għeżież. Dan jiġri f’ħafna assoċjazzjonijiet ekkleżjali antiki w ġodda li jilqgħu fi ħdanhom ukoll is-saċerdoti: mis-soċjetajiet ta’ ħajja appostolika sal-istitiuti sekolari presbiterali, mill-ħafna suriet ta’ xirka u ta’ qsim spiritwali sa movimenti ekkleżjali.
Is-saċerdoti li huma membri ta’ Ordnijiet jew kongregazzjonijiet reliġjużi, huma għana spiritwali għall-presbiterju djoċesan kollu kemm hu, għax joffrulu l-kontribut tagħhom ta’ kariżmi spċifiċi u ministeri speċjali, u bil-preżenza tagħhom iħeġġu l-Knisja partikulari biex tgħix b’ħeġġa akbar il-ftuħ tagħha lejn id-dinja kollha kemm hi
.
Il-parti tas-saċerdot, bħala membru tal-Knisja partikulari, għax impenjat fiha sal-offerta ta’ ħajtu stess, għall-bini tal-Knisja “fil-persuna” ta’ Kristu, ir-Ras u r-Ragħaj tal-Knisja, u għall-qadi tal-komunità nisranija kollha, u f’relazzjoni ta’ mħabba ta’ iben mal-Isqof, issaħħaħ b’kull kariżma oħra li jista’ jidħol f’ħajtu jew jissieħeb magħha
.
Biex il-kotra tad-doni tal-Ispirtu s-Santu tiġi milqugħa bil-ferħ u tagħti frott għall-glorja ta’Alla u għall-ġid tal-Knisja kollha jeħtieg l-ewwelnett li kulħadd jagħraf u jagħżel il-kariżmi proprji tiegħu u dawk tal-oħrajn, u jħaddimhom bi spirtu ta’ umiltà nisranija, b’kontroll sħiħ fuqu nnifsu, bl-intenzjoni, qabel kollox, li jgħin għall-bini tal-komunità kollha li għall-qadi tagħha jingħata kull kariżma partikulari. Mistenni wkoll minn kulħadd sforz sinċier biex ikun hemm rispett għal xulxin, u għarfien tal-valuri kollha pożittivi w leġittimi li jkun hemm fi ħdan il-presbiterju. Dan ukoll hu parti mill-ħajja spiritwali u axxetiżmu tas-saċerdozju.

31. Il-fatt li s-saċerdot ikun membru ta’ Knisja partikulari u mpenjat fiha, ma jillimitalux il-ħidma u l-ħajja tiegħu: dawn ma jistgħux ikunu limitati b’dan il-mod, kemm minħabba n-natura stess tal-Knisja partikulari
 u kemm minħabba l-ministeru saċerdotali. Il-Konċilju dwar dan jgħid: “Id-don spiritwali li l-presbiteri jirċievu fl-ordinazzjoni tagħhom, ma jħejjihomx għal xi missjoni limitata u ristretta, imma għal missjoni tassew wiesgħa w universali tas-salvazzjoni, ‘sa truf l-art kollha’ (Atti 1,8), għaliex kull ministeru saċerdotali hu parteċipazzjoni fil-missjoni universali li Kristu ried jafda lill-Appostli”
. 
Minn dan jiġi li l-ħajja spiritwali tas-saċerdoti trid tkun immarkata sewwa b’ħerqa u dinamiżmu missjunarju. Hu dmir is-saċerdoti li, fil-qadi tal-ministeru tagħhom u bix-xhieda ta’ ħajjithom, jagħmlu l-komunità fdata lilhom komunità verament missjunarja. Kif ktibt fl-enċiklika Redemptoris missio, is-saċerdoti kollha għandu jkollhom qalb u mentalità missjunarja, ikunu miftuħin għall-ħtiġijiet tal-Knisja u tad-dinja, ħsiebhom fl-imbegħdin, u l-aktar, fil-gruppi ta’ dawk li m’humiex insara li jinsabu fl-ambjent tagħhom. Fit-talb u, b’mod partikulari, fis-sagrifiċċju ewkaristiku għandhom iħossu l-ħerqa tal-Knisja kollha għall-familja kollha tal-bnedmin”
.
Jekk dan l-ispirtu missjunarju jimla bil-qawwa kollha l-ħajja tas-saċerdoti, tkun ħaġa tassew ħafifa tingħata tweġiba għal dik il-ħtieġa li qiegħda ssir dejjem aktar serja, tal-Knisja, ħtieġa ġejja mit-tqassim ħażin tal-kleru. Dwar dan, il-Konċilju kien preċiż u qawwi ħafna: “Is-saċerdoti għandhom jiftakru li hu dmirhom li jkollhom il-ħerqa tal-Knejjes kollha. Għalhekk il-presbiteri ta’ dawk id-djoċesijiet li għandhom għadd akbar ta’ vokazzjonijiet għandhom juru ruħhom lesti li jaqdu bil-qalb il-ministeru tagħhom u, bil-permess jew l-istedina tal-ordinarju tagħhom, imorru f’dawk il-postijiet, missjonijiet jew opri fejn hemm nuqqas ta’ kleru”
.

“Ġedded fihom it-tiswib tal-Ispirtu tiegħek tal-qdusija”
32.  “L-Ispirtu tal-Mulej fuqi, hu ikkonsagrani u bagħatni nxandar il-bxara t-tajba lill-foqra (ara Lq 4, 18). Ġesù wkolol itenni fi qlub is-saċerdoti dan il-kliem li qal fis-sinagoga ta’ Nazaret. Dan għaliex il-fidi tagħna turina li l-Ispirtu tal-Knisja hija preżenti u qiegħed jaħdem fina, fl-għemil u fil-ħajja tagħna, kif sawwarna u tana l-ħila tas-Sagrament tal-Ordni Sagri.

Iva, l-Ispirtu tal-Mulej hu l-awtur ewlieni tal-ħajja spiritwali tagħna. Hu joħloq “qalb ġdida”, jaħjiha u jmexxiha b’”liġi ġdida” fl-imħabba, fl-imħabba pastorali. Biex il-ħajja spiritwali tas-saċerdot tiżviluppa, jeħtieġ li hu jkun jaf li qatt ma se tonqsu l-grazzja tal-Ispirtu s-Santu, bħala don mogħti kollu kemm hu b’xejn u bħala dmir li jitlob responsabbiltà. L-għarfien ta’ dan id-don jagħti fiduċja sħiħa u qawwija lis-saċerdoti u jsaħħiħlu fid-diffikultajiet, fit-tentazzjonijiet u fid-debolizzi li magħhom jiltaqa’ fil-mixi spiritwali tiegħu. Intenni li s-saċerdoti da li f’okkażjonijiet oħra għidt lil ħafna minnhom: “Il-vokazzjoni saċerdotali hi essenzjalment sejħa għall-qdusija, fis-sura li toħroġ mis-Sagrament tal-Ordni Sagri. Il-qdusija hi ħajja intima ma’ Alla, hi imitazzjoni ta’ Kristu, fqir, safi w umli, hi mħabba sħiħa għall-erwieħ u għoti għall-ġid tagħhom, hi mħabba għall-Knisja li hi qaddisa u li tridna qaddisin, għax din hi l-missjoni li Kristu fdalha. Kull wieħed minnhom irid ikun qaddis, ukoll għaliex irid jgħin lil ħutu ħa jgħixu l-vokazzjonijiet tagħhom għall-qdusija.
“Kif ma taħsibx fuq sehem essenzjali li l-Ispirtu s-Santu għandu f’kulol sejħa għall-qdusija li hi proprju tal-vokazzjoni saċerdotali? Ejjew niftakru fil-kliem tar-rit tal-ordinazzjoni saċerdotali, li huma meqjusin il-qofol tal-formola sagramentali:”Ġedded fihom l-Ispirtu ta’ qdusija; agħmel, o Alla, li jilqgħu minn għandek l-uffiċju tat-tieni grad jgħożżuh u jżommuh għal dejjem; u bl-eżempju ta’ ħajjithom idaħħlu r-rażn fl-imġieba’.
“Permezz tal-ordinazzjoni rċevejtu l-istess Spirtu ta’ Kristu, li jagħmilkom tixbhuh, biex tkunu tistgħu taġixxu f’ismu u jkollkom fikom l-istess sentimenti tiegħu. Din ix-xirka intima mal-Ispirtu ta’ Kristu, waqt li tiżgura li sseħħ il-ħidma sagramentali li intom tagħmlu in persona Christi, trid ukoll tidher fil-ħeġġa tat-talb tagħkom, fl-integrità ta’ ħajjitkom, fl-imħabba pastorali ta’ ministeru li bla ma qatt jgħejja jfittex fuq kollox is-salvazzjoni tal-aħwa. F’kelma waħda, jitlob il-qdusija personali tagħkom”

KAP 4
EJJEW U TARAW

IL-VOKAZZJONI TAS-SAĊERDOT FIL-PASTORALI TAL-KNISJA

Fittex, imxi wara, ibqa’
33. “Ejjew u taraw” (Ġw 1,39). Din hi t-tweġiba li Ġesù ta liż-żewġ dixxipli ta’ San Ġwann Battista, li staqsewh fejn kien joqgħod. F’dan il-kliem insibu t-tifsir tal-vokazzjoni.
Araw kif l-evanġelista jirrakonta s-sejħa ta’ Andrija u ta’ Pietru. “Il-għada Ġwanni kien hemm ma’ tnejn mid-dixxipli tiegħu. Ħares lejn Ġesù li kien għaddej minn hemm, u qal: ‘Araw il-Ħaruf ta’ Alla’. Iż-żewġ dixxipli semgħuh jgħid dan u marru wara Ġesù. Ġesù dar u rahom mexjin warajh, u qalilhom: ‘Xi tridu?’ Iżda huma staqsewh: ‘Fejn toqgħod, Rabbi?’, li tfisser Mgħallem. Hu weġibhom: ‘Ejjew u taraw’. U marru miegħu u raw fejn kien joqgħod, u dakinhar baqgħu miegħu. Kienet il-ħabta tal-erbgħa ta’ wara nofsinhar. Wieħed mit-tnejn li kienu semgħu x’kien qal Ġwanni u marru wara Ġesù kien Indrί, ħu Xmun Pietru. L-ewwel ma għamel mar jgħid lil ħuh Xmun u qallu: ‘Sibna l-Messija’, li tfisser Kristu. U ħadu għand Ġesù. Ġesù ħares lejh u qallu: ‘Inti Xmun bin Ġwanni. Inti tissejjaħ Kefa’, jew Pietru, li tfisser blata”. (Ġw 1, 35-42). Din il-paġna tal-Evanġelju hi waħda minn ħafna paġni tal-Kotba Mqaddsa li jiddeskrivu l-“misteru” tal-vokazzjoni, din id-darba l-misteru tal-vokazzjoni għall-Appostli ta’ Ġesù. Din is-silta minn San Ġwann, li għandha wkoll tifsira għall-vokazzjoni nisranija fiha nfisha, għandha valur ta’ simbolu fejn tidħol il-vokazzjoni saċerdotali. Il-Knisja, bħala xirka tad-dixxipli ta’ Ġesù, hi msejħa biex tħares sewwa lejn din ix-xena, li, b’xi mod, tiġġedded kontinwament tul il-ġrajja tad-dinja. Il-Knisja hi mistiedna tidħol fil-fond tat-tifsir oriġinali w personali tas-sejħa għall-mixi wara Kristu fil-ministeru saċerdotali u tar-rabta li ma tista’ qatt tinħall bejn il-grazzja t’Alla u r-responsabbiltà tal-bniedem, rabta li tinsab u turi ruħha fiż-żewġ kelmiet li spiss issibhom flimkien fl-Evanġelju: “Ejja u imxi warajja” (ara Mt 19, 21). Il-Knisja hi mistiedna tifhem u tagħraf dak id-dinamiżmu li hu proprju tal-vokazzjoni, u tintebaħ bit-tliet mumenti li fihom tiżviluppa fil-fatt; l-ewwel tfittex 'il Ġesù, imbagħad tmur warajh, u fl-aħħar tibqa’ miegħu.
Il-Knisja ma ssibx dehra aktar adatta tal-Evanġelju tal-vokazzjoni minn din il-paġna, li minnha tikseb il-qawwa u l-ħeġġa li jagħtu bidu għall-ħidma pastorali favur il-vokazzjonijiet, jiġifieri għall-missjoni tagħha li tieħu ħsieb il-bidu, l-għarfien u l-għajnuna lill-vokazzjonijiet u l-aktar, lill-vokazzjonijiet saċerdotali. Propju għax “in-nuqqas ta’ saċerdoti hu żgur ta’ niket għal kull Knisja”
, il-pastorali tal-vokazzjoni titlob, u l-aktar illum, li titqies bħala impenn ġdid, qawwi u deċiż tal-insara kollha, huma u jifhmu li din m’hijiex xi ħaġa sekondarja jew żejda, xi ħaġa li tinteressa biss xi grupp jew taqsima żgħira tal-Insara, bħallikieku kienet biss “biċċa”, għalkemm importanti, tal-pastorali tal-Knisja, meta hi, kif tennew spiss l-Isqfijiet fis-Sinodu, ħidma li tinsab fil-qofol tal-pastorali kollha ta’ kull Knisja
, ħidma li trid tkun marbuta intimament mal-ħidma pastorali hekk imsejħa ordinarja tal-kura tal-erwieħ
, ħidma li għandha titqies bħala ħidma naturali w essenzjali tal-pastorali tal-Knisja, jiġifieri tal-ħajja u tal-missjoni tagħha
. 

Iva, il-ħerqa għall-vokazzjonijiet hi ħerqa naturali w essenzjali tal-pastorali tal-Knisja, u r-raġuni hi l-fatt li l-vokazzjoni turi, b’xi mod, “x’inhi” l-Knisja, u x’inhi l-ħidma tagħha. L-istess isem tal-Knisja - ecclesia - turi l-aspett vokazzjonali intimu tagħha, għaliex il-Knisja hi “ġemgħa”, il-ġemgħa ta’ dawk li ssejħu. Alla laqqa’ l-ġemgħa ta’ dawk kollha li jħarsu bil-fidi lejn Ġesù, l-awtur tas-salvazzjoni u l-bidu tal-għaqda u s-sliem , u waqqaf il-Knisja biex tkun għal kulħadd u għal kull wieħed is-Sagrament li jidher ta’din l-għaqda ta’ salvazzjoni”
.
Apprezzament teoloġiku tal-vokazzjoni saiku tal-vokazzjoni saċerdotali u tal-pastorali ta’ din il-vokazzjoni jista’ joħroġ biss minn apprezzament tal-misteru tal-Knisja bħala mysterium vocationis - misteru tal-vokazzjoni.

Il-Knisja u d-don tal-vokazzjoni
34. Kull vokazzjoni nisranija hi mibnija fuq għażla minn rajh u minn qabel tal-Missier “li mliena b’kull xorta ta’ barka spiritwali fis-smewwiet fi Kristu. Hekk hu għażilna fih sa minn qabel il-ħolqien tad-dinja, biex inkunu qaddisa u bla tebgħa quddiemu fl-imħabba, iddestinana li nkunu għalih ulied adottivi permezz ta’ Ġesù Kristu; hekk għoġob lir-rieda tiegħu” (Ef 1,3-5).
Kull vokazzjoni nisranija ġejja minn Alla. Iżda qatt ma tingħata barra l-Knisja jew mingħajr il-Knisja, imma tgħaddi dejjem mill-Knisja u permezz tal-Knisja, għaliex, kif ifakkarna l-Konċilju Vatikan II, “Alla għoġbu jqaddes lill-bnedmin u jsalvahom, mhux kull wieħed għal rasu u bla ebda rabta bejniethom, imma ried jagħmel minnhom poplu, li jagħrfu fil-verità u jaqdih bil-qdusija”
.

Il-Knisja mhux biss iġġorr fi ħdanha l-vokazzjonijiet kollha li Alla jagħtiha fil-mixi tagħha tas-salvazzjoni, imma hi stess tqis lilha nfisha bħala misteru tal-vokazzjoni, bħala rifless ħaj u jiddi tal-misteru tat-Trinità Qaddisa. Fil-fatt, il-Knisja, “poplu miġbur fl-għaqda tal-Missier, u tal-Iben, u tal-Ispirtu s-Santu”
, għandha fiha l-misteru tal-Missier, li la jissejjaħ u lanqas jintbagħat minn ħadd (ara Rum 11, 33-35), imma jsejjaħ lil kulħadd biex iqaddes ismu u jagħmel ir-rieda tiegħu; tħares fiha stess il-misteru tal-Iben, imsejjaħ u mibgħut mill-Missier biex iħabbar lil kulħadd is-Saltna t’Alla u jsejjaħ lil kulħadd ħa jimxi wsarajh; tgħożż fiha l-misteru tal-Ispirtu s-Santu, li, bil-missjoni tiegħu, iqaddes lil dawk li l-Missier isejjah permezz ta’ Ibnu Ġesù Kristu.
Il-Knisja, li min-natura tagħha hi “vokazzjoni” fiha nfisha tnissel u trawwem il-vokazzjonijiet. Dan għaliex hi “sagrament”, “sinjal” u “strument”, fejn kull vokazzjoni sseħħ u turi ruħha; dan jiġri bil-ħidma tal-Knisja, jiġifieri hija u taqdi l-ministeru tagħha tax-xandir tal-Kelma, taċ-ċelebrazzjoni tas-Sagramenti, u tal-qadi u tax-xhieda tal-imħabba.
Issa nistgħu naraw x’inhi d-dimenjsjoni ekkleżjali essenzjali tal-vokazzjoni nisranija: mhux biss tiġi mill-Knisja u permezz tagħha; mhux biss tingħaraf u sseħħ fil-Knisja; imma tidher ukoll - fil-qadi fondamentali ta’ Alla - bħala servizz lill-Knisja. Il-vokazzjoni nisranija, fis-suriet kollha tagħha, hi don mogħti għall-bini tal-Knisja, għall-kobor tas-Saltna t’Alla fid-dinja
.
Dak li ngħidu għal kull vokazzjoni nisranija nsibuh b’mod speċifiku fil-vokazzjoni saċerdotali: din hija sejħa permezz tal-Ordni Sagri milqugħ fil-Knisja, għall-qadi tal-Poplu t’Alla, hekk li dak li jissejjaħ ikun ta’ Kristu b’mod partikulari u xebh miegħu, bl-awtorità li dak li jagħmel, jagħmlu “f’isem u fil-persuna” ta’ dak li hu r-Ras u r-Ragħaj tal-Knisja.

Minn dan wieħed għandu jifhem x’riedu jgħidu l-Isqfijiet tas-Sinodu meta kitbu: “Il-vokazzjoni ta’ kull presbiteru hi, fil-Knisja u għall-Knisja: biha sseħħ din il-vokazzjoni. Jiġri għalhekk li kull presbiteru jirċievi l-vokazzjoni tiegħu mingħand Alla permezz tal-Knisja, bħala don għażiż, gratia gratis data (kariżma). Hu dmir l-Isqof jew tas-superjur responsabbli mhux biss li jara wieħed huwiex tajjeb jew għandux il-vokazzjoni, imma wkoll hu fid-dmir li jagħrafha. Dan l-element ekklesjastiku hu parti mill-vokazzjoni saċerdotali fih innifsu. Il-kandidat għas-saċerdozju irid jilqa’ l-vokazzjoni mhux skont il-kundizzjonijiet li jagħmel hu, imma jrid jaċċettaha skont in-normi u l-kundizzjonijiet li l-Knisja stess tagħmel bħala parti mir-responsabbiltajiet tagħha
.
Id-djalogu vokazzjonali: l-inizjattiva ta’Alla u t-tweġiba tal-bnedmin

35. Il-ġrajja ta’ kull vokazzjoni saċerdotali, kif hi madankollu l-ġrajja ta’ kull vokazzjoni nisranija, hi l-ġrajja ta’ djalogu, li ma jitfissirx bil-kliem, bejn Alla u bejn il-bniedem, bejn l-imħabba t’Alla li jsejjaħ u l-bniedem ħieles li jwieġeb 'l Alla bl-imħabba. Dawn iż-żewġ elementi tal-vokazzjoni, li ma jistgħu qatt jiġu mifrudin minn xulxin: id-don kollu kemm hu b’xejn t’Alla u l-libertà responsabbli tal-bniedem, jiddu b’mod tassew effikaċi fl-erba’ kelmiet li bihom l-evanġelista San Mark jirrakonta s-sejħa tat-Tnax: “Ġesù tela’ fuq l-għoljiet u sejjaħ hdejh dawk li ried u huma resqu lejh” (Mk 3,13). Min-naħa għandna d-deċiżjoni ħielsa ta’ Ġesù, u min-naħa l-oħra għandna t-Tnax li “jmorru wara” Ġesù. Din hi dejjem l-iskema, is-snin fondamentali ta’ kull vokazzjoni; dik tal-profeti, tal-Appostli, tas-saċerdoti, tar-reliġjużi, tal-lajċi, ta’ kull persuna.
Iżda jkun l-ewwel, anzi hu qabel kollox u deċiżiv, l-intervent ħieles ta’Alla li jsejjaħ lil min irid mingħajr ħadd ma jkun talbu. Hu Alla li jieħu l-inizjattiva li jsejjaħ. Din kienet, biex insemmi eżempju, il-vokazzjoni ta’ empju, il-vokazzjoni ta’ Ġeremija: “Qabel sawwartek fil-ġuf, qabel ma ħriġt minn ħdan ommok ikkonsagraj-tek; jien qegħidtek profeta fuq il-ġnus” (Ġer 1, 4-5). Hi l-istess verità li nsibu f’San Pawl, li jara l-għerq ta’ kull vokazzjoni fl-għażla sa minn dejjem fi Kristu, għażla magħmula “qable il-ħolqien tad-dinja skont ma għoġob lir-rieda tajba ta’Alla” (Ef 1,5). Juri b’mod l-aktar perfett li l-grazzja tal-vokazzjoni tiġi qabel kull ħaġa oħra kliem Ġesù: “Mhux intom għażiltu lili, imma jien għażilt lilkom, u ħtartkom biex tmorru tagħmlu l-frott, u l-frott tagħkom jibqa’” (Ġw 15,16).
Jekk il-vokazzjoni saċerdotali turi bla ebda tlaqliq li l-grazzja tiġi qabel kollox, id-deċiżjoni ħielsa u setgħana ta’ Alla li jsejjaħ il-bniedem titlob li jingħatalha ġieh sħiħ: ma tistax tieħu postha l-anqas l-iċken ambizzjoni tal-bniedem u ebda deċiżjoni tal-bniedem ma tista’ tidħol flokha. Il-vokazzjoni hi don tal-grazzja t’Alla u qatt ma hi xi dritt tal-bniedem, tant li “ħadd ma jista’ jqis il-ħajja saċerdotali bħala xi ħaġa kollha kemm hi tal-bniedem, jew iqis il-missjoni tal-ministeru t’Alla biss bħala xi proġett personali”
. Dan iwarrab mill-għeruq kull ftaħir u kull prużunzjoni minn dawk li jkunu msejħa (ara Lh 4,4). Qalb dawk kollha li jħossu li huma msejħa għandha għalhekk timtela’ b’ħajr liema bħalu, u b’fiduċja wkoll u tama li dawn qatt ma se jonqsu jkun xi jkun, għax dawn jagħrfu li għandhom is-sisien tagħhom mhux fil-forzi tagħhom, imma fil-fedeltà ta’ Alla li sejħilhom, fedeltà li qatt m’hi se tonqoshom.
“Sejjaħ ħdejh dawk li ried” (Mk 3,13). Huma “marru warajh”, u dan ifisser it-tweġiba ħielsa tat-Tnax għs-sejħa ta’ Ġesù. Hekk ġara wkolol fil-każ ta’ San Pietru u Sant’Andrija. “U qalihom:’Ejjew warajja u nagħmilkom sajjieda tal-bnedmin’. U minnufih telqu x-xbiek u marru warajh” (Mt 4, 19-20). Minn l-istess esperjenza għaddew San Ġakbu w San Ġwann (ara Mt 4, 21-22). Hekk dejjem: f’kull vokazzjoni jiddu flimkien l-imħabba minn qabel ta’ Alla li jsejjaħ u jafda lilu nnifsu kollu kemm hu f’idejh. Fil-fatt il-grazzja u l-libertà ma jmorrux kontra xulxin. Anzi l-grazzja tqawwi u ssaħħaħ il-libertà tal-bniedem u teħlisha mill-jasar tad-dnub (ara Ġw 8, 34-36), u tfejjaqha u terfagħlha l-ħila kollha tagħha li tinfetaħ ħa tilqa’ d-don t’Alla. Jekk bla ebda mod ma nistgħu nnaqqsu xejn mill-inizjattiva ta’Alla li jsejjaħ għax irid hu mingħajr ħadd ma jitolbu, lanqas ma nistgħu innaqqsu xejn mir-responsabbiltà serja li jkollu l-bniedem quddiem l-isfida li ssirlu lil-libertà tiegħu. Hekk, għall-istedina ta’ Ġesù: “Ejja, imxi warajja”, iż-żagħżugħ għani wieġeb “Le” - tweġiba negattiva iva, imma tweġiba li turi l-libertà tiegħu: “qarras wiċċu u telaq qalbu sewda, għax kellu ħafna ġid” (Mk 10,22).
Il-libertà, għalhekk, hi essenzjali għall-vokazzjoni, libertà li, bit-tweġiba “Iva” jew “Le” li tingħata, turi li hi rabta personali mill-aqwa, għotja ta’ mħabba, jew aħjar għotja lura bħala offerta, lil Dak li jagħti, lil Dak li hu Alla. “Is-sejħa” - kiteb il-Papa Pawlu VI - “titqies mit-tweġiba li tingħata għaliha: ma jistax ikun hemm vokazzjonijiet jekk ma jkunux ħielsa, jiġifieri offerta tiegħu innifsu ta’ dak li jkun, offerta konxja, minn rajh ġejja mill-qalb, sħiħa…Għidt offerta…għax hawn fil-prattika hu l-problema. Hi l-vuċi umli ta’ Kristu, vuċi li tasal sal-fond ta’ dak li jkun, vuċi li, llum dqas il-bieraħ, qiegħda ttenni: ‘Ejja’. Il-libertà għandha quddiemha l-ogħal sfida, sfida ta’ offerta, ta’ ġenerożità, ta’ sagrifiċċju”
.
L-offerta ħielsa li hi l-qofol għażiż tat-tweġiba tal-bniedem lil Alla li jsejjaħ, għandha l-eżempju - m’hemmx ieħor bħalu - anzi l-għerq ħaj tagħha fl-offerta ħielsa għal kollox ta’ Ġesù Kristu, l-ewwel fost l-imsejħin, għar-rieda t’Alla: “Għalhekk Kristu meta daħal fid-dinja qal: ‘Sagrifiċċju w offerta inti ma tlabtx, imma ġisem int ħejjejt għalija’…Jien imbagħad għidt: ‘Hawn jien ġejt, biex nagħmel ir-rieda tiegħek, o Alla’” (Lh 10, 5-7).
F’rabta intima ma’ Kristu, Marija, l-Omm Verġni, hi dik l-aktar fost il-ħlejjaq kollha għexet il-verità sħiħa tal-vokazzjoni tagħha għax ħadd daqsha ma wieġeb għall-imħabba hekk kbira għall-imħabba bla qjies ta’ Alla
.

36. “Imma għal dan il-kliem ir-raġel qarras wiċċu u telaq b’qalbu sewda għax kellu ħafna ġid” (Mk 10,22). Iż-żagħżugħ għani tal-Evanġelju, li ma weġibx għas-sejħa ta’ Ġesù, ifakkarna fit-tfixkil li jista’ jżommna jew iġib fix-xejn it-tweġiba ħielsa tal-bniedem: mhux biss hu l-ġid materjali li jista’ jagħlaq il-qalb tal-bniedem għall-valuri spiritwali u għal dak kollu li b’mod tassew radikali titlob is-Saltna ta’Alla, imma wkoll xi qagħdiet soċjali u kulturali ta’ żminijietna jistgħu joħolqu theddid mhux ftit u jagħtu dehriet mgħawġa w foloz ta’ dak li hi tassew il-vokazzjoni, u hekk jagħmluha ħaġa tqila, meta mhux impossibbli, li wieħed jilqa’ s-sejħa u jifhimha.
Ħafna għandhom fehma xejn ċara u hekk imħawda li jaslu biex jaqgħu f’suriet ta’ reliġjożità mingħajr Alla, fejn ir-rieda hi meqjusa destin li ma hu se jinbidel qatt u li minnu qatt ma teħles, destin il għalih il-bniedem ikollu bilfors joqgħod u jaċċettah mingħajr ma jagħmel xejn. Imma din m’hijiex id-dehra t’Alla li, biex jurihielna, Kristu ġie fid-dinja: Alla hu Missier li b’imħabba ta’ dejjem isejjaħ il-bniedem qable dan stess ma jsejjaħlu, u jdaħħlu fi djalogu miegħu, djalogu tassew tal-għaġeb ma jieqaf qatt, u jistiednu biex jaqsam miegħu, bħala Ibnu, l-istess ħajja ta’Alla. Hi ħaġa żgura li b’dehra żbaljata ta’ Alla l-bniedem lanqas jasal biex jintebaħ bis-sejħa ta’ Alla u lanqas jgħixha fis-siwi veru tagħha: tista’ tinħass biss bħala toqol li jgħaffġek u ma tiflaħx għalih.

Xi fehmiet mgħawġa dwar il-bniedem, spiss imwettqa b’argumenti taparsi filosofiċi u “xjentifiċi”, iwasslu xi kultant ukoll lill-bniedem biex jaħseb li ħajtu u l-libertà tiegħu huma għal kollox maħkuma u mmexxija minn fatturi għal kollox barranin għalih, fatturi edukattivi, psikoloġiċi, kulturali w ambjentali. Xi kultant il-libertà titqies bħala awtonomija sħiħa, bħala r-raġuni waħdanija tal-għażliet kollha li wieħed jagħmel, tkun xi tkun, tajba jew ħażina, bħala għemil li bih il-bniedem jimponi ruħu quddiem id-dinja, jiġri x’jiġri. Iżda b’dan il-mod tingħalaq it-triq li minnha l-bniedem jasal biex jifhem u jgħix il-vokazzjoni bħala djalogu ħieles ta’ mħabba, li jibda mill-kelma ta’ Alla lill-bniedem u jintemm bl-offerta sħiħa tal-bniedem lil Alla. 
Il-qagħda tal-lum lanqas hi nieqsa t-tendenza li wieħed iqis id-djalogu tal-bniedem m’Alla b’mod individwalistiku w intimistiku kif jgħidu, bħallikieku s-sejħa t’Alla tasal għand dak li jkun, mingħajr ma jkollha ebda sehem fiha l-komunità, bħallikieku s-sejħa qiegħda ssir biss għall-ġid, għas-salvazzjoni biss ta’ dak li jiġi msejjaħ, u mhux biex jagħti lilu nnifsu kollu kemm hu lil Alla għall-qadi tal-komunità kollha. Hawnhekk għandna theddida aktar fil-fond u aktar fina, theddida li biha bl-ebda mod wieħed ma jista’ jagħraf u jilqa’ bil-ferħ id-dimensjoni ekkleżjali li hi fil-qalba ta’ kull vokazzjoni nisranija, u b’mod speċjali, fil-vokazzjoni saċerdotali: għaliex, kif ifakkarna l-Konċilju, is-saċerdozju ministerjali jikseb it-tifsir veru tiegħu u jseħħ fil-verità sħiħa tiegħu fil-qadi w fil-kobor tal-komunità nisranija u tas-saċerdozju tal-fidili
.
Il-qagħda kulturali li semmejna, li lanqas hi nieqsa minn fost l-insara, u l-aktar minn fost iż-żgħażagħ, tgħinna nifhmu t-tixrid tal-kriżi tal-vokazzjonijiet saċerdotali, li għandha bidu w hi msieħba minn kriżi aktar radikali ta’ fidi. Dan qaluh ċar u tond l-Isqfijiet fis-Sinodu, meta għarfu li l-kriżi tal-vokazzjonijiet għas-saċerdozju għandha għeruq fil-fond fl-ambjent kulturali u fil-mentalità u drawwiet tal-insara tal-lum
.

Minn hawn tiġi l-urġenza li l-pastorali għall-vokazzjonijiet tal-Knisja għandha tfittex qabel xejn u b’deċiżjoni sħiħa li tibni mill-ġdid “mentalità nisranija”, imnissla u msaħħa mill-fidi. Meħtieġa fuq li meħtieġa evanġelizzazzjoni li ma tieqaf qatt u turi l-wiċċ veru t’Alla, il-Missier li f’Ġesù Kristu isejjaħ lil kull wieħed minna, u t-tifsir veru tal-libertà tal-bniedem bħala l-bidu w il-qawwa tad-don responsabbli tiegħu nnifsu. Hekk biss jitqiegħdu s-sisien meħtieġa għal kull vokazzjoni, għal dik saċerdotali wkoll, biex tingħaraf fil-verità sħiħa tagħha, maħbuba għall-ġmiel tagħha, u li wieħed jgħixha b’dedikazzjoni u b’ferħ liema bħalu.
Prinċipji u metodi għall-pastorali tal-vokazzjonijiet
37. Żgur li l-vokazzjoni hi misteru hekk għoli li ma nistgħux nifhmuh, u jħaddan fih ir-relazzjoni li Alla jwaqqaf ma’ kull bniedem, kull wieħed kollu kemm hu u ma hemmx ieħor bħalu, misteru li jingħaraf u jinħass bħala sejħa li tistenna tweġiba fil-fond tal-kuxjenza tal-bniedem, “dak is-santwarju fejn il-bniedem hu kollu kemm hu waħdu m’Alla, li jsemma’ leħnu fil-fond tiegħu”
. Iżda dan ma jwarrabx fil-ġenb l-aspett komunitarju w ekkleżjali tal-vokazzjoni: il-Knisja wkoll tinsab tassew u taħdem fil-vokazzjoni ta’ kull saċerdot.

Fil-qadi tal-vokazzjoni saċerdotali u fil-progress tagħha, jiġifieri fil-bidu, fl-għarfien u fil-kura ta’ kull vokazzjoni, il-Knisja jista’ jkollha eżempju f’Sant’Andrija, wieħed mid-dixxipli li ngħaqdu ma’ Ġesù. Hu stess mar jgħid lil ħuh x’għadda minnu:

“Sibna l-Messija” (li tfisser Kristu) (Ġw 1,41). Il-ġrajja ta’ din is-“sejba” tiftaħ it-triq għal-laqgħa: Ħadu għand Ġesù (Ġw 1,42). M’hemm dubju dwar l-inizjattiva kollha kemm hi ħielsa u dwar id-deċiżjoni għolja ta’ Ġesù, Hu kien li sejjaħ lil Xmun u biddillu ismu: “Inti Xmun bin Ġwanni, int tissejjaħ Kefa” (jew Pietru li tfisser blata) (Ġw 1, 42). Iżda kien hemm ukoll l-inizjattiva ta’ Sant’Andrija: wassal lil ħuh għal-laqgħa ma’ Ġesù.
U ħadu għand Ġesù. Din hi l-qalba tal-pastorali għall-vokazzjonijiet tal-Knisja, pastorali li biha tieħu l-ħsieb il-bidu u l-progress tal-vokazzjoni saċerdotali billi tinqeda bid-doni u r-responsabbiltajiet u l-kariżmi u l-ministeri mogħtijin lilha minn Kristu w mill-Ispirtu tiegħu. Il-Knisja bħala poplu saċerdotali, profetiku w regali timpenja ruħha biex iġġib 'il quddiem u taqdi l-bidu ta’ vokazzjoni saċerdotali u twassalha għall-kobor sħiħ tagħha bit-talb, bil-ħajja sagramentali, bit-tħabbira tal-Kelma u bl-edukazzjoni fil-fidi, bl-eżempju u x-xhieda tal-imħabba. Il-Knisja, fid-dinjità u r-responsabbiltà tagħha ta’ poplu saċerdotali, fit-talb u fiċ-ċelebrazzjoni tal-liturġija, għandha l-mumenti essenzjali u ewlenin tal-apstorali għall-vokaz-zjonijiet. It-talb nisrani, li jitmantna mill-Kelma t’Alla, joħloq dak l-ambjent ideali fejn wieħed jista’ jagħraf il-verità tal-eżistenza u l-identità personali tiegħu u l-pjan ta’ ħajja, pjan kollu kemm hu għalih, li l-Missier irid jafdalu. Jeħtieġ għalhekk li t-tfal u ż-żgħażagħ jiġu mrawwma għall-ħajja ta’ talb u ta’ meditazzjoni tal-Kelma t’Alla: fis-smigħ u fis-skiet jistgħu jintebħu bis-sejħa tal-Mulej għas-saċerdozju u jilqgħuha minnufih u b’qalb kbira.
Il-Knisja trid kuljum tilqa’ l-istedina li għaliha l-Mulej iħajjarha bil-ħlewwa kollha huwa w jgħidilha: “Itolbu mela lil Sid il-ħsad biex jibgħat ħaddiema għall-ħsad tiegħu (Mt 9,38). Hija w tobdi dan il-kmand tal-Mulej il-Knisja tkun qed tagħmel qabel kollox stqarrija umli tal-fidi, hija w titlob għall-vokazzjonijiet, waqt li tagħraf kemm dawn huma meħtieġa malajr għal ħajjitha w għall-missjoni tagħha, tagħraf li huma don ta’Alla w għalhekk trid titlobhom b’fiduċja kbira bla ma qatt tieqaf. Din it-talba li hi l-fus li fuqu ddur il-pastorali kollha tal-vokazzjonijiet trid timpenja ruħha mhux biss l-individwi, imma wkoll komunitajiet ekkleżjali sħaħ. M’hemmx dubju dwar l-importanza ta’ inizjattivi individwali ta’ talb, ta’ żminijiet speċjali għal dan it-talb, bħalma hu l-Jum Dinji għall-Vokazzjonijiet, tal-impenn espliċitu ta’ individwi u ta’ gruppi li b’mod partikulari jħossu l-problema tal-vokazzjonijiet saċerdotali. Iżda llum, li tistenna bit-talb vokazzjonijiet ġodda, trid issir drawwa li ma tonqos qatt, drawwa li ssib postha fil-komunità nisranija kollha, u f’ kull qasam tagħha. Hekk inkunu nistgħu ngħixu mill-ġdid dak li għadda mill-Appostli fiċ-Ċenaklu, meta, flimkien ma’ Marija, kienu jitolbu jistennew il-miġja tal-Ispirtu s-Santu (ara Atti 1, 14) li llum ukoll mhux se jonqos li jqajjem fil-ħdan tal-Poplu ta’ Alla “ministri xierqa tal-artal u difensuri qalbiena w twajba tal-Evanġelju”
.
Bidu w qofol tal-ħajja tal-Knisja
, u b’mod partikulari ta’ kull talba nisranija, il-liturġija wkoll għandha sehem li wieħed ma jistax jgħaddi mingħajru, w influwenza liema bħalha fil-pastorali tal-vokazzjonijiet. Il-liturġija hi esperjenza ħajja tad-don ta’ Alla u skola mill-aqwa tat-tweġiba li tingħata lis-sejħa t’Alla. B’dan il-mod kull ċelebrazzjoni liturġika, u qabel kollox, iċ-ċelebrazzjoni ewkaristika, turina l-wiċċ veru ta’ Alla, isseħibna fil-misteru tal-Għid, jiġifieri f’dik is-“siegħa” li għaliha Ġesù ġie fid-dinja u lejha mexa b’rieda sħiħa u b’mod ħieles f’att ta’ ubbidjenza għas-sejħa tal-Missier (ara Ġw 13,1), u turina wkoll wiċċ il-Knisja bħala poplu ta’ saċerdoti u komunità magħquda fiha nfisha bil-kariżmi u l-ħafna vokazzjonijiet tagħha li jaħdmu flimkien għall-ġid ta’ kulħadd. Is-sagrifiċċju tal-fidwa ta’ Kristu li l-Knisja tiċċelebra f’misteru, jagħti valur tassew għani lit-tbatija li wieħed jgħixha f’għaqda mal-Mulej Ġesù. L-Isqfijiet tas-Sinodu stednuna biex ma ninsew qatt li “permezz tal-offerta tat-tbatija, li hekk ta’ spiss iġġarbu l-bnedmin, il-marid nisrani joffri lilu nnifsu bħala vittma lil Alla, bħal Kristu li offra lilu nnifsu għalina lkoll (ara Ġw 17,19)” u li “l-offerta tat-tbatija b’din l-intenzjoni hi ta’ għajnuna kbira għall-vokazzjonijiet”
.
38. Hija w taqdi l-missjoni profetika tagħha, il-Knisja tħoss li ma tistax twarrab fil-ġenb id-dmir urġenti li tħabbar u tagħti xhieda tat-tifsir nisrani tal-vokazzjoni, anzi tal-“Evanġelju tal-vokazzjonijiet”. Il-Knisja f’dan il-qasam tagħraf ukoll kemm hu urġenti llum kliem l-Appostlu:”Ħażin għalija jekk ma nxandarx l-Evanġelju” (1 Kor 9,16). Din it-twissija hi l-ewwelnett għalina r-ragħajja, u, flimkien magħna, hi wkoll għall-edukaturi kollha fil-Knisja. Il-predikazzjoni u l-katekeżi iridu dejjem juru dimensjoni vokazzjonali, li hi naturali għalihom: il-Kelma ta’ Alla iddawwal lil min jemmen biex iqis il-ħajja tiegħu bħala tweġiba għas-sejħa ta’ Alla u tissieħeb miegħu biex jilqa’ bil-fidi d-don tal-vokazzjoni personali.

Iżda dan mhux biżżejjed għalkemm hu importanti w essenzjali: meħtieġa “predikazzjoni diretta dwar il-misteru tal-vokazzjoni fil-Knisja, dwar il-valur tas-saċerdoti ministerjali, u dwar il-ħtieġa urġenti tal-vokazzjonijiet għall-Poplu ta’ Alla”
. Katekeżi organika mogħtija b’mod xieraq lill-membri kollha tal-Knisja, barra li twarrab id-dubju li jkun hemm u tneħħi fehmiet mgħawġa w unilaterali dwar il-ministeru saċerdotali, tiftaħ qlub dawk li jemmnu ħa jistennew id-doni ta’ Alla, u toħloq kundizzjonijiet favorevoli għat-twelid ta’ vokazzjonijiet ġodda. Wasal iż-żmien li nitkellmu bil-kuraġġ kollu dwar il-ħajja tas-saċerdot bħala valur ta’ siwi bla qjies u bħala sura l-ġmiel tagħha, sura privileġġjata tal-ħajja nisranija. L-edukaturi, u fuq kollox is-saċerdoti, ma’ għandhom jibżgħu juru b’mod ċar u qawwi li l-vokazzjoni għas-saċerdozju hi ħaġa li verament tista’ tkun għal dawk iż-żgħażagħ li jidher li għandhom id-doni u l-kwalitajiet meħtieġa għaliha. Wieħed m’ għandu jibża’ li jkun qiegħed jinfluwenzahom iżżejjed jew jillimitalhom il-libertà tagħhom; anzi proposta xierqa, f’ waqtha, tista’ twassal biex tqanqal fiż-zgħażagħ tweġiba ħielsa w vera. Fl-aħħar mill-aħħar, il-ġrajja tal-Knisja hi l-ġrajja ta’ ħafna vokazzjonijiet li nibtu wkoll fi tfal żgħar, u turi sewwa kemm hi provvidenzjali l-kelma ta’ saċerdot li jkun qrib it-tfal u ż-żgħażagħ: mhux biss il-kelma, imma wkoll li jkun qrib tagħhom, jiġifieri xhieda ferrieħa bil-fatt kapaċi tqanqal ħafna mistoqsijiet u twassal ukoll għal deċiżjonijiet effettivi.
39. Bħala poplu regali l-Knisja tagħraf li għandha l-għeruq fil-liġi u tieħu l-ħajja mil-liġi “ta’ l-Ispirtu li jagħti l-ħajja” (Rum 8,2), liġi li hi essenzjalment il-liġi regali tal-imħabba (ara Ġak 2,8) jew il-liġi perfetta tal-libertà (ara Ġak 1,25). Iżda taqdi l-missjoni tagħha meta tmexxi 'l kull min jemmen biex jagħraf u jgħix l-vokazzjoni proprja tiegħu fil-libertà u twasslu għat-tmiem tagħha fl-imħabba.

Fil-ħidma edukattiva tagħha l-Knisja, b’attenzjoni speċjali, tfittex tqanqal fit-tfal, fl-adolexxenti w iż-żgħażagħ ix-xewqa u r-rieda li jmorru wara Ġesù Kristu b’ħajra kbira u kollhom kemm huma. Il-ħidma edukattiva li tħaddan il-komunità nisranija kollha kemm hi, trid tilħaq lil kull persuna: Alla bis-sejħa tiegħu jasal fil-qalb ta’ kull bniedem u l-Ispirtu jgħammar fil-fond tal-qalb ta’ kull dixxiplu (1 Ġw 3,24), jingħata lil kull nisrani b’kariżmi differenti u manifestazzjonijiet partikulari. Kulħadd għalhekk irid ikollu l-għajnuna biex jilqa’ d-don li hu proprju tiegħu, bħala bniedem li hu kollu kemm hu hu nnifsu u mhux ħaddieħor u ma hemmx ieħor bħalu, u biex jisma’ l-kliem li l-Ispirtu jrid jgħid lilu biss.

B’dan il-mod il-kura tal-vokazzjonijiet saċerdotali tkun tista’ tidher ukoll bħala stedina soda li tħajjarf għad-direzzjoni spiritwali. Jeħtieġ li tinsab mill-ġdid it-tradizzjoni tad-direzzjonispiritwali personali, li dejjem tat tant u tant frott għażiż lill-ħajja tal-Knisja: din id-direzzjoni f’ċerti każi u f’kundizzjonijiet preċiżi jista’ jkollha l-għajnuna minn analiżi u mezzi psikoloġiċi, iżda dawn qatt ma jistgħu jeħdulha postha
. It-tfal, l-adolexxenti u ż-żgħażagħ għandhom jiġu mistednin jagħrfu u japprezzaw id-don tad-direzzjoni spiritwali, ifittxuha w jippruvawha, jitolbuha b’fiduċja u b’insistenza mingħand dawk li jedukawhom bil-fidi. Is-saċerdoti, min-naħa tagħhom, għandhom ikunu l-ewwel nies li jagħtu ħinhom u l-enerġija tagħhom għal din il-ħidma ta’ edukazzjoni w għajnuna spiritwali personali: qatt ma hu se jisgħobbihom li traskuraw jew ħallew fil-ġenb tant ħwejjeġ oħra sbieħ u twajba, biex iżommu l-kelma tal-ministeru tagħhom li jagħtu sehemhom lill-Ispirtu ħa jkunu mdawlin u mmexxija dawk li jiġu msejħa minnhom.
L-għan tal-edukazzjoni tan-nisrani hu dak li, bl-għajnuna tal-Ispirtu, jasal għall-“kobor sħiħ fi Kristu” (Ef 4,13). Dan iseħħ meta jkunu xebh ma’ Kristu u jaqsmu miegħu fl-imħabba u jagħmlu ħajjithom kollha qadi ta’ mħabba (ara Ġw 13,14-15), huma w joffru lil Alla qima li togħġbu (ara Rum 12,1) waqt li jagħtu lilhom infushom għall-qadi tal-aħwa. Il-qadi fl-imħabba hu t-tifsir fondamentali ta’ kull vokazzjoni, li jseħħ speċifikament fil-vokazzjoni tas-saċerdot, għaliex hu msejjaħ biex jgħix mill-ġdid, fis-sura l-aktar radikali li jista’ jkollha, l-imħabba pastorali ta’ Ġesù, jiġifieri l-imħabba tar-Ragħaj it-Tajjeb “li jagħti ħajtu għan-nagħaġ tiegħu” (Ġw 10,11)
Għalhekk kull pastorali vokazzjonali vera qatt ma se tgħejja teduka t-tfal, l-adolexxenti w żgħażagħ biex isibu gost jimpenjaw ruħhom, jagħtu servizz volontarju, jifhmu l-valur tas-sagrifiċċju, jagħtu lilhom infushom kollhom kemm huma għall-oħrajn. Hawn imbagħad tidher kemm tiswa l-esperjenza tal-volontarjat, aċċettat bl-Ispirtu tal-Evanġelju, kapaċi jwassal għall-għarfien tal-, ħtiġijiet, volontarjat li wieħed jidħol għalih kull jum b’dedikazzjoni u fedeltà sħiħa, lest biex jilqa’, jekk jinqala’, l-impenn definittiv f’ħajja kkonsagrata lil Alla, imsaħħaħ bit-talb; sura ta’ volontarjat bħal dan żgur hi ħajja ta’ mpenn ħieles u bla ebda interessi partikulari, li twassal lil min jagħti ruħu għaliha biex jintebaħ aktar malajr bil-vuċi t’Alla li ssejjaħlu għas-saċerdozju. Il-volontarju jista’ jaċċetta l-istedina kollha mħabba li jagħmillu Ġesù u ma jagħmilx bħaż-żagħżugħ għani tal-Evanġelju (ara Mt 10, 21), u l-istedina jkun jista’ jaċċettaha, gtħaliex il-ġid waħdieni tiegħu hu ġa dak li “jitlef” ħajtu u jagħtiha għall-oħrajn.
Ikoll kemm aħna responsabbli tal-vokazzjonijiet saċerdotali
41. Il-vokazzjoni saċerdotali hi don t’Alla, u hi ta’ġid kbir għal dak li jirċeviha. Iżda hi ukoll don għall-Knisja kollha. Ġid għal ħajjitha w għall-missjoni kollha. Il-Knisja għalhekk hi msejħa biex tgħożż dan id-don, tapprezzah u tħobbu: hi responsabbiltà tal-bidu w tal-kobor sħiħ tal-vokazzjonijiet saċerdotali. Għalhekk il-pastorali tal-vokazzjonijiet trid titħaddem mill-komunità ekkleżjali fis-suriet kollha tagħha: mill-Knisja universali sal-Knisja partikulari, u, analoġikament, mill-Knisja partikolari għall-parroċċa u għal kull membru tal-Poplu t’Alla.

 Illum hu verament urġenti li tinxtered u tagħmel l-għeruq il-konvinzjoni li l-membri kollha tal-Knisja bla ebda eċċezzjoni, għandhom il-grazzja u r-responsabbiltà tal-kura tal-vokazzjonijiet. Il-Konċilju Vatikan II kien ċar ħafna meta qal li “d-dmir tat-tkattir tal-vokazzjonijiet saċerdotali hu dmir tal-komunità nisranija kollha, li trid taqdi dan id-dmir l-ewwelnett b’ħajja perfettament nisranija”
. Biss b’din il-konvinzjoni pastorali tal-vokazzjonijiet tista’ tidher bħala pastorali ekkleżjali, u ġġib 'il quddiem ħidma ta’ kulħadd flimkien, hi u tinqeda b’organizzazzjonijiet speċifiċi w strumenti adatti ta’ xirka u ta’ responsabbiltà flimkien.
L-ewwel responsabbli tal-pastorali għall-vokazzjonijiet saċerdotali hu l-Isqof 
 li hu msejjaħ biex jgħix il-vokazzjoni fil-persuna tiegħu stess, personalment, ukoll jekk jista’ u għandu jsieħeb miegħu ħafna oħrajn f’din il-pastorali. Hu l-missier u l-ħabib tal-presbiterju tiegħu u tiegħu hi qabel kulħadd il-ħerqa li “jara li jkomplu” u ma jonqsu qatt il-kariżma u l-ministeru saċerdotali billi jsieħeb mal-presbiterju tiegħu bit-tqegħid tal-idejn membri oħra. Għandu jkun ħerqan li l-aspett vokazzjonali ma jkun nieqes qatt mill-qasam tal-pastorali ordinarja, imma jkun parti integranti tagħha, anzi ħaġa waħda magħha. Hu dmir l-Isqof li jġib 'il quddiem u jikkoordina l-inizjattivi vokazzjonali kollha
.
L-Isqof jaf li qabel kollox jista’ jafda fil-kollaborazzjoni tal-presbiterju tiegħu. Is-saċerdoti kollha huma ħaġa waħda u responsabbli miegħu biex jagħrfu u jġibu 'l quddiem il-vokazzjonijiet saċerdotali; għax, kif jgħid il-Konċilju, “hu dmir is-saċerdoti bħala edukaturi fil-fidi li jieħdu ħsieb li kull wieħed mill-fidili jitmexxa mill-Ispirtu s-Santu ħa jġib 'il quddiem il-vokazzjoni speċifika tiegħu”
. Dan “dmir li hu parti mill-istess missjoni saċerdotali li, permezz tagħha s-saċerdot, bħala saċerdot, għandu sehem mill-ħerqa tal-knisja kollha biex lill-Poplu ta’ Alla hawn fuq l-art ma jonqsulu qatt ħaddiema”
. L-istess ħajja tas-saċerdoti, l-impenn sħiħ tagħhom favur il-merħla ta’Alla, ix-xhieda tagħhom ta’ qadi kollha mħabba tal-Mulej u tal-Knisja tiegħu - xhieda mwettqa bl-għażla tas-salib milqugħ bil-ferħ u t-tama tal-Għid, il-għaqda bejniethom bħal aħwa, u bil-ħeġġa tagħhom għax-xandir tal-Evanġelju fid-dinja kollha, huma l-ewwel fattur pożittiv ta’ kotra ta’ vokazzjonijiet saċerdotali
. Responsabbiltà partikulari hi dik tal-familja nisranija, li bis-saħħa tas-Sagrament taż-Żwieġ għandha s-sehem proprju u singulari tagħha fil-ħidma edukattiva tal-Knisja għalliema w omm. Kif kitbu l-Isqfijiet tas-Sinodu: “Il-familja nisranija li hi verament ‘knisja fid-dar’ (Lumen gentium, 11), dejjem tat u qiegħda tagħti kundizzjonijiet mill-aħjar għat-tnissil tal-vokazzjonijiet. Għaliex illum id-dehra tal-familja nisranija hi mhedda, trid tingħata importanza kbira lill-pastorali tal-familja, biex il-familji stess,l huma u jilqgħu bil-qalb id-don tal-bniedem, qishom ikunu ‘l-ewwel seminarju’ (Optatam totius, 2), fejn l-ulied jistgħu jiksbu sentiment ta’ tjieba u ta’ talb u ta’ mħabba għall-Knisja”
.
Flimkien mal-ġenituri u l-familja trid tkompli din il-ħidma l-iskola, li hi msejħa biex tgħix l-identità tagħha ta’ “komunità li trawwem” ukoll billi tagħti servizz kulturali li ma jħallix barra u ma jonqosx li jagħti tifsira tal-vokazzjoni bħala valur naturali w fondamentali tal-persuna tal-bniedem. B’dan il-mod, l-iskola jekk għandha spirtu nisrani (jew għax hemm preżenza tal-Knisja fl-iskejjel tal-Istat, skont ir-regolamenti ta’ kull pajjiż, jew l-aktar għax hi skola kattolika) tista’ tnissel “fi qlub it-tfal u ż-żgħażagħ ix-xewqa li jagħmlu r-rieda t’Alla fl-istat ta’ ħajja li jkun proprju ta’ kull wieħed, mingħajr ma titħalla barra qatt il-vokazzjoni għall-ministeru saċerdotali”
.
Il-lajċi wkoll, u b’mod speċjali l-katekisti, l-għalliema, l-edukaturi, l-animaturi tal-pastorali taż-żgħażagħ, kull wieħed bil-mezzi u l-metodi proprji għandhom importanza kbira fil-pastorali tal-vokazzjonijiet saċerdotali: aktar ma jsiru jafu fil-fond xi jfissru l-vokazzjoni tagħhom u l-missjoni tal-Knisja, aktar ikunu jistgħu jagħrfu l-valur tal-vokazzjoni tal-missjoni tas-saċerdot nu jagħrfu wkoll li ma jistax ikun hemm oħra bħalha. Fl-oqsma tal-komunitajiet djoċesani u parrokkjali ta’ min japprezza u jġib 'il quddiem dawk il-gruppi vokazzjonali li bil-membri tagħhom jgħinuhom ukoll spiritwalment u moralment. Hawn ta’ min isemmi l-ħafna gruppi, movimenti w assoċjazzjonijiet ta’ nsara lajċi li l-Ispirtu s-Santu qiegħed iqajjem u jkabbar fil-Knisja biex ikun hemm preżenza aktar missjunarja fid-dinja. Dawn il-ħafna għaqdiet lajċi qegħdin juru ruħhom bħala oqsma li jagħtu kotra ta’ frott fejn jidħlu l-vokazzjonijiet għall-ħajja kkonsagrata lil Alla, postijiet fejn verament jinbtu w jikbru l-vokazzjonijiet. Mhux ftit żgħażagħ, proprju fi ħdan u permezz ta’ dawn l-għaqdiet intebħu bis-sejħa tal-Mulej biex imorru warajh fit-triq tas-saċerdozju ministerjali
, u wieġbu b’ġenerożità liema bħalha. Ta’ min iġib 'il quddiem dawn l-għaqdiet biex, f’xirka mal-Knisja kollha u għall-kobor tagħha, jagħtu s-sehem speċifiku tagħhom ħa tiġi 'l quddiem il-pastorali tal-vokazzjonijiet.
Il-ħafna oqsma u l-membri kollha tal-Knisja mpenjati fil-pastorali tal-vokazzjonijet isaħħu dejjem aktar il-ħidma tagħhom, aktar ma jqanqlu l-komunità ekkleżjali, bħala komunità, ibda mill-parroċċa, biex tagħraf li l-problema tal-vokazzjonijiet saċerdotali ma jistax bl-ebda mod jitħalla f’idejn ftit “inkarigati” (is-saċerdoti, u b’mod speċjali lis-saċerdoti tas-seminarju) għaliex, billi hu problema vitali li jinsab fil-qalba tal-Knisja
 irid ikun il-qofol tal-imħabba li kull nisrani għandu jkollu għall-Knisja.
Kap 5
GĦAŻEL TNAX BIEX JIBQGĦU MIEGĦU
IL-FORMAZZJONI TAL-KANDIDAT GĦAS-SAĊERDOZJU

Timxi wara Kristu bħall-appostli
42. “Tela’ fuq l-għoljiet u sejjaħ lejh lil dawk li ried. Huma resqu lejh, u għażel Tnax li semmiehom Appostli biex jibqgħu miegħu biex jibgħathom jippriedkaw u jkollhom is-setgħa li jkeċċu x-xjaten” (Mk 3,13-15).

Biex jibqgħu miegħu: mhux ħaġa tqila tara f’dan il-kliem dak li llum insejħulu “il-mixi mal-vokazzjoni” tal-Appostli min-naħa ta’ Ġesù. Wara li sejħilhom u qabel bagħathom, anzi biex ikun jista’ jibgħathom jippriedkaw, Ġesù talab minnhom “żmien” ta’ formazzjoni, ta’ tħejjija, biex iwaqqfu relazzjoni ta’ xirka u ta’ ħbiberija kbira miegħu. Refa’ għalihom katekeżi aktar għolja minn dik għall-kotra tan-nies (ara Mt 13,11) u riedhom ikunu xhieda tat-talba tiegħu fis-skiet lill-Missier (ara Ġw 17,1-26; Lq 22,39-45).

Il-Knisja ta’ kull żmien, fil-ħerqa tagħha għall-vokazzjonijiet saċerdotali, tħares lejn l-eżempju ta’ Kristu. Kienu, u xi ftit għadhom ukoll, ħafna suriet li bihom fil-fatt il-Knisja timpenja ruħha fil-pastorali tal-vokazzjonijiet, pastorali li trid mhux biss tintebaħ bil-vokazzjonijiet saċerdotali, imma trid “timxi u tissieħeb magħhom” ukoll. Iżda l-ispirtu, li jrid iqawwiha u jsaħħaħha, jibqa’ dejjem l-istess: dak li jwassal għas-saċerdozju lil dawk biss li ġew imsejħa u twassalhom imħarrġin kif jixraq, jiġifieri dawk li taw tweġiba konxja u ħielsa tal-irbit u l-impenn tagħhom kollhom kemm huma ma’ Ġesù Kristu, li sejħilhom għall-ħajja intima miegħu w għat-tisħib miegħu fil-missjoni tas-salvazzjoni.
Għalhekk is-Seminarju, fis-suriet kollha tiegħu, u analoġikament, id-“djar ta’ formazzjoni tas-saċerdoti reliġjużi, qabel stess ma huma xi mkien, xi qasam ta’ art, huma qasam spiritwali, triq ta’ ħajja, ambjent li jgħin u jiżgura proċess ta’ formazzjoni b’mod li jissejjaħ minn Alla għas-saċerdozju, ikun jista’ jsir, bis-Sagrament tal-Ordni Sagri, xbieha ħajja ta’Ġesù Kristu, il-Kap u r-Ragħaj tal-Knisja.
L-Isqfijiet tas-Sinodu, fil-messaġġ tagħhom tal-aħħar, laqtu mal-ewwel u fil-fond it-tifsir speċifiku w oriġinali tal-formazzjoni tal-kandidati għas-saċerdozju, meta qalu: “il-ħajja fis-Seminarju, li hu skola tal-Evanġelju, tfisser ħajja ta’ mixi wara Kristu, bħall-Appostli: hemm Kristu jmexxihom lejn il-qadi tal-Missier u tal-bnedmin ħuthom, taħt it-tmexxija tal-Ispirtu s-Santu; hemm isiru dejjem aktar jixbhu 'l Kristu, ir-Ragħaj it-Tajjeb biex ikunu jistgħu jagħtu servizz aħjar bħala saċerdoti fil-Knisja u fid-dinja. Il-formazzjoni tagħhom ħa jkunu saċerdoti ta’ għada, iddarrihom jagħtu tweġiba personali għall-mistoqsija fondamentali ta’ Kristu: ‘Tħobbni int’? It-tweġiba ta’ dak li għad ikun saċerdot ma tistax tkun għajr dik tal-għoti ta’ ħajtu kollha lil Kristu”
.
Dak li għandu jsir hu li dan l-ispirtu, li qatt ma jista’ jiġi nieqes fil-Knisja, jiġi adattat għall-kundizzjonijiet soċjali, psikoloġiċi, politiċi w kulturali tad-dinja tal-lum li huma verament ta’ ħafna xorta u komplessi ħafna, kif qalu l-Isqfijiet tas-Sinodu b’riferenza għall-Knejjes partikulari. L-istess Isqfijiet, bi kliem li wera kemm kienu ħosbiena, iżda, fl-istess ħin ukoll, bi kliem mimli tama, għarfu w ħasbu fit-tul fuq l-isforzi li qegħdin isiru biex jingħarfu u jkunu aġġornati l-metodi għall-formazzjoni tal-kandidati għas-saċerdozju li hemm fil-Knejjes kollha tagħhom. Din l-eżortazzjoni għandha l-għan li tiġbor il-frott li ħareġ mix-xogħol tas-Sinodu, u ssemmi xi punti li nkisbu, turi xi għaniet li ma jistax ikun li ma jintlaħqux, u twassal lil kulħadd l-għana tal-esperjenzi u ta’ suriet ta’ formazzjoni li ġa ġew ppruvati u rnexxew. Din l-eżortazzjoni tagħmel għażla sħiħa bejn il-formazzjoni “tal-bidu” u l-formazzjoni li tibqa’ dejjem sejra, mingħajr qatt ma tinsa r-rabta kbira li tgħaqqad dawn il-formazzjonijiet flimkien, u tagħmel minnhom triq waħda għall-mixi nisranio tas-saċerdot. L-eżortazzjoni se tieqaf fuq id-dimensjonijiet kollha tal-formazzjoni, umana, spiritwali, intelettwali w pastorali, u se ssemmi wkoll l-ambjenti u 'l dawk responsabbli tal-formazzjoni tal-kandidat għas-saċerdozju.
I. L-oqsma tal-formazzjoni saċerdotali

Il-formazzjoni umana bħala pedament tal-formazzjoni saċerdotali kollha kemm hi.

43. “Mingħajr formazzjoni umana adatta, il-formazzjoni kollha tas-saċerdot tkun

nieqsa mis-sisien kollha li tkun tenħtieġ”
. Dan il-kliem tal-Isqfijiet tas-Sinodu juru mhux biss dak li kull jum tgħidilna r-raġuni u li hu mwettaq mill-esperjenza, imma hu ħaġa li titlobha b’mod speċifiku l-istess natura ntas-saċerdot u tal-ministeru tiegħu.
Is-saċerdot, imsejjaħ biex ikun xbieha ħajja ta’ Ġesù Kristu, ir-Ras u r-Ragħaj tal-Knisja, għandu jfittex juri fih innifsu, sa fejn jista’, dik il-perfezzjoni tan-natura tal-bniedem li dehret fl-Iben t’Alla magħmul bniedem u wriet ruħha b’qawwa liema bħalha fl-imġieba tiegħu mal-oħrajn, kif juruna l-evanġelisti. Il-ministeru tas-saċerdot hu, iva, dak li jħabbar il-Kelma, jiċċelebra s-Sagramenti, imexxi fl-imħabba l-komunità nisranija, “fl-isem u fil-persuna ta’ Kristu”, u dan dejjem u biss ma’ nies li tassew jeżistu. “Kull qassis il-kbir, meħud minn fost il-bnedmin, hu mqiegħed għall-bnedmin f’dak li għandu x’jaqsam ma’ Alla” (Lh 5,1). Għalhekk il-formazzjoni umana tas-saċerdot turi l-importanza partikulari tagħha għar-relazzjonijiet tiegħu ma’ dawk li magħhom se jaqdi l-missjoni tiegħu; proprju biex il-ministeru tiegħu jidher aktar kredibbli w aċċettabli min-nies, jeħtieġ li s-saċerdot isawwar il-personalità tiegħu ta’ bniedem li hu b’mod li jagħmilha mezz u mhux tfixkil għall-oħrajn biex jiltaqgħu ma’ Ġesù, il-Feddej tal-bniedem: jeħtieġ li bħal Ġesù li “kien jaf x’hemm f’kull bniedem” (ara Ġw 2,25;8, 3-11). Is-saċerdot ikun kapaċi jagħraf x’hemm fil-fond tal-qalb ta’ kull bniedem, jintebaħ bid-diffikultajiet u l-problemi tiegħu, jagħmilha ħaġa ħafifa li n-nies jiltaqgħu u jiddjalogaw miegħu, jikseb il-fiduċja u l-kollaborazzjoni tagħhom, u jiġġudika bil-kalma kollha u jgħid kull ħaġa kif tkun fil-fatt.
Is-saċerdoti t’għada, mhux biss biex jilħqu l-kobor sħiħ tagħħom bħala bnedmin kif hu dmirhom, imma wkoll minħabba l-ministeru li għad iridu jagħmlu, għandhom ifittxu jġibu 'l quddiem dawk il-kwalitajiet tal-bniedem li jeħtieġu biex ikollhom personalità rżina, qawwija w ħielsa, kapaċi terfa’ l-piż tar-responsabbiltajiet pastorali. Meħtieġa għalhekk edukazzjoni fl-imħabba għall-verità, għal-lealtà, għar-rispett lejn kull persuna, għas-sens tal-ġustizzja, għall-irġulija fil-kliem, għall-mogħdrija vera, għall-integrità, u speċjalment għar-rażna fil-ġudizzji li wieħed jagħmel u fl-imġieba kollha tiegħu
. Programm sempliċi w impenjattiv għal din il-formazzjoni umana tas-saċerdot, jagħtihulna San Pawl fl-Ittra tiegħu lill-Filippin: “F’dan għandkom taħsbu. F’kull ma hu veru, f’kull ma hu xieraq, f’kull ma hu ġust, f’kull ma hu safi, f’kull ma jiġbed l-imħabba, f’kull ma jistħoqqlu l-ġieh, f’kull ma hu virtù, f’kull ma ħaqqu t-tifħir” (Fil 4,8). Hi ħaġa interessanti tara kif San Pawl, f’dawn il-kwalitajiet, kollha kemm huma tal-bnedmin, jippreżenta ruħu bħala eżempju għall-Filippin; hu jkompli jiktbilhom: “Kull ma tgħallimtu u ħadtu minn għandna, u smajtu u rajtu fina, agħmluh” (Fil 4,9).

Għandha importanza partikulari l-kapaċità li wieħed iżomm relazzjonijiet tajba man-nies, element tassew essenzjali għal min hu msejjaħ biex ikun responsabbli ta’ komunità u jkun “bniedem ta’ xirka”. Dan jitlob li s-saċerdot ma jkunx la arroganti u lanqas ġellied, imma dħuli, fabbli, sinċier fi kliemu u f’qalbu
, għaqli u rżin, bniedem ta’ idu miftuħa u dejjem lest biex jaqdi, kapaċi joħloq personalment, u jqajjem fl-oħrajn, relazzjonijiet sinċieri w fraterni, dejjem lest biex jifhem, jaħfer u jfarraġ (ara wkoll 1 Tim 3, 2-5; Tit 1, 7-9), Il-bnedmin tal-lum, li spiss qed isibu ruħhom jew f’rassa kbira ta’ nies, inkella f’solitudni tal-biżà, l-aktar fil-bliet kbar tad-dinja, qegħdin iħossu dejjem aktar il-valur tax-xirka; din il-qagħda hi wieħed mis-sinjali li jfissru ħafna u waħda mill-aħjar triqat għall-messaġġ tal-Evanġelju. Hawn jidħol bħala fattur importanti u deċisiv fil-formazzjoni tal-kandidati għas-saċerdozju, dak il-kobor sħiħ bl-affetti, li jiġi minn trawwim f’imħabba vera w responsabbli.
44. Il-kobor sħiħ bl-affetti, jew il-maturità affettiva tistenna li wieħed jagħraf li l-imħabba hija l-qofol tal-ħajja tal-bniedem. Fil-fatt, kif ktibt fl-Enċiklika Redemptor hominis,”il-bniedem ma jistax jgħix mingħajr imħabba: ma jagħrafx x’inhu fih innifsu, u ħajtu ma tkun tfisser xejn, jekk l-imħabba ma tiġix rivelata lilu, jekk ma jiltaqax mal-imħabba, jekk ma jħosshiex u jagħmilha tiegħu, jekk ma jisseħibx fiha b’ħajtu kollha”
.
Hi mħabba li tħaddan il-persuna kollha tal-bniedem, fid-dimensjonijiet u t-tiswir kollu tiegħu fiżiku, psikiku w spiritwali, u turi ruħha fit-“tifsir konjugali” tal-ġisem tal-bniedem, li bih żewġ persuni jagħtu lilhom infushom lil xulxin u jilqgħu lil xulxin. L-edukazzjoni sesswali vera twassal biex tiftiehm u “sseħħ” din il-verità dwar l-imħabba tal-bniedem. Ta’ min isemmi hawn u jagħti kas ta’ dik il-qagħda soċjali w kulturali mxerrda ħafna li “tbaxxi” għal kollox is-sesswalità tal-bniedem, għax tfissirha w tgħixha b’mod fqir ħafna billi torbotha biss mal-ġisem u ma’ pjaċiri egoistiċi
. Spiss il-qagħda tal-familji stess, li minnhom joħorġu l-vokazzjonijiet saċerdortali, juru, f’din il-ħaġa, nuqqasijiet mhux ftit u xi drabi nuqqasijiet kbar ukoll.
F’qagħda bħal din issir dejjem aktar diffiċli edukazzjoni fis-sesswalità li tkun vera u kollha kemm hi personali, u għalhekk twassal għar-rispett u l-imħabba tal-kastità bħala “virtù li twassal għall-kobor sħiħ tal-persuna u tagħmilha kapaċi tirrispetta u ġġib il-quddiem it-tifsir konjugali tal-ġisem”
.

Issa l-edukazzjoni għall-imħabba responsabbli w għall-maturità affettiva tal-persuna jidhru għal kollox meħtieġa għal min, bħas-saċerdot, hu msejjaħ għaċ-ċelibat, jiġifieri biex joffri bil-grazzja tal-Ispirtu s-Santu u bi tweġiba ħielsa tar-rieda tiegħu, l-imħabba tiegħu kollha kemm hi u l-ħerqa tiegħu għal Ġesù Kristu w għall-Knisja. Minħabba l-impenn taċ-ċelibat, il-maturità affettiva jrid ikollha wkoll, fir-relazzjonijiet ta’ ħbiberija hienja u ta’ fraternità liema bħalha mal-oħrajn, imħabba kbira, ħajja u personali, għal Ġesù Kristu. Hekk kitbu l-Isqfijiet tas-Sinodu: “hi importanti ħafna fl-iżvilupp tal-maturità affettiva, l-imħabba għal Kristu li twassal għall-għoti sħiħ ta’ dak li jkun għal kulħadd. B’dan il-mod, il-kandidat imsejjaħ għaċ-ċelibat, isib fil-maturità affettiva għajnuna soda biex jgħix bil-fedeltà kollha ħajja hienja ta’ kastità u ta’ safa” 
.
Għaliex il-kariżma taċ-ċelibat, ukoll meta hu veru u ppruvat, iħalli bla mittiefsa l-inklinazzjonijiet affettivi u l-ġibdiet tal-istint, il-kandidati għas-saċerdozju jinħtieġu maturità affettiva għaqlija, kapaċi tiċċaħħad minn dak kollu li jheddidha u tgħasses fuq il-ġisem u l-ispirtu, u kapaċi wkoll turi fir-relazzjonijiet personali man-nies, kemm irġiel u kemm nisa, stima w rispett. Għajnuna mill-aħjar tista’ tingħata minn edukazzjoni xierqa fil-ħbiberija vera, bħal dik ir-rabta ta’ mħabba bejn l-aħwa li Kristu għex tul ħajtu (ara Ġw 11,5). 

Il-maturità tal-bniedem, u b’mod partikulari l-maturità affettiva, titlob formazzjoni ċara w qawwija fil-libertà, li għandha titqies bħala ubbidjenza konvinta w hienja lejn il-“verità” ta’ dak li tassew int, u lejn it-“tifsira” tal-eżistenza proprja tiegħek, jiġifieri “lejnj l-għoti tiegħek innifsek kollok kemm int” bħala t-triq li twasslek biex tilħaq il-kobor sħiħ tiegħek, u bħala l-istess kobor sħiħ tiegħek innifsek”
. Jekk nifhmuha b’dan il-mod, il-libertà titlob li l-persuna tkun kollha kemm hi sidt tagħha stess, lesta biex teħodha kontra w tegħleb is-suriet kollha ta’ egoiżmu w individwaliżmu li jheddu l-ħajja ta’ kull wieħed, lesta dejjem biex tinfetaħ għall-oħrajn, ġeneruża fid-dedikazzjoni tagħha għall-proxxmu u fis-servizz tal-proxxmu. Dan hu importanti ħafna għat-tweġiba li trid tingħata lill-vokazzjoni, u b’mod speċjali għall-vokazzjoni saċerdotali, u għall-fedeltà lejha u għall-impenji marbutin magħha, ukoll f’mumenti diffiċli ħafna. F’dan il-mixi edukattiv lejn libertà responsabbli u matura l-ħajja komunitarja f’Seminarju tista’ tkun ta’ għajnuna kbira
.
Marbuta intimament mal-formazzjoni għal-libertà responsabbli, hi l-edukazzjoni tal-kuxjenza morali: din, waqt li titkellem fil-fond tal-“jien” ta’ kull bniedem, ħa jobdi lid-dmirijiet morali tiegħu, turi t-tifsir għoli ta’ din l-ubbidjenza, li hi tweġiba konxja w ħielsa għal dak li jitlob Alla fl-imħabba tiegħu, u għalhekk hi tweġiba kollha mħabba. “Il-maturità umana tas-saċerdot” - jiktbu l-Isfijiet tas-Sinodu - trid tħaddan b’mod speċjali il-formazzjoni tal-kuxjenza tiegħu. Il-kandidat, biex ikun jista’ jaqdi bil-fedeltà kollha d-dmirijiet tiegħu lejn Alla w lejn il-Knisja u biex ikun jista’ jmexxi bl-għerf kollu l-kuxjenzi tal-insara, irid jisma’ leħen Alla, li jkellmu f’qalbu w jintrabat mar-rieda tiegħu bl-imħabba u l-qawwa kollha
.
Il-formazzjoni spiritwali: xirka ma’ Alla u tfittxija ta’ Kristu
45. L-istess formazzjoni umana, jekk tiġi żviluppata fid-dawl ta’ antropoloġija u tagħraf il-“verità” sħiħa tal-bniedem, tasal biex tilħaq il-milja tagħha fil-formazzjoni spiritwali. Kull bniedem maħluq minn Alla u mifdi bid-Demm ta’ Kristu, hu msejjaħ biex “jitwieled mill-ġdid mill-ilma w l-Ispirtu s-Santu” (ara Ġw 3,5) u jsir “iben ta’ Alla”. F’dan il-pjan ta’ Alla jinsab il-pedament tad-dimensjoni essenzjalment reliġjuża tal-bniedem bħala bniedem, li, fl-aħħar mill-aħħar, ir-raġuni stess tal-bniedem tintebaħ biha w tagħrafha: il-bniedem hu miftuħ għal dak li hu traxxendenti, għal dak li hu assolut; għandu qalb li ma ssibx mistrieħ sakemm ma tistrieħx fil-Mulej
.
Hu minn din il-ħtieġa reliġjuża fondamentali, ħtieġa li bl-ebda mod ma tista’ tinqered, li jibda l-proċess edukattiv ta’ ħajja spiritwali, li titqies bħala ħajja ta’ relazzjoni u ta’ xirka ma’ Alla. Skont ir-rivelazzjoni u l-esperjenza nisranija, il-formazzjoni spiritwali għandha oriġinalità li hi kollha kemm hi tagħha, għaliex ġejja minn dik il-“ħajja ġdida” li hu l-Evanġelju. Dan għaliex “hi ħidma tal-Ispirtu s-Santu u timpenja l-persuna tal-bniedem kollu kemm hu, iddaħħlu f’xirka mill-aqwa ma’ Ġesù Kristu, ir-Ragħaj it-Tajjeb; twasslu biex jissottometti ħajtu kollha għall-Ispirtu, f’qagħda ta’ iben quddiem Alla u f’qagħda ta’ fiduċja quddiem il-Knisja. L-għeruq tal-formazzjoni spiritwali qegħdin fl-esperjenza tas-salib: hekk tkun tista’ twassal, f’xirka mill-aqwa, għall-milja tal-misteru tal-Għid”
. 
Kif naraw, din il-formazzjoni spiritwali nsibuha fil-fidili kollha, iżda titlob li, fil-kas tal-identità tas-saċerdot u tal-ministeru tiegħu, titfassal skont ma jfisser u jrid ministeru hekk għoli. U kif għal kull nisrani l-formazzjoni spiritwali trid tkun il-qofol tal-eżistenza w ħajja tiegħu bħala nisrani, u torbot flimkien ir-relazzjonijiet kollha li joħorġu minn din l-eżistenza u din il-ħajja, biex in-nisrani jkun tassew ħolqien ġdid fi Kristu, u jimxi skont l-Ispirtu, hekk għal kull saċerdot il-formazzjoni spiritwali hi l-qalba li tgħaqqad u tagħti l-ħajja lill-eżistenza kollha tiegħu bħala saċerdot. Dan igħiduh l-Isqfijiet tas-Sinodu: “mingħajr formazzjoni spiritwali, il-formazzjoni pastorali ma jkollhiex sisien”
, u li l-formazzjoni spiritwali hi “element importanti ħafna fl-edukazzjoni saċerdotali”
. Il-formazzjoni spiritwali hi essenzjalment mixi preċiż lejn is-saċerdozju kif ifissru tajjeb ħafna d-digrieti tal-Konċilju Optatam totius: “Il-formazzjoni spiritwali… għandha tingħata b’mod li l-istudenti jitgħallmu jgħixu f’xirka intima w familjari mal-Missier permezz ta’ Ibnu Ġesù fl-Ispirtu s-Santu. Imsejħin biex inkunu xebh ma’ Kristu saċerdot permezz tal-Ordinazzjoni Mqaddsa, għandhom jidraw ukoll jgħixu intimament magħqudin miegħu bħala ħbiebu, tul ħajjithom kollha. Għandhom jgħixu l-misteru tal-Għid ma’ Kristu b’mod li jkunu jistgħu aktar tard iwasslu l-Poplu t’Alla fdat lilhom għal din l-għaqda ta’ħbiberija ma’ Kristu. Għandhom jitgħallmu jfittxu 'l Kristu fil-meditazzjoni regolari tal-Kelma t’Alla; fit-tisħib attiv fil-misteri qaddisa tal-Knisja, b’mod speċjali tal-Ewkaristija w tal-uffiċċju divin; fl-Isqof li jibgħathom u fin-nies li fosthom jintbagħtu, u l-aktar fil-foqra, fiċ-ċkejknin, fil-morda, fil-midinbin u f’dawk li ma jemmnux. B’fiduċja ta’ wlied għandhom iħobbu u jqimu l-Verġni Mqaddsa Marija li ġiet mogħtija minn Ġesù fuq is-salib bħala omm lid-dixxiplu tiegħu”
.
46. Dan il-kliem tal-Konċilju jistħoqqlu meditazzjoni eżatta u kollha mħabba, meditazzjoni li minnha malajr nistgħu noħorġu xi valuri fondamentali u xi ħtiġiet għall-mixi spiritwali tal-kandidati għas-saċerdozju.
Joħorġu qabel kollox il-valur u l-ħtieġa li s-saċerdoti jgħixu f’għaqda intima ma’ Ġesù Kristu. L-għaqda mal-Mulej, li għandha l-pedament tagħha fil-Magħmudija u l-Ewkaristija tmantniha, trid turi ruħha fil-ħajja ta’ kull jum, u trid iġġeddidha mill-qiegħ. Ix-xirka intima mat-Trinità Qaddisa, jiġifieri l-ħajja ġdida tal-grazzja li tagħmilna wlied Alla, hi l-“ħaġa ġdida” ta’ min jemmen, ħaġa ġdida li tħaddan il-ħajja u l-ħidma kollha tan-nisrani, għax hi l-“misteru” tal-ħajja nisranija li hi taħt l-influwenza tal-Ispirtu s-Santu, li għalhekk hu l-ethos tal-ħajja nisrani. Ġesù għallimna x’inhi l-verità tal-ħajja nisranija, li hi wkoll il-qofol ta’ ħajja spiritwali, permezz tal-parabbola tad-dielja u l-friegħi: “Jiena d-dielja vera, u Missieri l-bidwi…Ibqgħu fija u jiena nibqa’ fikom. Kif il-fergħa ma tistax tagħmel frott minnha nfisha jekk ma tibqax fid-dielja, hekk anqas intom jekk ma tibqgħux fija. Jiena d-dielja, intom il-friegħi. Min jibqa’ fija u jiena fih, dan jagħmel ħafna frott, għax mingħajri ma tistgħu tagħmlu xejn” (Ġw 15, 1.4-5).

 Il-kultura tal-lum, iva, m’hix nieqsa minn valuri spiritwali w reliġjużi, minkejja dak kollu li jidher li hu kontra dawn il-valuri, imma tibqa’ dejjem kultura b’ġuħ u għatx kbir ta’Alla. Iżda spiuss qiegħed jiġri li r-reliġjon nisranija titqies bħala reliġjon fost ħafna reliġjonijiet oħra, jew titqies biss bħala sempliċi etika soċjali għall-qadi tal-bniedem. Għalhekk ir-reliġjon nisranija mhux dejjem tidher li hi dik il-ħaġa ġdida fil-ġrajja tad-dinja, il-“misteru”, il-fatt tal-Iben t’Alla li jsir bniedem u li jagħti lil dawk kollha li jilqgħuh is-“setgħa li jkunu wlied Alla” (Ġw 1,12), anzi t-tħabbira tad-don tal-patt personali ta’ mħabba u ħajja ta’ Alla mal-bniedem. Biss jekk is-saċerdoti ta’ għada, permezz ta’ formazzjoni spiritwali adatta, jaslu biex jagħrfu fil-fond u jġarrbu dejjem aktar dan il-“misteru”, huma jkunu jistgħu iwasslu lill-oħrajn din it-tħabbira tal-għaġeb u ta’hena liema bħalu (ara 1 Ġw 1,1-4).

Il-Konċilju fisser b’mod aktar ċar it-traxxendenza assoluta tal-misteru nisrani, iżda fisser ukoll b’mod ċar li x-xirka intima tas-saċerdot ma’ Kristu turi ruħha l-aktar f’sura ta’ ħbiberija. Din m’hijiex xi pretensjoni eżaġerata tal-bniedem, imma hi biss don ta’ siwi bla qjies ta’ Kristu li lill-Appostli qalilhom: “Ma nsejħilkomx qaddejja, għax il-qaddej ma jafx x’jagħmel sidu: sejjaħtilkom ħbieb, għax kull ma smajt mingħand Missieri għarraftulkom” (Ġw 15,15).

Il-Konċilju jsemmi mbagħad valur spiritwal ieħor kbir: it-tfittix ta’ Ġesù. Il-kandidati għas-saċerdozju għandhom “jiġu mgħallmin ifittxu 'l Kristu”. Dan, flimkien mal-quaerere Deum (it-tfittxija ta’ Alla), hu suġġett klassiku tal-ispiritwalità nisrania, li nsibuh applikat b’mod speċifiku fis-sejħa tal-Appostli. San Ġwann, huwa w jirrakonta kif l-ewwel Appostli marru wara Ġesù, jagħti importanza għal din it-“tfittxija” ta’ Ġesù. Hu Ġesù stess li jagħmel il-mistoqsija: “Xi tridu?” U t-tnejn iweġbuh: “Fejn toqgħod, Rabbi?” U l-evanġelista jkompli jgħidilna: “Hu qalilhom: ‘Ejjew u taraw’. U marru u raw fejn kien joqgħod, u dakinhar baqgħu miegħu” (Ġw 1,37-39). B’xi mod il-ħajja spiritwali ta’ min qiegħed iħejji ruħu għas-saċerdozju tinħakem minn dan it-tfittix: “tfittex” u “ssib” l-Imgħallem biex tmur warajh u tissieħeb f’xirka miegħu. Dan it-tfittix irid jibqa’ sejjer tul il-ħajja u l-ministeru tas-saċerdot, tant hu bla qjies il-misteru tax-xebh u tat-tisħib mal-ħajja ta’ Kristu. Hekk ukoll wieħed irid ikompli “jsib” il-Mulej biex jurih lill-oħrajn, u wisq aktar biex iħajjar l-oħrajn ifittxu l-Imgħallem. U da jista’ jseħħ verament jekk lill-oħrajn tin twera “esperjenza” ta’ ħajja, esperjenza ta’ min jaqsamha ma’ ħaddieħor. Din kienet it-triq li minnha Sant’Andrija wassal lil ħuh Xmun għand Ġesù: Sant’Andrija, jikteb l-evanġelista San Ġwann, “mar isib lil ħuh Xmun u qallu: ‘Sibna l-Messija’ (li tfisser Kristu). U ħadu għand Ġesù” (1 Ġw 1, 41-42). U hekk Xmun ukoll ġie msejjaħ bħala Appostlu biex imur wara l-Messija. “Ġesù ħares lejh u qallu: ‘Inti Xmun, bin Ġwanni. Inti tissejjaħ Kefa (jiġifieri Pietru - ġebla) (Ġw.1.42).
Imma fil-ħajja spiritwali x’ifisser tfittex 'il Kristu? Fejn se ssibu? “Fejn toqgħod, Rabbi?” Id-digriet Optatam totius tal-Konċilju jsemmi tliet triqat li minnhom wieħed irid jgħaddi: il-meditazzjoni tal-Kelma t’Alla, it-tisħib attiv fil-misteri qaddisa tal-Knisja, u s-servizz tal-imħabba ”maċ-ċkejknin”. Huma tliet valuri kbar u tliet ħtiġijiet li jkomplu juru x’hiex għandha tkun il-formazzjoni spiritwali tal-kandidati għas-saċerdozju.
47. Element essenzjali fil-formazzjoni spiritwali hu l-qari tal-Kelma t’Alla bħala meditazzjoni w talb (il-lectio divina): hi smigħ umli kollu mħabba ta’ Dak li qiegħed jitkellem. Hu proprju fid-dawl u l-qawwa tal-Kelma t’Alla li wieħed jista’ jsib, jifhem, iħobb u jimxi wara l-vokazzjoni tiegtħu u jtemm il-missjoni tiegħu, hekk li ħajtu kollha tikseb it-tifsir sħiħ u radikali tagħha bħala t-tmiem tal-Kelma ta’ Alla li qiegħed isejjaħ lil bniedem u l-bidu tal-kelma tal-bniedem li jwieġeb lil Alla. Tkun midħla tal-Kelma t’Alla jħaffiflek it-triq għall-konverżjoni, mhux biss fis-sens li tinqata’ mill-ħażin biex tħaddan it-tajjeb, imma wkoll fis-sens li trawwem f’qalbek ħsibijiet ta’Alla,hekk li l-fidi, bħala tweġiba għall-kelma, issir il-kriterju ġdid li fuqu tiġġudika u tqis is-siwi tan-nies u ta’ kull ħaġa, tal-ġrajjiet u tal-problemi li jkun hemm.

Dan kollu jissoponi li wieħed jersaq lejn il-Kelma ta’Alla u jismagħha bħala dak li hi verament: il-Kelma ta’ Alla: ikun qiegħed jiltaqa’ ma’ Alla li qiegħed ikellem lill-bniedem, u jkun isib ukoll lil Kristu, il-Kelma t’Alla, il-Verità, li hu wkoll it-Triq u l-Ħajja (ara Ġw 14,6). Dan hu l-qari tal-“kitba” int u tisma’ “l-kliem”, “il-Kelma t’Alla”, kif ifakkarna l-Konċilju: “Fil-Kotba Mqaddsa hemm il-Kelma t’Alla, u għax ispirati huma l-Kelma t’Alla”
.
Il-Konċilju jgħid ukoll: “B’din ir-rivelazzjoni Alla li ma jidhirx, (ara Kol 1,15; 1 Tim 1,17) fil-kobor bla qjies tal-imħabba tiegħu għall-bnedmin, ikellimhom bħala ħbieb (ara Eż 33,11; Ġw 15,14-15) u jkun magħhom (ara Bar 3,38) biex jistedinhom għax-xirka miegħu u jdaħħalhom fiha
.

L-għarfien kollu mħabba u li wieħed ikun midħla, f’sura ta’ talb, tal-Kelma t’Alla għandhom tifsir speċifiku għall-ministeru profetiku tas-saċerdot, u biex dan isir b’mod xieraq kemm l-għarfien u kemm li wieħed ikun midħla tal-Kelma t’Alla huma kundizzjonijiet meħtieġa fuq li meħtieġa għall-“evanġelizzazzjoni ġdida” li għaliha hi msejħa l-Knisja. Il-Konċilju jwissi: “Jeħtieġ li l-kjerċi kollha, u l-ewwelnett is-saċerdoti ta’ Kristu u dawk kollha li huma uffiċjalment impenjati fil-ministeru tal-Kelma, bħad-djakni u l-katekisti, għandhom ikunu f’kuntatt li ma jieqaf qatt mal-Kotba Mqaddsa, permezz ta’ qari dejjem sejjer u studju eżatt tagħhom, biex ma jsirx ‘xandâr fieragħ tal-Kelma t’Alla lill-oħrajn dak li ma jismagħhiex f’qalbu’” (S.Wistin, Sermo, 179)
.
L-ewwel tweġiba u t-tweġiba fondamentali għall-Kelma t’Alla hi t-talb, li żgur hu valur u ħtieġa ewlenija fil-formazzjoni spiritwali. Din trid twassal il-kandidati għas-saċerdozju biex jagħrfu x’inhu u jħossu x’inhu l-veru tifsir tat-talb nisrani, laqgħa ħajja w personali mal-Missier b’Ibnu l-Waħdieni, bil-ħidma tal-Ispirtu s-Santu, djalogu li jsir tisħib fil-konversazzjoni filjali li Ġesù għandu mal-Missier. Aspett li żgur m’huwiex sekondarju tas-saċerdot hu dak li jkun “għalliem tat-talb”. Iżda biss jekk is-saċerdot kiseb u għadu jikseb il-formazzjoni tiegħu fl-iskola ta’ Ġesù huwa w jitlob, jista’ jagħti din il-formazzjoni lill-oħrajn. Dan jitolbu n-nies mis-saċerdot: “Is-saċerdot hu bniedem ta’ Alla, huwa dak li hu ta’ Alla, u jġiegħel lin-nies jaħsbu f’Alla. Meta l-Ittra lil-Lhud titkellem dwar Kristu turih bħala “l-Qassis il-Kbir ħanin u fidil f’dak li għandu x’jaqsam ma’ Alla” (Lh 2,17). L-insara jittamaw li jsibu fis-saċerdot mhux biss bniedem li jilqagħhom, li jismagħhom bil-qalb u jurihom simpatija sinċiera, imma hu wkoll u fuq kollox bniedem li jgħinhom iħarsu lejn Alla, jitilgħu ħdejh. Jeħtieġ għalhekk li s-saċerdot ikollu dik il-formazzjoni li twasslu għall-intimità l-aktar għolja m’Alla. Dawk li qegħdin iħejju għas-saċerdozju għandhom jifhmu li s-siwi kollu tal-ħajja tagħhom bħala saċerdoti jiddependi mill-għoti li jagħrfu jagħtu tagħhom infushom lil Kristu, u, bi Kristu, lill-Missier”
.
F’dinja ta’ taqlib u ta’ ħsejjes, kif hi s-soċjetà tagħna llum, hu meħtieġ ħafna t-trawwim fit-talb u formazzjoni fit-tifsir għoli tal-bniedem u fis-siwi reliġjuż tas-silenzju, bħala ambjent spiritwali li mingħajru wieħed ma jistax jgħaddi jekk irid jintebaħ bil-preżenza ta’ Alla u jħalliha tirbħu (ara 1 Slat 19, 11s).

48. Il-quċċata tat-talb nisrani hi l-Ewkaristija, li mbagħad fiha nfisha hi l-quċċata u l-għajn tas-Sagramenti l-oħra u tal-Liturġija tas-Sigħat. Għall-formazzjoni spiritwali ta’ kull nisrani, u speċjalment għall-formazzjoni ta’ kull saċerdot, hi għal kollox meħtieġa edukazzjoni liturġika fis-sens li wieħed irid jidħol b’mod ħaj fil-misteru tal-Għid tal-Mulej, li miet u rxoxta, u hu preżenti u jaħdem fis-Sagramenti tal-Knisja. Ix-xirka ma’ Alla, il-pern li fuqu ddur il-ħajja spiritwali kollha, u hu don u frott tas-Sagramenti; fl-istess ħin ix-xirka ma’ Alla hi dmir u hi wkoll ir-responsabbiltà li biha s-Sagramenti jgħabbu l-libertà ta’ kull min jemmen biex din ix-xirka jgħixha fid-deċiżjonijiet, l-għażliet, l-imġieba u l-ħidmiet tiegħu fil-ħajja ta’ kull jum. B’dan il-mod, il-“grazzja” li tagħmel “ġdida” l-ħajja nisranija hi l-grazzja ta’ Ġesù Kristu, li miet u rxoxta, li jkompli jagħti l-Ispirtu qaddis tiegħu u li jqaddes fis-Sagramenti, l-istess kif il-“liġi ġdida li trid tmexxi u tirregola l-ħajja tan-nisrani, hi miktuba mis-Sagramenti f’”qalb ġdida”. U hi l-liġi tal-imħabba għal Alla w għal aħwa, bħala liġi li twieġeb għall-imħabba ta’ Alla għall-bniedem u tkompliha, li hi mfissra u mogħtija mis-Sagramenti. B’hekk nistgħu nifhmu malajr is-siwi ta’ “tisħib sħiħ, konxju w attiv”
 fiċ-ċelebrazzjonijiet sagramentali, biex wieħed ikollu d-don u d-dmir tal-“imħabba pastorali” li hi r-ruħ tal-ministeru saċerdotali.
Dan jgħodd l-aktar għat-tisħib fl-Ewkaristija, li hi t-tifkira tal-mewt b’sagrifiċċju ta’ Kristu w tal-qawmien glorjuż tiegħu mill-imwiet, “sagrament ta’ tjieba, sinjal ta’ għaqda, u rabta ta’ mħabba”
, l-ikla tal-Għid, li fiha nieħdu 'l Kristu bħala ikel…ir-ruħ timtela bil-grazzja u lilna jingħatalna r-rahan tal-ħajja ta’ dejjem”
. Issa s-saċerdoti bħala ministri tal-ħwejjeġ qaddisa, huma fuq kollox ministri tas-sagrifiċċju tal-Quddiesa
, u dmirhom ma jista’ jeħodulhom ħadd, għaliex mingħajr saċerdot ma jistax ikun hemm offerta ewkaristika.

Dan juri l-importanza essenzjali tal-Quddiesa għall-ħajja u l-ministeru tas-saċerdot, u għalhekk, għall-formazzjoni spiritwali tal-kandidati għas-saċerdozju. Bl-ikbar sempliċità u b’mod l-aktar ċar irrid intenni: “Jixraq għalhekk li s-seminaristi kull jum jissieħbu fiċ-ċelebrazzjoni tal-Ewkaristija, b’mod li għal quddiem, bħala regola tal-ħajja saċerdotali tagħhom, jagħżlu li jqaddsu kull jum. Għandhom ukoll jiġu edukati biex iqisu ċ-ċelebrazzjoni tal-Ewkaristija bħala l-mument essenzjali tal-ġurnata kollha tagħhom, li fiha jieħdu sehem b’mod attiv, u mhux tkun biss drawwa għalihom. Fl-aħħarnett il-kandidati għas-saċerdozju għandhom jitħejjew ħa jkollhom dawk id-dispożizzjonijiet tar-ruħ meħtieġa għall-Ewkaristija, għar-radd il-ħajr tal-ġid li jiġihom mis-sema, għax l-Ewkaristija hi radd ta’ ħajr; għall-ispirtu ta’ għoti tagħhom infushom li jwassalhom biex isieħbu l-offerta personali tagħhom mal-offerta ewkaristika ta’ Kristu; għall-imħabba li tieħu l-ħajja minn Sagrament li hu sinjal ta’ għaqda u ta’ qsim fil-ġid mal-oħrajn; għax-xewqa tal-kontemplazzjoni u tal-adorazzjoni quddiem Kristu realment preżenti taħt ix-xbihat ewkaristiċi”
.
Ma tistax titħalla barra, anzi għandha ssir malajr kemm jista’ jkun, l-istedina, li m’għandhiex tkun nieqsa mill-formazzjoni spiritwali, ħalli mill-ġdid jingħaraf xi ġmiel u hena jġib miegħu s-Sagrament tal-Penitenza. F’kultura li tħaddan suriet dejjem aktar jiġġeddu li bihom wieħed jipprova jiġġustifika lilu nnifsu w għemilu kollu, hemm il-periklu li wieħed jitlek, bi ħsara kbira tiegħu, is-sens tad-dnub, u għalhekk, jitlef ukoll l-hena tal-faraġ li wieħed jikseb meta jitlob maħfra (ara Salm 51, 14) u meta jiltaqa’ ma’ Alla “għani fil-ħniena” (Ef 2,4); għalhekk hi meħtieġa bla telf ta’ żmien l-edukazzjoni ta’ qassisin ta’ għada fil-virtù tal-penitenza, li l-Knisja bl-għerf kollu tagħha tkompli tgħallem fiċ-ċelebrazzjonijiet tagħha u biż-żminijiet tas-sena liturġika, u li tilħaq il-qofol tagħha fis-Sagrament tar-Rikonċiljazzjoni. Minn hawn jiġu l-axxetiżmu u d-dixxiplina tar-ruħ, l-ispirtu tas-sagrifiċċju u taċ-ċaħda, l-aċċettazzjoni tat-tbatija u tas-salib.
Dawn huma elementi tal-ħajja spiritwali li xi kultant jidhru ibsin għal ħafna kandidati għas-saċerdozju, li trabbew f’kundizzjonijiet ta’ kumdità u ta’ ġid u draw li ma tantx jitħajru għal dawn l-elementi u ma tantx iħossu l-ħtieġa tagħhom minħabba s-suriet ta’ mġieba u mill-ideali li jwasslulhom il-mass media; iżda dan ukoll insibuh f’pajjiżi fejn hemm ħajja ta’ faqar u ż-żgħażagħ ukoll ikunu jgħixu ħajja ta’ sagrifiċċji. Minħabba f’dan, imma l-aktar biex, fuq l-eżempju ta’ Kristu r-Ragħaj it-Tajjeb, isseħħ dik “l-għotja sħiħa tiegħu innifsu” li hi proprja tas-saċerdot, l-Isqfijiet tas-Sinodu kitbu dan: “Is-saċerdot, li qiegħed jgħix fil-kultura sekolarizzata ta’ llum, li qiegħda twassal għax-xeħħa, għar-regħba u għax-xalar bla rażan, irid ikun imrawwem fdit-tifsir għoli u salvifiku tas-salib, li hu fil-qofol tal-misteru tal-Għid. B’din l-identità tiegħu, bħala qaddej, is-saċerdot, ma’ Kristu msallab, jista’ jasal biex jagħraf is-siwi tat-tgħakkis, tat-tbatija u tal-martirju wkoll fi ħdan il-kultura sekolarizzata ta’ llum, kollha mogħtija għax-xeħħa w għax-xalar bla rażan”
.

49. Il-formazzjoni spiritwali twassal ukoll biex is-saċerdot ifittex 'il Kristu fil-bnedmin. Il-ħajja spiritwali hi ħajja tar-ruħ, ħajja ta’ intimità ma’ Alla, ħajja ta’ talb u ta’ kontemplazzjoni. Hu proprju l-laqgħa ma’ Alla, mal-imħabba tal-Missier ta’ kulħadd, li ġġib magħha l-ħtieġa, li bl-ebda mod ma’ tista’ twarrab, li wieħed jiltaqa’ ma’ għajru, jagħti lilu nnifsu għall-ġid tal-oħrajn, u dan b’dak il-qadi umli w ħieles li Ġesù ta lil kulħadd bħala programm ta’ ħajja bil-ħasil ta’ saqajn tal-Appostli: ”Tajtkom eżempju biex kif għamilt jien magħkom, hekk tagħmlu intom ukoll” (Ġw 13,15).
Din il-formazzjoni għall-għoti b’xejn u bil-qalb tiegħek innifsek, formazzjoni li tikseb għajnuna mis-sura komunitarja li normalment għandha tħejjija għas-saċerdozju, hi kundizzjoni li wieħed ma jistax jgħaddi mingħajrha meta hu msejjaħ biex ikun manifestazzjoni w xbieha ta-Ragħaj it-Tajjeb li jagħti ħajtu (ara Ġw 10,11.15). Fid-dawl ta’dan, il-formazzjoni spiritwali għandu jkollha fiha nfisha u trid iġġib 'il quddiem id-dimensjoni pastorali jew karitattiva, u għal dan tista’ tinqeda tajjeb b’devozzjoni xierqa, jiġifieri devozzjoni qawwija kollha mħabba, lejn il-Qalb ta’ Kristu, kif uew tajjeb l-Isqfijiet tas-Sinodu: “Il-formazzjoni tas-saċerdoti ta’ għada fl-ispiritwalità tal-Qalb tal-Mulej tfisser li s-saċerdot għandu jgħix ħajja li tkun taqbel mal-imħabba ta’ Kristu s-Saċerdot u r-Ragħaj it-Tajjeb: jiġifieri għall-imħabba tiegħu mal-Missier fl-Ispirtu s-Santu, u mal-imħabba tiegħu għall-bnedmin li wasslitu biex jagħti ħajtu b’sagrifiċċju għalihom”
.
Is-saċerdot hu għalhekk bniedem tal-imħabba, u hu msejjaħ biex jgħallem lill-oħrajn ħa jkunu jixbhu 'l Kristu u jħarsu l-kmandamenti tiegħu tal-imħabba tal-aħwa (ara Ġw 15,12). Iżda dan jitlob li s-saċerdot iħalli lilu nnifsu jiġi mrawwem bla heda mill-Ispirtu fl-imħabba ta’ Kristu. U minħabba f’dan, it-tħejjija għas-saċerdozju ma tistax ma titlobx formazzjoni serja fl-imħabba, u b’mod speċjali, fl-imħabba favur il-“foqra”, li fihom il-fidi turina x-xbieha ta’ Kristu (ara Mt 25,40), u fl-imħabba kollha ħniena għall-midinbin.
F’din it-triq aktar wiesgħa tal-imħabba, li twassal għall-għoti tiegħek innifsek b’imħabba, għandha postha fil-formazzjoni spiritwali tas-saċerdot ta’ għada l-edukazzjoni għall-ubbidjenza, għaċ-ċelibat u għall-faqar
. Dan trid l-istedina tal-Konċilju: “L-istudenti għandhom ikunu jafu b’mod l-aktar ċar li huma m’humiex imsejħin ħa jaħkmu jew biex ikollhom il-ġieh u l-unuri tan-nies, imma jridu jkunu dejjem lesti jaqdu b’mod sħiħ lil Alla u l-ministeru pastorali. B’ħerqa liema bħalha għandhom jiġu mrawmin fl-ubbidjenza saċerdotali, għal sura ta’ ħajja ta’ faqar, fi spirtu ta’ċaħda tagħhom infushom, b’mod li jidraw jiċċaħdu minnufih ukoll minn dak kollu li hu permess iżda li ma jixraqx, u jgħixu f’xebh ma’ Kristu msallab”
.
50. Il-formazzjoni spiritwali ta’ min hu msejjaħ jgħix fiċ-ċelibat, irid ikollha attenzjoni partikolari għat-tħejjija tas-saċerdot ta’ għada biex jagħraf, japprezza, iħobb u jgħix fiċ-ċelibat fin-natura vera tiegħu u fl-għaniet veri tiegħu, u għalhekk għal raġunijiet evanġeliċi, spiritwali w pastorali. F’din it-tħejjija, l-ewwel ħaġa li trid titfittex hija l-virtù tal-kastità, jiġifieri dik il-virtù li tagħti dinjità lir-relazzjonijiet kollha tal-bniedem u li twassal biex wieħed “jgħix u juri mħabba sinċiera, umana, fraterna u pastorali, kapaċi twassal għas-sagrifiċċji favur kulħadd u favur kull wieħed, fuq l-eżempju ta’ Kristu”
.
Iċ-ċelibat tas-saċerdot iżid xi karatteristiċi lill-kastità; bihom is-saċerdot “huwa u jiċċaħħad mill-ħajja fiż-żwieġ għas-saltna tas-smewwiet (ara Mt 19,12) ikun jista’ jingħaqad m’Alla b’imħabba kollha kemm hi għalih, imħabba li taqbel perfettament mal-Patt il-Ġdid; huma għalih xhieda tal-qawmien fl-aħħar taż-żminijiet (ara Lq 20,36) u għajnuna tassew tal-għaġeb għall-qadi dejjem sejjer ta’ dik l-imħabba perfetta u twasslu biex fil-ministeru saċerdotali tiegħu isir kollox għal kulħadd”
. Għalhekk iċ-ċelibat saċerdotali m’għandux jitqies biss bħala norma ġuridika, lanqas bħala kundizzjoni esterna biss biex wieħed jiġi ammess għall-ordinazzjoni, imma għandu jitqies bħala valur b’rabta liema bħalha mal-Ordinazzjoni Mqaddsa, li twassal għax-xebh ma’ Ġesù Kristu, ir-Ragħaj it-Tajjeb u l-Għarus tal-Knisja; għalhekk għandu jitqies bħala għażla ta’ mħabba aqwa, u kollha kemm hi biss għal Kristu w għall-Knisja tiegħu, b’qalb dejjem lesta, b’mod sħiħ u ferrieħi, għall-qadi tal-ministeru pastorali. iċ-ċelibat għandu jitqies bħala grazzja speċjali, bħala don:”Mhux kulħadd jifhimha din il-ħaġa, imma dawk li lihom jingħata li jifhmuha” (Mt 19,11). Iva, hi grazzja li ma teżentax, imma teħtieġ, b’qawwa singulari, tweġiba ħielsa u konxja minn min se jirċeviha.

Dan il-kariżma tal-Ispirtu s-Santu jħaddan fih ukoll grazzja li min jirċeviha jibqa’ jgħożżu tul ħajtu kollha u jaqdi bil-ġenerożità kollha u bil-ferħ l-impenji kollha marbutin magħha. Fil-formazzjoni għaċ-ċelibat saċerdotali jrid jiġi żgurat li wieħed jagħraf x’”don għażiż ta’ Alla”
 ingħatalu, don li jwasslu biex jitlob u jishar ħa jħarsu minn kull theddid li jista’ jkollu. Is-saċerdot, huwa w jgħix iċ-ċelibat tiegħu, ikun jnista’ jaqdi aħjar il-ministeru tiegħu mal-Poplu t’Alla; b’mod partikulari, huwa w jagħti xhieda għall-valur evanġeliku tal-verġinità, ikun jista’ jgħin lill-miżżewġin insara ħa jgħixu l-milja tas-“sagrament kbir” tal-imħabba ta’ Kristu l-Għarus, għall-Knisja l-Għarusa tiegħu, l-istess kif il-fedeltà tiegħu għaċ-ċelibat tgħin lill-miżżewġin insara jkunu fidili għal xulxin fiż-żwieġ tagħhom
. Il-ħtieġa ta’ tħejjija attenta għaċ-ċelibat saċerdotali, speċjalment fil-qagħda soċjali u kulturali ta’ llum, wasslet lill-Isqfijiet fis-Sinodu biex jagħmlu għadd ta’ talbiet, li l-Knisja Omm fil-għerf tagħha twettaq il-valur tagħhom bħala valur li jibqa’ għal dejjem. Bl-awtorità kollha tiegħi nsemmihom bħala kriterji li jridu jiġu mħarsa fil-formazzjoni għall-kastità fiċ-ċelibat: “L-Isqfijiet, flimkien mar-retturi u d-diretturi spiritwali tas-Seminarji, għandhom iħejju prinċipji, joffru kriterji, u jgħinu biex ikun hemm għarfien sħiħ dwar din il-ħaġa. Ta’ importanza mill-aqwa fil-formazzjoni għall-kastità fiċ-ċelibat huma l-ħerqa għall-Isqof u l-ħajja tas-saċerdoti flimkien bħal aħwa. Fis-Seminarju, tul is-snin tal-formazzjoni, iċ-ċelibat għandu jiġi ppreżentat b’mod l-aktar ċar, bla logħob bil-kliem, b’mod pożittiv. Is-seminarista jrid jilħaq grad għoli ta’ maturità psikika w sesswali, u ħajja vera ta’ talb bla heda, u għandu jkollu t-tmexxija ta’ direttur spiritwali: dan għandu jgħin lis-seminarista ħa jasal għal deċiżjoni ħielsa w maħsuba sewwa, mibnija fuq l-istima għall-ħbiberija saċerdotali u fuq id-dixxiplina tiegħu innifsu, waqt li jaċċetta li jgħix waħdu u f’qagħda personali fiżika w psikoloġika tajba. Għalhekk is-seminaristi għandhom ikunu jafu sewwa t-tagħlim tal-Konċilju Vatikan II, l-enċiklika Sacerdotalis celibatus u l-istruzzjoni għall-formazzjoni fiċ-ċelibat saċerdotali maħruġa mill-Kongregazzjoni għall-Edukazzjoni Kattolika fl-1974. Biex seminjarista jkun jista’ jħaddan iċ-ċelibat saċerdotali għas-Saltna tas-Smewwiet b’deċiżjoni ħielsa jeħtieġ li jkun jaf sewwa x’inhi n-natura nisranija u verament umana kif ukoll x’inhu l-għan tas-sesswalità kemm fiż-żwieġ u kemm fiċ-ċelibat. Jeħtieġ ukoll li l-lajċi nsara jiġu mgħallmin u edukati dwar ir-raġunijiet evanġeliċi, spiritwali w pastorali taċ-ċelibat saċerdotali biex hekk ikunu ta’ għajnuna għas-saċerdot billi jkunu ħbiebhom, jifhmuhom, jikkollaboraw magħhom”
.
Il-formazzjoni intelletwali: tifhem il-fidi

51. Il-formazzjoni intellettwali, li għandha l-karatteristiċi tagħha,hi hekk marbuta mal-formazzjoni umana w spiritwali tas-saċerdot, li tasal biex tkun it-tifsira meħtieġa tagħhom: dan għaliex tidher bħala ħtieġa fundamentali tal-intelliġenza li biha l-bniedem “jissieħeb fid-dawl tal-fehma t’Alla”
, u jara kif jikseb dak li l-għerf li bih imbagħad jinfetaħ u jasal għall-għarfien ta’ Alla u għall-għaqda miegħu.
Il-formazzjoni individwali tal-kandidati għas-saċerdozju għandha raġuni speċifika tagħha fin-natura stess tal-ministeru saċerdotali u turi kemm hi meħtieġa llum mill-isfida tal-“evanġelizzazzjoni ġdida” li għaliha l-Mulej qiegħed isejjaħ lill-Knisja fuq l-għatba tat-tielet elf sena. “Jekk kull nisrani” - jiktbu l-Isqfijiet tas-Sinodu - “għandu jkun lest jiddefendi l-fidi u jagħti tweġiba lil min jitolbu l-għala tat-tama li għandu (ara 1 Piet 3,15), wisq aktar il-kandidati għas-saċerdozju u s-saċerdoti għandhom bil-għaqal kollu jifhmu x’siwi kbir għandha l-formazzjoni intellettwali fl-edukazzjoni u l-ħidma pastorali, la jridu jkollhom għarfien aktar fil-fond tal-misteri t’Alla għas-salvazzjoni ta’ ħuthom”
. Il-qagħda tal-lum hi imbagħad imtaqqla sew bl-indifferenza reliġjuża, flimkien ma’ nuqqas kbir ta’ fiduċja, imxerrda ma’ kullimkien, dwar il-ħila tar-raġuni biex tasal ħa tagħraf x’inhi l-verità oġġettiva w universali, u mill-problemi li qegħdin joħolqu u mill-mistoqsijiet delikati li qegħdin jagħmlu s-sejbiet xjentifiċi u teknoloġiċi: dan kollu jitlob bil-qawwa kollha li l-livell tal-formazzjoni intellettwali jkun mill-ogħla, jiġifieri li jkun jista’ jagħti lis-saċerdoti l-ħila li jħabbru, f’qagħda bħal din ta’ llum, l-Evanġelju ta’ Kristu, li ma jinbidel qatt, u jwassluh biex jitwemmen ukoll skont ma trid ir-raġuni tal-bniedem illum. Irridu nqisu wkoll il-fenomenu tal-pluraliżmu llum, fenomenu li dejjem aktar qiegħed jiżdied, mhux biss fis-soċjetà tal-bnedmin, imma wkoll fl-istess komunità tal-Knisja: dan il-fenomenu jitlob attenzjoni speċjali ta’ dixxerniment kritiku: din hi raġuni oħra li turi kemm hi meħtieġa llum formazzjoni intellettwali mill-aħjar. Din ir-raġuni “pastorali” għall-formazzjoni intellettwali twettaq dak li ġa intqal dwar il-ħtieġa ta’ proċess edukattiv wieħed fil-ħafna dimensjonijiet tiegħu. L-impenn għall-istudju, li jieħu parti kbira mill-ħajja ta’ dawk li jħejju ruħhom għas-saċerdozju m’huwiex xi ħaġa esterna w sekondarja fil-kobor ta’ dak li jkun bħala bniedem u bħala nisrani, u fil-kobor spiritwali tiegħu u tal-vokazzjoni tiegħu: fil-fatt, permezz tal-istudju, u l-aktar permezz tal-istudju tat-teoloġija, is-saċerdot t’għada jintrabat mal-Kelma t’Alla, jikber fil-ħajja spiritwali tiegħu, u jħejji ruħu biex jaqdi l-ħidma pastorali tiegħu. Dan hu l-għan tal-istudju tat-teoloġija, li jrid il-Konċilju, għan wieħed b’ħafna sezzjonijiet
, għan li ssemma’ fl-Instrumentum laboris tas-Sinodu: “Biex il-formazzjoni intellettwali tkun partikolarment effikaċi, trid tkun integrata fil-mixja spiritwali li fiha wieħed iħoss il-preżenza personali ta’ Alla, hekk li jagħraf jegħleb xjenza sempliċement nozjonali u jasal għal dak l-għarfien mill-qalb li tasal l-ewwel biex ‘tara’ u mbagħad tasal biex twassal lill-aħwa l-misteru ta’ Alla”
.
52. Mument essenzjali fil-formazzjoni intellettwali hu l-istudju tal-filosofija, li twassal biex wieħed jifhem u jfisser aħjar il-persuna tal-bniedem, il-libertà tiegħu, ir-relazzjonijiet tiegħu ma’ alla u mad-dinja. Hi meħtieġa minnufih, mhux biss minħabba r-rabta li hemm bejn l-argument tal-filosofija u l-misteri tas-salvazzjoni, li jiġu studjati fit-teoloġija fid-dawl aktar għoli tal-fidi
. , imma wkoll minħabba l-qagħda kulturali mxerrda ħafna li tqiegħed is-soġġettiviżmu bħala kriterju u kejl tal-verità: filosofija vera biss tista’ tgħin lill-kandidati għas-saċerdozju biex jiżviluppaw fil-ħsieb tagħhom għarfien tar-relazzjoni fondamentali li hemm bejn l-ispirtu tal-bniedem u l-verità li ġiet rivelata lilna, fil-milja kollha tagħha, f’Ġesù Kristu. Lanqas għandha titnaqqas l-importanza tal-filosofija, bħala garanzija li nistgħu inkunu “ċerti dwar il-verità”, li waħedha biss tista’ tkun il-pedament li fuqu jinbena l-għoti personali sħiħ lil Ġesù w lill-Knisja. Mhux ħaġa tqila li wieħed jifhem kif xi kwistjonijiet verament speċifiċi, bħalma huma l-identità tas-saċerdot u l-impenn tiegħu appostoliku w pastorali, huma marbutin sewwa mal-problema tal-verità, problema li bl-ebda mod ma hu xi problema astratt: jekk aħna m’għandniex żguri dwar il-verità, kif jista’ jkun li aħna nissugraw ħajjitna kollha, u x’qawwa jista’ jkollna biex nisfidaw il-ħajja tal-oħrajn?
Il-filosofija tgħin mhux ftit lill-kandidat għas-saċedrdozju biex jgħani l-informazzjoni intellettwali tiegħu bil-“qima għall-verità” jiġifieri b’ sura ta’ venerazzjoni kollha mħabba għall-verità, li twasslu biex jagħraf li l-verità m’hijiex maħluqa u mkejla mill-bniedem imma hi mogħtija mill-bniedem b’don mill-Ogħla Verità, minn Alla; li r-raġuni tal-bniedem, ukoll b’mod limitat u xi drabi b’diffikultajiet kbar, tista’ tikseb il-verità oġġettiva w universali, ukoll il-verità dwar Alla u dwar it-tifsir radikali tal-ħajja; li l-istess fidi ma tistax tgħaddi mingħajr ir-raġuni u mill-isforz li jrid jagħmel wieħed biex “jaħseb” dwar il-veritajiet tal-fidi, kif jurina Santu Wistin bil-għerf kbir tiegħu:”Xtaqt naqra intelliġenza tiegħi dak li emmint fih, ħsibt u batejt ħafna”

Biex wieħed jifhem fil-fond il-bniedem u l-fenomeni u s-suriet tal-iżvilupp tas-soċjetà, ħalli l-ministeru pastorali jkun kemm jista’ jkun “inkarnat”, jistgħu ikunu ta’ siwi mhux ftit ix-xjenzi hekk imsejħin tal-bnedmin, bħalma huma s-soċjoloġija, il-psikoloġija, il-pedagoġija, ix-xjenza tal-ekonomija, ix-xjenza tal-politika u x-xjenza tal-komunikazzjonijiet soċjali. Għalkemm dawn ix-xjenzi pożittivi u deskrittivi jistgħu jgħinu biss fl-oqsma tagħhom, jistgħu ikunu ta’ għajnuna għas-saċerdot ta’ għada biex itawlu ż-żmien li fih Kristu jkun jgħix man-nies ta’ llum. Kif darba qal il-Papa Pawlu VI, “Kristu għex ħajtu fid-dinja man-nies ta’ żmienu u tkellem bi kliemhom. Il-fedeltà lejn Kristu titlob li hu jkompli jgħix man-nies ta’ llum u jitkellem bi kliemhom”
.
53. Il-formazzjoni intellettwali tas-saċerdot ta’ għada hi mibnija l-aktar fuq l-istudju tad-duttrina mqaddsa jiġifieri tat-teoloġija. Is-siwi u l-verità tal-formazzjoni teoloġika jiddependu mir-rispett skrupluż għal dak li hi tassew it-teoloġija, li l-Isqfijiet fis-Sinodu fissru fil-qosor b’dan il-kliem:”It-teoloġija vera tiġi mill-fidi u trid twassal għall-fidi”
. Din hi l-fehma li l-Knisja Kattolika u l-Maġisteru tagħha dejjem żammew. Hekk imxew ukoll it-teologi kbar, li bit-tagħlim tagħhom stagħna l-ħsieb li l-Knisja Kattolika tul iż-żminijiet. San Tumas jitkellem b’mod ċar fuq li ċar meta jgħid li l-fidi hi l-habitatus tat-teoloġija, il-prinċipju li fuqu dejjem timxi
, u li t-teoloġija kollha kemm hi bħala għan għandha biss li ssaħħaħ il-fidi
. It-teologu għalhekk hu l-ewwelnett bniedem li jemmen, bniedem ta’ fidi. Iżda hu bniedem li jemmen u jistħarreġ dak li jemmen (fides quaerens intellectum) li jagħmel mistoqsijiet ħa jifhem aktar fil-fond l-istess fidi. Dawn iż-żewġ aspetti, il-fidi u r-riflessjoni għaqlija li fuqha huma marbutin sewwa u minsuġin flimkien; hija proprju din il-kundizzjoni u n-nisġa tagħhom flimkien li turi x’inhi tassew it-teoloġija, u għalhekk turi dwar x’hiex titkellem, dwar kif titkellem, u b’liema spirtu titkellem it-teoloġija, hija w tiżviluppa u tistudja d-duttrina mqaddsa. Il-fidi, għax minnha tibda u għaliha tasal it-teoloġija, toħloq imbagħad rapport personali bejn min jemmen u bejn Ġesù Kristu fil-Knisja, u għalhekk it-teoloġija għandha fiha nfisha konnotazzjonijiet kristoloġiċi w ekkelsjali, li l-kandidat għas-saċerdozju jrid jagħmel tiegħu b’mod konxju, mhux biss minħabba dak li għandu x’jaqsam mal-ħajja personali tiegħu, imma wkoll ma’ dak li għandu x’jaqsam mal-ministeru pastorali tiegħu. Jekk il-fidi tiġi milli wieħed jilqa’ l-Kelma ta’ Alla, il-fidi m’hijiex ħlief l-“iva” radikali li min jemmen jgħid lil Kristu, il-kelma sħiħa w definittiva ta’Alla lid-dinja (ara Lh 1, 1s). Għalhekk ir-riflessjoni teoloġika issib il-qofol tagħha f’għaqda sħiħa ma’ Ġesù Kristu, l-Għerf ta’ Alla; u din l-istess riflessjoni meta tilħaq il-kobor sħiħ tagħha għandha titqies bħala sehem fil-“ħsieb” ta’ Kristu (ara 1 Kor 2,16) fis-sura li jagħtiha l-bniedem ta’ xjenza (scientia fidei). Fl-istess ħin, il-fidi ddaħħal lil min jemmen fil-Knisja u ssieħbu fil-ħajja tal-Knisja, bħala xirka ta’ fidi. Għalhekk it-teoloġija għandha dimensjoni ekkleżjali għaliex hi riflessjoni matura fuq il-fidi tal-Knisja mit-teologu li hu membru tal-Knisja
.
Dwar id-dimensjonijiet kristolġici w ekkleżjali li jagħmlu parti minn dak li hi t-teoloġija, jgħinu biex il-kandidati għas-saċerdozju, barra li jiksbu preċiżjoni xjentifika jaslu biex ikollhom ukoll imħabba kbira u ħajja għal Ġesù Kristu w għall-Knisja tiegħu: din l-imħabba, waqt li ssaħħaħ il-ħajja spiritwali tagħhom, twassalhom biex jaqdu bil-qalb kollha l-ministeru tagħhom. Din kienet proprju l-fehma tal-Konċilju Vatikan II li talab organizzazzjoni ġdida tal-istudji ekklesjastiċi, bi tqassim ġdid tas-suġġetti filosofiċi u teoloġiċi biex “flimkien jaslu ħalli bil-mod il-mod jiftħu l-fehmiet tal-istudenti għall-misteru tal-Knisja, li daħal fil-ġrajja kollha tal-bniedem, taħdem bla heda fil-Knisja, u jseħħ l-aktar permezz tal-ministeru saċerdotali”
.
Il-formazzjoni teoloġika u l-ħajja spiritwali, b’mod partikulari l-ħajja tat-talb, jiltaqgħu flimkien u jsaħħu 'l xulxin, bla ma jfixklu s-serjetà tar-riċerka u l-gost tat-talb. San Bonaventura jgħidilna:”Ħadd m’għandu jaħseb li għalih biżżejjed il-qari mingħajr il-ħtieġa tal-unzjoni, l-ispekulazzjoni mingħajr id-devozzjoni, ir-riċerka mingħajr l-istgħaġib, l-osservazzjoni mingħajr il-ferħ, il-ħidma mingħajr it-tjieba, ix-xjenza mingħajr l-imħabba, l-intelliġenza mingħajr l-umiltà, l-istudju mingħajr il-grazzja ta’Alla, it-tfittix mingħajr l-għerf tal-ispirazzjoni ta’ Alla”
.
54. Il-formazzjoni teoloġika hi ħidma komplessa ħafna w impenjattiva. Trid twassal il-kandidat għas-saċerdozju biex jikseb dehra tal-veritajiet rivelati minn Alla f’ Ġesù Kristu w esperjenza ta’ fidi fil-Knisja li tkun sħiħa u waħdanija; minn hawn il-ħtieġa li wieħed ikun jaf il-veritajiet insara “kollha”, mingħajr ma jsiru għażlet addoċċ, u li jkunu magħrufa b’mod organiku. Dan jitlob li l-istudent ikollu għajnuna biex jasal għal sintesi li tkun il-frott ta’ dak kollu li jagħtuh is-sġġetti teoloġiċi kollha, - il-valur speċifiku ta’ kull suġġett jinkiseb meta jkun hemm koordinazzjoni sħiħa bejnhom kollha.
It-teoloġija hija u tirrifletti b’mod matur fuq il-fidi, timxi f’żewġ direzzjonijiet. L-ewwel triq hi dik tal-istudju tal-Kelma ta’Alla, il-Kelma miktuba fil-Kotba Mqaddsa, li t-tradizzjoni ħajja tal-Knisja tiċċelebra w tgħix, u l-Maġisteru tal-Knisja jfissirha b’awtorità. Minn hawn jiġi l-istudju tal-Iskrittura “li għandu jkun bħala r-ruħ tat-teoloġija kollha”
, ta’ Missirijiet il-Knisja u tal-liturġija, tal-istorja tal-Knisja u tad-dikjazzjonijiet tal-Maġisteru. It-tieni triq hi dik tal-bniedem, li jitkellem ma’Alla, il-bniedem imsejjaħ biex “jemmen”, “jgħix”, u “jwassal” lill-oħrajn il-fides u l-ethos insara. Minn hawn l-istudju tad-dommatika, tat-teoloġija morali, tat-teoloġija spiritwali, tad-dritt kanoniku u tat-teoloġija pastorali.
Ir-relazzjoni mal-bniedem li jemmen twassal lit-teoloġija biex tagħti attenzjoni speċjali, min-naħa għall-problema fondamentali li ma jintemm qatt tar-relazzjoni bejn raġuni w fidi, u min-naħa l-oħra attenzjoni partikolari għal xi ħtiġijiet li huma marbutin mal-qagħda soċjali w kulturali ta’ żminijietna. Dwar l-ewwel punt, hemm l-istudju tat-teoloġija fondamentali li tistudja r-rivelazzjoni nisranija, u t-trasmissjoni tagħha mill-Knisja. Dwar it-tieni punt għandna dawk is-suġġetti li ġew żviluppati u qegħdin jiġu żviluppati biex jagħtu tweġiba xierqa għall-problemi li llum qegħdin jinħassu sewwa. Hawnhekk għandna l-istudju tad-duttrina soċjali tal-Knisja, li tagħmel “parti mit-teoloġija, u b’mod speċjali mit-teoloġija morali”
 , u li għandha titqies bħala parti essenzjali tal-“evanġelizzazzjoni ġdida” li tagħha hi strument
. Hawn jidħol ukoll l-istudju tal-ekumeniżmu, tal-Ġudaiżmu, tal-Islam, tar-reliġjonijiet mhux insara.
55. Il-formazzjoni teoloġika ta’ llum trid tagħti attenzjoni speċjali lil xi problemi li spiss joħolqu diffikulatjiet, tensjonijiet u konfużjoni fil-ħajja stess tal-Knisja. Dwar dan ta’ min isemmi r-relazzjonijiet bejn dak li jiġi dikjarat mill-Maġisteru u dak li jiddiskutu t-teologi, relazzjonijiet li m’humiex qegħdin ikunu dejjem kif għandhom ikunu, jiġifieri f’relazzjoni ta’ kollaborazzjoni. Iva, “il-Maġisteru ħaj tal-Knisja u t-teoloġija , għalkemm għandhom doni w ħidmiet diversi, fl-aħħar mill-aħħar għandhom l-istess għan: dak li jżommu l-Poplu t’Alla fil-verità li teħlisna, u tagħmlu ‘dawl għall-ġnus’. Dan is-servizz favur il-komunità ekkleżjali jorbot b’relazzjoni ma’ xulxin it-teologu w il-Maġisteru. Dan b’mod awtentiku jgħallem id-duttrina tal-Appostli u jikseb vantaġġ mill-ħidma teoloġika, iwarrab fil-ġenb l-obbjezzjonijiet u t-tgħawwiġ tal-fidi, u jipproponi wkoll bl-awtorità li ġietu minn Ġesù Kristu, tagħrif ġdid u aktar fil-fond, jagħti tifsir aktar ċar u juri kif il-verità għandha tiġi applikata għall-qagħdiet ġodda li jinħolqu. It-teoloġija min-naħa tagħha tikseb, permezz tar-riflessjoni, għarfien aktar fil-fond tal-Kelma ta’ Alla, li tinsab fl-Iskrittura u hi trasmessa bil-fedeltà kollha mit-Tradizzjoni ħajja tal-Knisja, taħt it-tmexxija tal-Maġisteru, tfittex tiċċara t-tagħlim tar-rivelazzjoni u titkellem dwar ir-rivelazzjoni f’sura dejjem aktar adatta w sistematika biex twieġeb għall-isforzi tar-raġuni li trid tifhimha
. Iżda meta, għal xi raġunijiet din il-kollaborazzjoni tiġi nieqsa, jeħtieġ li ma tinħoloqx konfużjoni u nuqqas ta’ ftehim bejn xulxin, billi jkun hemm dimensjoni eżatta bejn “id-duttrina komuni tal-Knisja u l-opinjonijiet tat-teologi u ċerti tendenzi li malajr jagħmlu żmienhom”
. Mhux il-każ ta’ dan xi “maġisteru” ieħor, għaliex wieħed hu l-Maġisteru fil-Knisja, dak ta’ San Pietru w tal-Appostli, tal-Papa u tal-Isqfijiet
.
Problema oħra, li nsibuha l-aktar fejn l-istudji tas-seminaristi hu fdat f’idejn istituti akkademiċi (universitajiet), hi r-relazzjoni bejn il-grad xjentifiku għoli li jintalab mit-teoloġija u l-għan pastorali tagħha, u għalhekk ir-relazzjoni bejn il-grad għoli fl-istudju tat-teoloġija mitlub mill-universitajiet u n-natura pastorali tat-teoloġija. Fl-aħħar mill-aħħar din hija problema dwar iż-żewġ karatteristiċi tat-teoloġija u tat-tagħlim tagħha, li mhux biss m’humiex kontra xulxin, imma jaħdmu flimkien, għalkemm it-teoloġija hi ħaġa u l-mod kif tiġi mgħallma hi ħaġ’oħra: m’għandniex naħsbu li huma kontra xulxin, imma jaħdmu flimkien, b’suriet diversi, għall-“għarfien tal-fidi”.
Meta ngħidu li t-teoloġija trid tkun teoloġija pastorali, dan ma jfissirx li għandu jonqos l-aspett dottrinali tagħha u lanqas m’għandu jitwarrab il-karattru xjentifiku tagħha; biss minn dawk li jgħallmu t-teoloġija hu mistenni li lis-saċerdot ta’ għada jagħtuhom formazzjoni biex ikunu dejjem aktar tajbin ħa jħabbru l-Evanġelju skont il-kundizzjonijiet tal-kulturi w tal-postijiet fejn iħabbruh. B’hekk, min-naħa jkun hemm studju li jħares bir-rispett kollu lejn l-aspett xjentifiku veru ta’ kull suġġett teoloġiku, li jagħti tħarriġ aktar sħiħ u aktar għoli lir-ragħaj tal-erwieħ bħala għalliem tal-fidi, u min-naħa l-oħra jkun hemm għarfien xieraq tal-għan pastorali b’mod li jgħin biex l-istudju serju w xjentifiku tat-teoloġija jagħti formazzjoni aħjar lis-saċerdoti ta’ għada. Hemm problema oħra li tinħass ħafna llum, minħabba l-ħtieġa tal-evanġelizzazzjoni tal-kulturi u l-inkulturazzjoni tal-Evanġelju. Din hi problema pastorali kbira li għandha jkollha post aktar wiesgħa u għandha tinħass aktar fil-formazzjoni tal-kandidati għas-saċerdozju. “Fil-qagħda tal-lum, fejn f’ħafna postijiet tad-dinja, ir-reliġjon nisranija titqies bħala xi ħaġa barranija għall-kulturi, kemm dawk tal-imgħoddi u kemm dawk tal-lum, għandu jkollu importanza kbira l-aspett tal-inkulturazzjoni fil-formazzjoni intellettwali w umana tas-saċerdoti ta’ għada,u jitqies bħala meħtieġ w essenzjali”
. Dan jitlob l-ewwelnett teoloġija vera w żgura, jiġifieri mibnija fuq il-prinċipji tajba tal-Knisja dwar l-inkulturazzjoni. Dawn il-prinċipji huma marbutin mal-ministeru tal-inkarnazzjoni tal-Verb t’Alla u mal-antropoloġija nisranija, u jdawlu t-tifsir veru tal-inkulturazzjoni: din, quddiem il-ħafna kulturi, differenti minn xulxin u xi kultant kontra xulxin, kulturi li nsibuhom f’ħafna partijiet tad-dinja, trid tobdi l-kmand ta’ Kristu li l-Evanġelju għandu jixxandar lill-ġnus kollha, sa truf l-art. Ubbidjenza bħal din la tfisser sinkretiżmu u lanqas sempliċi addatament tal-messaġġ tal-Evanġelju, imma trid li l-Evanġelju jidħol jagħti ħajja lill-kulturi kollha, jinkarna fihom, jegħleb l-elementi kulturali li ma jkunux jaqblu mal-fidi u mal-ħajja nisranija u jgħolli l-valuri tagħhom sal-misteru tas-salvazzjoni li jiġi minn Kristu
. Il-problema tal-inkulturazzjoni jista’ jkollu interess speċifiku għall-kandidati għas-saċerdozju li jkunu ġejjin minn kulturi antiki: ikunu allura jeħtieġu suriet xierqa ta’ formazzjoni biex jegħelbu l-periklu li ma jistennewx wisq min-nies u jġibu 'l quddiem sura ta’ edukazzjoni dgħajfa dwar il-valuri umani, insara w saċerdotali, u biex ukoll jagħtu siwi akbar lill-aspetti tajbin u veri tal-kulturi u t-tradizzjonijiet tagħhom
.
56. Skont it-tagħlim u d-direttivi tal-Konċilju Vatikan II u l-indikazzjonijiet li tagħti r-Ratio fundamentalis institutionis sacerdotalis, fil-Knisja seħħ aġġorament sħiħ fit-tagħlim tal-filosofija u l-aktar tat-teoloġija fis-Seminarji. Għlakemm f’xi każi hu meħtieġ aktar tibdil u progress, dan l-aġġornament, nistgħu ngħidu, għen ħafna biex l-edukazzjoni li tingħata tkun mezz aħjar għall-formazzjoni intellettwali. Dwar dan l-Isqfijiet tas-Sinodu tennew ta’ spiss u b’mod ċar, il-ħtieġa, anzi l-urġenza li fis-Seminarji u fid-djar tal-formazzjoni li jseħħ il-pjan fondamentali għall-istudji, kemm dak li tħejja għall-Knisja universali u kemm dak li tfassal għal kull nazzjon jew Konferenza Episkopali”
.
Jeħtieġ li titwarrab għal kollox it-tendenza li titnaqqas is-serjetà u l-impenn fl-istudju, li qiegħda turi ruħha f’xi ambjent ekkleżjali, minħabba wkoll tħejjija bażika nieqsa w difettuża fl-istudenti li jibdew l-istudji tal-filosofija u t-teoloġija. Hi l-istess qagħda tal-lum li titlob dejjem aktar li jkun hemm għalliema kapaċi, fiż-żminijiet komplessi tal-lum, jgħallmu u jwieġbu b’ħila, b’mod ċar, u b’argumenti mill-aqwa, għall-mistoqsijiet li qegħdin jagħmlu n-nies tal-lum, mistoqsijiet li għamilhom biss l-Evanġelju ta’ Ġesù Kristu jista’ jagħti tweġib sħiħ.
Il-formazzjoni pastorali: parteċipazzjoni fl-imħabba ta’ Ġesù Kristu, ir-Ragħaj it-Tajjeb
57. Il-formazzjoni sħiħa tal-kandidati għas-saċerdozju trid tħejjihom b’mod aktar partikulari biex iwasslu l-imħabba ta’ Kristu, ir-Ragħaj it-Tajjeb. Din il-formazzjoni, bl-aspetti kollha tagħha, irid ikollha karattru kollu kemm hu pastorali. Dan jgħidu ċar id-digriet Optatam totius b’riferenza għas-Seminarji tal-kbar: l-edukazzjoni tal-istudenti trid twassal biex trawwem veri ragħajja tal-erwieħ fuq l-eżempji ta’ Sidna Ġesù Kristu, l-imgħallem, is-saċerdot u r-ragħaj. L-istudenti għalhekk iridu jiġu mħejjija għall-ministeru tal-Kelma, b’mod li jkunu dejjem aktar midħla tal-Kelma t’Alla rivelata, jagħmluha tagħhom bil-meditazzjoni, u jitgħallmu jfissruha bil-kelma u l-ħajja tagħhom; għall-ministeru tal-kult u tat-tqaddis b’mod li huma w jitolbu u jiċċelebraw il-liturġija jagħrfu jħaddnu l-opra tas-salvazzjoni permezz tas-Sagrifiċċju Ewkaristiku u tas-Sagramenti; għas-servizz ta’ ragħajja b’mod li jkunu jistgħu juru 'l Kristu lill-bnedmin, lil Kristu li “ma ġiex biex ikun moqdi imma biex jaqdi u jagħti ħajtu għall-fidwa tal-ħafna” (Mk 10, 45; ara Ġw 13, 12-17) u jirbaħ lil ħafna, billi jkun il-qaddej ta’ kulħadd (ara 1 Kor 9, 19)
.
Il-Konċilju jinsisti ħafna fuq il-koordinazzjoni kbira li hemm bejn l-aspetti kollha tal-formazzjoni umana, spiritwali, intellettwali, u, fl-istess ħin, fuq l-għan pastorali speċifiku tagħhom. Dan l-għan pastorali jiżgura li l-formazzjoni umana, spiritwali w intellettwali jkollha ċerti kontenuti w karatteristiċi preċiżi hekk li l-formazzjoni kollha tas-saċerdoti t’għada tkun formazzjoni waħda w speċifika.

Bħal kull formazzjoni oħra, il-formazzjoni pastorali tiġi 'l quddiem permezz ta’ riflessjoni matura u ta’ applikazzjoni prattika, u għandha l-għeruq ħajja tagħha fi spirtu li hu l-pern ta’ kollox u li jmexxi u jġib 'il quddiem kollox.

Hu meħtieġ għalhekk l-istudju ta’ suġġett partikulari tat-teoloġija: it-teoloġija pastorali w prattika, li hi riflessjoni xjentifika fuq il-Knisja u l-bini kull jum tagħha, fil-ġrajja tad-dinja, bil-ħidma tal-Ispirtu s-Santu; fuq il-Knisja bħala “sagrament universali ta’ salvazzjoni”
, bħala sinjal u strument ħaj tas-salvazzjoni ta’ Ġesù Kristu fil-Kelma, fis-Sagramenti u fis-servizz tal-imħabba. Il-pastorali m’hix biss xi arti jew xi ġabra ta’ eżortazzjonijiet, ta’ esperjenzi, ta’ metodi; imma għandha dinjità teoloġika li hi proprja tagħha, għaliex tirċievi mill-fidi l-prinċipji u l-kriterji tal-ħaddiema pastorali tal-Knisja fil-ġrajja tal-bniedem, ta’ Knisja li kull jum “tnissel” il-Knisja stess, kif jesperimi ruħu b’mod tassew sabiħ San Beda l-Venerabbli: Nam et Ecclesia quotide gignit Ecclesiam
. Fost dawn il-prinċipji u l-kriterji hemm dak tassew importanti tal-għarfien fid-dawl tal-Evanġelju tal-qagħda soċjo-kulturali u ekkleżjali li fi ħdanha trid isseħh il-ħidma pastorali.

L-istudju tat-teoloġija jrid idawwal l-applikazzjoni prattika tal-pastorali billi l-kandidati għas-saċerdozju, b’ċerta gradwalità meħtieġa, jiġu msejħin biex jagħtu xi servizzi pastorali, iżda dejjem bi qbil mal-impenji l-oħra tagħhom ta’ formazzjoni; huma “esperjenzi” pastorali li jistgħu jaslu biex ikunu vera “edukazzjoni pastorali” li tista’ ddum sejra wkoll għal ħafna żmien u li titlob li tiġi verifikata regolarment. Iżda l-istudju u l-ħidma pastorali għandu jkollhom għajn interjuri: u l-formazzjoni pastorali trid tieħu ħsieb tħarisha u turi kemm tiswa: hi x-xirka dejjem aktar għolja mal-imħabba pastorali ta’ Ġesù, li kif kienet il-bidu u l-qawwa tal-għemil tiegħu ta’ salvazzjoni, hekk, bl-għoti tal-Ispirtu s-Santu fis-Sagrament tal-Ordni Sagri, trid tkun il-prinċipju u l-qawwa tal-ministeru saċerdotali. Hi formazzjoni u trid mhux biss tiżgura li s-saċerdot ikun xjentifikament kompetenti fil-pastorali, jiġifieri jkun tgħallimha sewwa, u jkollu l-ħila jipprattikaha, imma trid ukoll u fuq kollox tiggrantixxi l-kobor ta’ sura ta’ ħajja f’għaqda mal-istess sentimenti u l-imġieba ta’ Kristu, ir-Ragħaj it-Tajjeb: “Aħsbu bħalma kien jaħseb Kristu Ġesù” (Fil 2, 5).
58.  Il-formazzjoni spiritwali, jekk nifhmuha b’dan il-mod, ma tistax titqies bħala 
apprendistat, bil-għan li wieħed isir midħla ta’ xi teknika pastorali. L-għan edukattiv ta’ Seminarju hu dak li jwassal il-kandidati għas-saċerdozju biex iħossu li huma ragħajja, li jafu għal liema responsabbiltajiet huma deħlin b’deċiżjoni konxja w matura, li se jidraw iqisu fihom infushom x’inhuma l-problemi, u liema minnhom għandhom iħollu l-ewwel u kif iħolluhom, dejjem imqanqlin minn raġunijiet ta’ fidi u skont l-esiġenzi teoloġiċi tal-istess pastorali.

Permezz ta’ din l-esperjenza pastorali pass pass tal-bidu, is-saċerdoti ta’ għada jkunu jistgħu jidħlu fit-tradizzjoi pastorali ħajja tal-Knisja partikulari tagħhom, jitgħallmu jwessgħu l-orizzont tal-fehmiet tagħhom u ta’ qalbhom biex iħaddnu d-dimensjoni missjunarja tal-ħajja ekkleżjali, jitħarrġu fl-ewwel suriet ta’ kollaborazzjoni flimkien u mas-saċerdoti li fosthom jintbagħtu. Dawn is-saċerdoti mbagħad, f’rabta mal-programm tas-Seminarju, għandhom responsabbiltà edukattiva pastorali ta’ importanza mhux ftit.
Fl-għażla tal-postijiet u tas-servizzi adatti għat-tħarriġ pastorali tas-saċerdoti ta’ għada, għandha tingħata importanza partikulari lill-parroċċa
, ċellola ħajja ta’ dik il-ħidma pastorali lokali w speċjalizzata, li fiha se jsibu quddiemhom dawk il-problemi li magħhom se jiltaqgħu fil-ministeru tagħhom bħala saċerdoti. L-Isqfijiet fis-Sinodu semmew għadd ta’ eżempji konkreti: iż-żjajjar lill-morda, il-kura tal-emigranti, tal-eżiljati, tan-nomadi; il-ħeġġa tal-imħabba li turi ruħha f’għadd ta’ ħidmiet soċjali. B’mod partikulari kitbu dan:”Jeħtieġ li s-saċerdot ikun xhud tal-imħabba ta’ Kristu nnifsu, li għadda jagħmel il-ġid (Atti 10,38); is-saċerdot irid ikun sinjal li jidher tal-ħerqa tal-Knisja li hi Omm u Għalliema. U għax illum il-bniedem hu milqut minn ħafna diżgrazzji, speċjalment il-bniedem li qiegħed jgħix f’faqar li xejn ma jixraq lill-bniedem, imġarrab minn vjolenza għamja u minn setgħat inġusti, jeħtieġ li l-bniedem ta’ Alla jkun imħejji għal kull ħidma ta’ ġid (ara 2 Tim 3,17) u jiddefendi d-drittijiet u d-dinjità tal-bniedem. Iżda jrid joqgħod attent li ma jħaddanx ideoloġija qarrieqa u jinsa li d-dinja, li jkun irid iwassal għall-perfezzjoni, ġiet mifdija biss bis-salib ta’ Kristu”
.
Dawn il-ħidmiet pastorali, flimkien mal-ħidmiet pastorali l-oħra kollha, iwasslu lis-saċerdot biex iqis u jgħix bħala “servizz” il-missjoni tiegħu ta’ awtorità fi ħdan komunità, u jżommu 'l bogħod minnu kull qagħda ta superjorità jew ta’ tħaddim ta’ setgħa li ma jkunx dejjem u biss ġustifikata minn imħabba pastorali. Biex il-formazzjoni tkun sħiħa jeħtieġ li l-esperjenzi kollha tal-kandidati għas-saċerdozju jkollhom karattru ministerjali ċar, waqt li jibqgħu dejjem marbutin intimament ma’ kull ma titlob it-tħejjija tas-saċerdot u, bla ebda tfixkil għall-istudju, f’relazzjoni mas-servizzi tax-xandir tal-Kelma, tal-kult u tal-presidenza. Dawn is-servizzi kollha nistgħu bil-fatti nsibuhom fil-ministeri proprji tal-letturi, tal-akkolti u tad-djakni.
59. Għaliex il-ħidma pastorali min-natura tagħha trid tagħti ħajja lill-Knisja, li hi essenzjalment “misteru”, “xirka”, “missjoni” il-formazzjoni pastorali trid tagħraf u tgħix dawn id-dimensjonijiet ekkleżjali fit-tħaddim tal-ministeru.
Hu fondamentali l-għarfien li l-Knisja hi misteru, opra t’Alla, frott tal-Ispirtu ta’ Kristu, sinjal effikaċi tal-grazzja, preżenza tat-Trinità fil-komunità nisranija: dan l-għarfien, mingħajr ma jnaqqas xejn mir-responsabbiltajiet tar-ragħaj, għandu jikkonvinċih li l-kobor tal-Knisja hu kollu kemm hu ħidma tal-Ispirtu, u li l-qadi tiegħu - mħollija mill-grazzja t’Alla fir-responsabbiltà ħielsa tal-bniedem - hu l-qadi evanġeliku tal-qaddej li ma jiswa għal xejn (ara Lq 17,10). L-għarfien imbagħad tal-Knisja bħala xirka tħejji l-kandidat għas-saċerdozju biex jaqdi l-ħidma pastorali bi spirtu komunitarju, b’kooperazzjoni bil-qalb mal-membri kollha tal-Knisja: saċerdotiu Isqof, saċerdoti djoċesani u reliġjużi, saċerdoti u lajċi. Din is-sura ta’ kollaborazzjoni tissupponi li jkun hemm għarfien u stima tal-ħafna doni u kariżmi, tal-ħafna vokazzjonijiet u responsabbiltajiet li l-Ispirtu joffri u jagħti lill-membri tal-Ġisem ta’ Kristu; titlob mis-saċerdot sens ħaj u preċiż tal-identità tiegħu innifsu u tal-oħrajn fi ħdan il-Knisja; tistenna fiduċja f’xulxin, sabar, ħlewwa, ħila li jifhem l-oħrajn u li jkun jaf jistenna; għandha fuq kollox l-għeruq tagħha f’imħabba għall-Knisja li tkun aqwa mill-imħabba għalih innifsu u għall-assoċjazzjoni li fiha jkun imsieħeb.
Importanti ħafna li t-tħejjija għas-saċerdoti ta’ għada għall-ħidma flimkien mal-lajċi. Jgħid il-Konċilju: “Għnadhom ikunu dejjem lesti jagħtu widen għall-parir tal-lajċi, u nqisu b’interess bħal dak tal-aħwa t-tamiet tagħhom, u jinqdew bl-esperjenza u l-ħila tagħhom fl-oqsma kollha tal-ħidma tal-bniedem, hekk li flimkien magħhom ikunu jistgħu jagħrfu “s-sinjali taż-żminijiet”
. Is-Sinodu ta’ dan l-aħħar ukoll insista fuq il-ħerqa pastorali favur il-lajċi:” Jeħtieġ li jkunu kapaċi jwasslu lil-lajċi nsara, u l-aktar liż-żgħażagħ, lejn il-ħafna vokazzjoijiet li hemm, (għaż-żwieġ, għas-servizzi soċjali, għall-appostolat, għall-ministeri u għar-responsabbiltajiet jekk wieħed jingħata għall-ħidma pastorali, għall-ħajja kkonsagrata, għat-tmexxija politika w soċjali, għar-riċerka xjentifika, għat-tagħlim) u juruhomlhom. Fuq kollox jeħtieġ li wieħed jgħallem lil-lajċi u jgħin lilhom u 'l vokazzjoni tagħhom biex jimlew u jbiddlu d-dinja bid-dawl tal-Evanġelju, waqt li jagħrfu x’inhuma dmirhom u jirrispettawh”
.

Fl-aħħarnett l-għarfien tal-Knisja bħala xirka missjunarja tgħin lill-kandidat għas-saċerdozju biex iħobb u jgħix id-dimensjoni missjunarja essenzjali tal-Knisja u l-ħafna attivitajiet pastorali tagħha; ikun dejjem miftuħ u lest għal kull ma jista’ jiġi mitlub minnu għax-xandir tal-Evanġelju, mingħajr ma jinsa s-servizz prezzjuż li jista’ u għandu jingħata f’din il-ħaġa mill-mezzi tal-komunikazzjoni soċjali
; iħejji ruħu għall-ministeru li jista’ jiġi lilu mitlub billi jkun dejjem dispost għal dak li jitlob minnu l-Ispirtu u l-Isqof ħalli jmur ixandar l-Evanġelju 'l hemm mill-fruntieri ta’ pajjiżu
.
II. L-ambjenti fejn issir il-formazzjoni saċerdotali
Il-komunità formattiva tas-Seminarju tal-Kbar
60. Il-ħtieġa tas-Seminarju tal-kbar, u ta’ dar reliġjuża bl-istess għan tal-formaz-zjoni ta’ kandidati għas-saċerdozju issemmiet b’mod awtorevoli mill-Konċilju Vatikan II
 u ġiet imtennija mis-Sinodu b’dan il-kliem: “L-istituzzjoni tas-Seminarju tal-kbar, bħala post mill-aħjar għall-formazzjoni, żgur li għandu jitqies bħala l-post normali w materjali wkoll fejn wieħed jgħix ħajja komunitarja u ġerarkika, anzi bħala d-dar proprja għall-formazzjoni tal-kandidati għas-saċerdozju, b’superjuri tassew iddedikati għal dan id-dmir. Din l-istituzzjoni tat kotra kbira ta’ frott tul iż-żminijiet u għada tagħtihom lid-dinja kollha”
.
Is-Seminarju hu iva post u żmien, imma hu wkoll u fuq kollox komunità edukattiva mixja 'l quddiem, komunità mwaqqfa mill-Isqof biex toffri lil min hu msejjaħ mill-Mulej ħa jkun qaddej bħall-Appostli, dik l-esperjenza ta’ formazzjoni li l-Mulej refa’ għat-Tnax. Fil-fatt, drawwa ta’ ħajja intima u fit-tul ma’ Ġesù, l-Evanġelju juriha bħala ħaġa meħtieġa qabel il-ministeru appostoliku. Din id-drawwa kienet titlob, b’mod tassew ċar u speċifiku, li l-Appostli jinqatgħu għal kollox (ħaġa proposta wkoll f’ċertu sens lid-dixxipli kollha) mill-ambjent fejn twieldu, mix-xogħol tagħhom ta’ kull jum, mir-rabtiet l-iktar għeżież tagħhom (ara Mt 1, 16-20; 10, 28; Lq 9, 23. 57-62; 14, 25-27). Kemm-il darba semmejna t-tradizzjoni ta’ San Mark, li jagħmel enfasi fuq ir-rabta kbira li kienet torbot l-Appostli ma’ Kristu u bejnithom; qabel bagħathom jippriedkaw u jfejqu l-morda, sejħilhom biex “jibqgħu miegħu” (Mk 3,14).

L-identità l-aktar għolja tas-Seminarju hi dik li jkun, fis-sura teigħu, kontinwazzjoni fil-Knisja tal-komunità tal-Appostli miġbura madwar Ġesù, komunità li tisma’ kliemu, mixja lejn l-esperjenza tal-Għid, tistenna d-don tal-Ispirtu għall-missjoni. Din l-identità għandha tkun l-ideal li jmexxi u jħeġġeġ lis-Seminarju, fis-suriet u fl-aspetti kollha li wera tul iż-żminijiet bħala istituzzjoni umana, biex bil-fatti jkunu tassew fidili għall-valuri tal-Evanġelju li għandhom imexxuh u jagħmluh kapaċi iwieġeb għall-kundizzjonijiet u għall-ħtiġijiet ta’ kull żmien.
Is-Seminarju, fih innifsu, hu esperjenza oriġinali tal-ħajja tal-Knisja: fih l-Isqof hu preżenti permezz tal-ministeru tar-rettur u permezz tas-servizz ta’ responsabbiltà flimkien u ta’ xirka li hu jġib 'il quddiem mal-edukaturi l-oħra, għall-kobor pastorali w appostoliku tal-istudenti. Il-membri tal-komunità tas-Seminarju miġburin flimkien mill-Ispirtu f’għaqda waħda ta’ aħwa, jaħdmu flimkien, kull wieħed skont id-don proprju tiegħu, biex kulħadd jikber fil-fidi u l-imħabba u jħejji ruħu kif jixraq għas-saċerdozju u hekk ikompli fil-Knisja u fil-ġrajja tal-bniedem fid-dinja l-preżenza salvifika ta’ Kristu, ir-Ragħaj it-Tajjeb. Mill-aspett uman, is-Seminarju tal-kbar għandu jfittex li jkun “komunità mibnija fuq ħbiberija u mħabba kbira, hekk li tkun tista’ titqies bħala vera familja ferħana”
. Mill-aspett nisrani - jkompli jgħidu l-Isqfijiet tas-Sinodu - is-Seminarju għandu jitqies bħala “komunità ekkleżjali”, bħala “komunità ta’ dixxipli tal-Mulej, li tiċċelebra l-istess Liturġija (li timla l-ħajja kollha bl-ispirtu tat-talb), li kull jum tikseb formazzjoni bil-qari u l-meditazzjoni tal-Kelma t’Alla u bis-Sagrament tal-Ewkaristija, u bil-prattika tal-imħabba tal-aħwa u tal-ġustizzja, komunità li friha, bil.-progress li jseħħ fil-ħajja tal-komunità u fil-ħajja ta’ kull membru tagħha, jiddu l-Ispirtu ta’ Kristu u l-imħabba għall-Knisja”
.
L-Isqfijiet tas-Sinodu biex iwettqu u jġibu 'l quddiem bil-fatti l-aspett ekkleżjali essenzjali tas-Seminarju, ikomplu jgħidu: “Bħala komunità ekkleżjali djoċesana jew interdjoċesana jew ukoll reliġjuża, is-Seminarju għandu jagħti ħajja lit-tifsir tax-xirka tas-seminaristi mal-Isqof tagħhom u mal presbiterju tagħhom, hekk li jaqsmu magħhom it-tamiet, u jitgħallmu jiftħu qalbhom ukoll għall-ħtiġijiet tal-Knisja universali”
. Hu meħtieġ għall-formazzjoni tal-kandidati għas-saċerdozju w għall-ministeru pastorali, li min-ntura tiegħu hu ekkleżjali, li s-Seminarju jitqies mhux bħallikieku kien xi ħaġa esterna u superfiċjali, jew biss post fej wieħed jgħammar u jistudja, imma għandu jitqies bħala komunità, komunità kollha kemm hi ekkleżjali, komunità li tgħix mill-ġdid l-esperjenza tal-grupp tat-Tnax li kienu dejjem ma’ Ġesù
.
61. Is-Seminarju hu mela komunità ekkleżjali edukattiva, anzi komunità edukattiva partikulari. Hu l-għan speċifiku tas-Seminarju li jiddetermina x-xbieha tiegħu: is-Seminarju hu fid-dmir li jimxi pass pass mal-vokazzjoni tas-saċerdoti ta’ għada, u għalhekk irid jagħti ġudizzju fuq il-vokazzjoni ta’ kull kandidat għas-saċerdozju, u fl-istess ħin jgħin lil kull wieħed biex iwieġeb għall-vokazzjoni tiegħu, u jipprovdi lill-kandidati kollha t-tħejjija meħtieġa biex ikun u jistgħu jersqu ħa jirċievu s-Sagrament tal-Ordni Sagri, jistagħnu bil-grazzja tiegħu u jagħrfu r-responsabbiltajiet li għalihom jidħlu, grazzji u responsabbiltajiet li jagħmlu lis-saċedrdoti xebh ma’ Ġesù Kristu, ir-Ras u r-Ragħaj, u li jkollhom il-ħila u jkun u impenjati jaqsmu miegħu l-missjoni tas-salvazzjoni fil-Knisja u fid-dinja.
Bħala komunità edukattiva, il-ħajja kollha tas-Seminarju, fil-ħafna suriet tagħha trid tfittex il-formazzjoni umana, spiritwali, intellettwali u pastorali ta’ dawk li għada jkunu saċerdoti; din il-formazzjoni li, f’ħafna aspetti tagħha taqbel mal-formazzjoni umana w nisranija li għandha tingħata lill-membri kollha tal-Knisja, għandha wkoll elementi, suriet u kwalitajiet li joħorġu mill-għan proprju li s-Seminarju jrid jilħaq, jiġifieri l-edukazzjoni tas-saċerdoti.
Is-sura tal-ħidma edukattiva tas-Seminarju u kull ma hu meħtieġ għal din il-ħidma jitolbu li s-Seminarju jkollu r-ratio ordinationis tiegħu, jiġifieri programm ta’ ħajja, verament tajjeb li juri l-vera natura tas-Seminarju, programm organiku, b’rabta sħiħa bejniethom tal-elementi kollha tal-programm, bi qbil sħiħ mal-għan waħdieni tas-Seminarju, dak tal-formazzjoni tas-saċerdoti t’għada.

Dwar dan, l-Isqfijiet tas-Sinodu kitbu: “Bħala komunità edukattiva (is-Seminarju) irid jaqdi programm ċar u definit, li, bħala nota karatteristika, ikollu direzzjoni waħda, fil-persuna tar-rettur u tal-kollaboraturi tiegħu, qbil bejn il-programm tal-ħajja fis-Seminarju u l-ħidma edukattiva u dak kollu li titlob ħajja f’komunità, li bħala aspett essenzjali tagħha għandha wkoll id-dmir li tagħti formazzjoni. Dan il-programm irid jaqdi l-għan speċifiku li għalih biss is-Seminarju qiegħed hemm, jiġifieri l-formazzjoni tas-saċerdoti u tar-ragħajja ta’ għada, u dan il-programm irid isir mingħajr eżitazzjoni jew nuqqas ta’ determinazzjoni
. Biex dan il-programm ikun tassew adatt u tajjeb, hu meħtieġ li l-prinċipji fondamentali tal-programm jiġu mfissra b’mod dettaljat b’għadd ta’ normi w regolamenti partikulari li jirregolaw il-ħajja tal-komunità permezz ta’ mezzi u orarji fissi.
Aspett ieħor li hu ta’ min jinsisti fuqu hu li l-ħidma edukattiva min-natura tagħha hi dik li timxi pass pass ma’ persuni individwali, konkreti, li jridu jagħżlu u jħaddnu ideal determinat ta’ ħajja. Proprju minħabba da, il-ħidma edukattiva trid tagħragf iġġib flimkien, f’armonija sħiħa, fehma ċara tal-għan li jrid jinkiseb, il-ħtieġa li l-kandidati jersqu lejn dan il-għan bis-serjetà kollha, u attenzjoni għal “dak li hu miexi” lejn dan il-għan, jiġifieri attenzjoni sħiħa għall-qagħdiet, għall-problemi, għad-diffikultajiet, għd-differenzi fil-progress u fil-kobor sħiħ ta’ kull seminarista. Dan kollu jitlob ċerta flessibilità, li m’hijiex xi kompromess dwar valuri jew dwar impenn konxju w ħieles, imma mħabba vera u rispett sinċier lejn dak li, skont il-kundizzjoni personali tiegħu, miexi lejn is-saċerdozju. Dan jgħodd mhux biss għal kull individwu, imma jgħodd ukoll għall-ambjenti soċjali u kulturali diversi li fihom jinsabu s-Seminarju bil-ġrajjiet diversi tagħhom. Minħabba f’dan, il-ħidma edukattiva teħtieġ li tiġġedded kontinwament. Dan l-Isqfijiet qaluh, ukoll meta tkellmu kif għandhom ikunu s-Seminarji: “Is-Sinodu, waqt li jtenni s-siwi tas-sura tradizzjonali tas-Seminarji, jixtieq li jkomplu l-konsultazzjonijiet tal-Konferenzi Episkopali dwar x’inhu meħtieġ illum għall-formazzjoni tas-saċerdoti ta’ għada kif hemm imsemmi fid-digriet Optatam totius (n.1) u fis-Sinodu tal-1967. Ir-Rationes ta’ kull nazzjon u rit għandhom jiġu riveduti, meta jkun il-waqt, jiġifieri meta jkun hemm xi talba mill-Konferenzi Episkopali jew wara xi Żjara Appostolika fis-Seminarji ta’ xi pajjiż, biex jiġu mdaħħlin suriet diversi ta’ formazzjoni li rnexxew u wkoll biex tingħata tweġiba għall-ħtiġijiet ta’ popli b’kulturi hekk imsejħin indiġeni, u għall-ħtiġijiet ta’ vokazzjonijiet minn adulti jew ta’ vokazzjonijiet għall-missjonijiet, u l-bqija”
.
62. L-iskop u s-sura edukattiva speċifika tas-Seminarju tal-Kbar jistennew li l-kandidati għas-saċerdozju jidħlu fis-Seminarju wara li jkunu kisbu ċerta tħejjija minn qabel. Din it-tħejjija, almenu sa ftit żmien ilu, ma kinitx toħloq xi problemi partikulari, meta l-kandidati għas-saċerdozju, kienu aktarx jiġu mis-Seminarji taż-żgħar u l-ħajja nisranija tal-komunitajiet ekkleżjali kienet tagħti faċilment lil kulħadd bla ebda eċċezzjoni, tagħlim xieraq u edukazzjoni nisranija.
Din il-qagħda llum tbiddlet f’ħafna postijiet. Hemm differenzi kbar bejn is-sura tal-ħajja ta’ llum u t-tħejjija bażika tat-tfal, tal-adolexxenti w żgħażagħ, ukoll jekk huma nsara u xi kull tant impenjati fil-ħajja tal-Knisja min-naħa, u min-naħa l-oħra s-sura tal-ħajja tas-Seminarju u l-eżiġenzi tiegħu għall-formazzjoni tas-seminaristi. Għalhekk fi qbil sħiħ mal-Isqfijiet tas-Sinodu, nitlob li jkun hemm żmien xieraq ta’ tħejjija qabel wieħed jidħol fis-Seminarju għall-formazzjoni tiegħu ħa jkun saċerdot. “Jaqbel li jkun hemm żmien xieraq ta’ tħejjija qabel tibda l-formazzjoni umana nisranija, intellettwali u spiritwali għall-istudenti tas-Seminarju tal-kbar. Dawn il-kandidati jrid ikollhom ċerta kwalitajiet: intenzjoni retta, grad xieraq ta’ maturità bħala bnedmin, għarfien wiesgħa biżżejjed tad-duttrina tal-fidi, imdorrijin b’xi mod jitolbu, u mġieba li taqbel mat-tradizzjoni nisranija. Għandu jkollhom ukoll dik l-attitudni proprja ta’ pajjiżhom li biha juru l-isforzi tagħhom biex isibu 'l Alla u l-fidi” (Evangelii nuntiandi 48)
.
Għarfien wiesgħa biżżejjed tad-duttrina tal-fidi”, li jsemmmu l-Isqfijiet tas-Sinodu, hi meħtieġa qabel jibda l-istudju tat-teoloġija; ma jistax ikun hemm progress fl-intelligentia fidei jekk wieħed ma jkunx jaf x’fiha l-fides. Jista’ forsi jkun rimedju faċli għal dan in-nuqqas il-Katekiżmu universali li wasal biex joħroġ.

Għalkemm dejjem aktar qiegħda tinxtered il-konvinzjoni dwar il-ħtieġa ta’ tħejjija qabel id-dħul fis-Seminarju tal-kbar, għad hemm ħafna fehmiet dwar il-karatteristiċi tagħha u dwar il-kontenut tagħha, jew, fi kliem ieħor, dwar l-għan ewlieni tagħha: hi tħejjija ta’ formazzjoni spiritwali biex tingħaraf sewwa vokazzjoni, jew tħejjija ta’ formazzjoni intellettwali w kulturali? Min-naħa l-oħra ma għandhomx jintesew il-ħafna differenzi kbar li hemm mhux fil-kandidati stess, imma wkoll fil-pajjiżi u r-reġjunijiet. Dan kollu jitlob aktar studju u aktar provi biex wieħed jara b’mod aktar ċar, u kemm jista’ jkun aktar eżatt, x’inhuma l-elementi kollha meħtieġa għal din it-tħejjija ta’ qabel id-dħul fis-Seminarju tal-kbar: kemm trid iddum, fejn trid issir, x’sura għandu jkollha, f’hiex tikkonsisti - dan kollu jrid jiġi marbut u jkun jaqbel ma’ dak li jrid isir fis-snin ta’ formazzjoni fis-Seminarju tal-kbar.
Għalhekk nagħmel tiegħi u nipproponi lill-Kongregazzjoni għall-Edukazzjoni Kattolika, dak li talbu l-Isqfijiet fis-Sinodu:”Is-Sinodu jitlob lill-Kongregazzjoni għall-Edukazzjoni Kattolika biex tiġbor kull informazzjoni li jita’ jkun hemm dwar dak li sar jew qiegħed isir għat-tħejjija qabel id-dħul fis-Seminarju tal-kbar. Il-Kongregazzjoni mbagħad tgħarraf b’dan fi żmien f’waqtu lill-Konferenzi Episkopali”
.

Is-Seminarju taż-żgħar u suriet oħra ta’ għajnuna għall-vokazzjoni
63. Kif nafu minn esperjenza twila ħafna, il-vokazzjoni saċerdotali turi ruħha għall-ewwel darba fis-snin ta’ qabel l-adolexxenza jew fl-ewwel snin taż-żgħożija. F’dawk ukoll li jaslu biex jiddeċiedu li jidħlu fis-Seminarju aktar tard, aktarx insibu li kellhom is-sejħa ta’ Alla sa minn qabel. Il-ġrajja tal-Knisja tixhdilna kontinwament li l-Mulej isejjaħ ukoll lil min ikun ta’ età żgħira. San Tumas ifisser il-predilezzjoni ta’ Ġesù għal San Ġwann, għax dan kien “ta età żgħira”, u għalhekk jikkonkludi: “Dan iwassalna biex nifhmu kif Alla jħobb b’mod speċjali lil dawk li jingħataw lilu meta għadhom fl-ewwel żgħożija tagħhom”
.
Il-Knisja tieħu ħsieb dawn l-ewwel sinjali ta’ vokazzjoni miżrugħin fi qlub it-tfal, u, permezz tal-istituzzjoni tas-Seminarju taż-żgħar, tara li tintebaħ bihom mill-bidu w tgħożżhom. F’ħafna postijiet tad-dinja dawn is-Seminarji għadhom jagħmlu ħidma edukattiva mill-aqwa, bl-iskop li tħares u ġġib 'il quddiem dawn l-ewwel sinjali ta’ vokazzjoni saċerdotali, ħalli l-istudenti jkunu jistgħu aktar malajr jagħrfu l-vokazzjoni tagħhom u jwieġbu għaliha. L-għan edukattiv tas-Seminarju taż-żgħar hu dak li, bil-mod il-mod u f’waqtu, jagħti edukazzjoni umana, kulturali w spiritwali li twassal liż-żagħżugħ jibda l-mixja tiegħu lejn is-Seminarju tal-kbar fuq pedament adatt u sod. 
Tħejjija għall-mixi wara Kristu, il-Feddej, b’ġenerożità kbira u qalb safja: dan hu l-għan tas-Seminarju taż-żgħar li l-Konċilju jindikah fid-digriet Optatam totius, li jfisser is-sura edukattiva tiegħu b’dan il-mod: l-istudenti “immexxijin mis-superjuri, li jkunu qishom missirijiet għalihom, bl-għajnuna f’waqtha tal-ġenituri, fis-Seminarju jgħixu sura ta’ ħajja adatta għall-età, għall-Ispirtu w għall-iżvilupp tal-adolexxenti, f’armonija sħiħa man-normi ta’ psikoloġija tajba, flimkien ma’ esperjenza adatta tal-ħajja ta’ kuljum u f’kuntatt mal-familji tagħhom” 
.
Is-Seminarju taż-żgħar fid-djoċesi jista’ jkun ukoll ċentru ta’ ħidma għall-pastorali tal-vokazzjonijiet, billi liż-żgħażagħ li għadhom ifittxu biex jaraw x’inhi l-vokazzjoni tagħhom, jew ġa huma deċiżi dwarha, jilqagħhom b’xi mod jew ieħor, u jagħtihom okkażjonijiet ħa jiksbu informazzjoni dwar il-ħajja tas-Seminarju, aktar u aktar meta dawn l-adolexxenti iridu jħallu għal aktar tard id-dħul tagħhom fis-Seminarju minħabba ħafna ċirkostanzi, jew ta’ familja jew ta’ studju.

64. Fejn is-Seminarju taż-żgħar - li f’ħafna postijiet jidher li hu meħtieġ u ta’ siwi kbir - ma jistax jitwaqqaf, jeħtieġ li jkun hemm xi “istituzzjoni”
 oħra: jista’ jkun hemm gruppi vokazzjonali għall-adolexxenti u għaż-żgħażagħ, li, għalkemm mhux perma-nenti, jistgħu joffru, f’ambjent komunitarju, għajnuna sistematika għall-għarfien u l-kobor ta’ vokazzjoni; għalkemm ikunu jgħixu fil-familji tagħhom, u jagħmlu parti mill-komunità nisranija li tgħinhom fil-formazzjoni tagħhom, dawn it-tfal u dawn iż-żgħażagħ m’għandhomx jitħallew waħedhom: jeħtieġu xi grupp partikulari jew xi komunità li fiha jkunu ji8stgħu jafdaw, ħa tmexxihom mit-triq speċifika tal-vokazzjoni li ngħatatilhom b’don mill-Ispirtu s-Santu.
Kif ġara dejjem fl-istorja tal-Knisja, illum ukoll niltaqgħu ma’ fenomenu, b’xi karatteristika ġdida li tfarraġna, fenomenu li qiegħed jiżdied fiż-żmien ta’ llum, il-fenomenu tal-vokazzjonijiet ta’ adulti wara żmien ftit jew wisq twil ta’ ħajja bħala lajċi b’impenji professjonali. Ma jistax ikun, u xi kultant lanqas jaqbel dejjem li dawn l-adulti jiġu mistiedna jidħlu għall-mixja edukattiva tas-Seminarju tal-kbar. Wieħed, wara li jsir stħarriġ eżatt ta’ vokazzjoni bħal din, għandu iktar ifittex li jfassal programm speċifiku ta’ formazzjoni, bl-adattamenti kollha meħtieġa, ħalli dan l-adult ikollu formazzjoni spiritwali u ntellettwali xierqa 
. Relazzjonijiet adatti mal-kandidati l-oħra għas-saċerdozju u perijodi ta’ ħajja mal-komunità tas-Seminarju tal-kbar jistgħu jiżguraw li dawk il-vokazzjonijiet adulti isibu posthom bla tfixkil fi presbiterju wieħed, f’xirka intima u bil-qalb miegħu.
III. Dawk li jagħtu l-formazzjoni saċerdotali
Il-Knisja u l-Isqof
65. Il-formazzjoni tal-kandidati għas-saċerdozju hi dmir tal-pastorali vokazzjonali tal-Knisja, u għalhekk irridu ngħidu li l-Knisja bħala Knisja hi dik il-komunità li għandha l-grazzja u r-responsabbiltà li timxi ma’ dawk li l-Mulej isejjaħ biex ikunu ministri tiegħu fis-saċerdozju.

Dwar dan, l-għarfien tal-misteru tal-Knisja jgħinna naraw aħjar x’inhu l-post u d-dmir tal-membri kollha tal-Knisja, kemm individwalment u kemm bħala membri, dwar il-formazzjoni tal-kandidati għas-saċerdozju.

Issa l-Knisja min-natura intima tagħha stess, hi t-“tifkira”, is-“sagrament” tal-preżenza u tal-ħidma ta’ Ġesù Kristu fostna u għalina. Għax Ġesù hu fostna biex isalvana, hu jsejjaħ għas-saċerdozju, u mhux biss isejjaħ imma wkoll jimxi ma’ dak li jsejjaħ, biex dan jagħraf il-grazzja tal-Mulej u jwieġeb għaliha b’mod ħieles u b’imħabba. Hu l-Ispirtu ta’ Ġesù li jagħti dawl u qawwa għall-għarfien ta’ vokazzjoni u għall-mixi tagħha 'l quddiem. Għalhekk ma jistax ikun hemm vera ħidma ta’ formazzjoni għas-saċerdozju mingħajr l-għajnuna tal-Ispirtu s-Santu. Kull min irid jagħti formazzjoni, irid jagħraf u jħoss dan sewwa. Kif ma tintebaħx b’”għajnuna” mogħtija għal kollox b’xejn u qawwija fuq li qawwija, li għandha “piż” mill-aqwa fl-impenn tal-formazzjoni għas-saċerdozju? U kif ma tifraħx bil-ġieħ li għandu kull min jagħti formazzjoni meta b’xi mod, kandidat għas-saċerdozju jara fih xedbh ma’ Kristu u rappreżentant jidher tiegħu? Jekk il-formazzjoni tas-saċerdot hi essenzjal-ment tħejjija ta’ min se jkun “ragħaj” biex jixbah lil Ġesù Kristu, ir-Ragħaj it-Tajjeb, min aħjar minn Ġesù Kristu stess, permezz tal-għoti tal-Ispirtu s-Santu, jista’ jagħti u jwassal għall-kobor sħiħ tagħha dik l-imħabba pastorali li hu għex sal-għoti tiegħu innifsu (ara Ġw 15,13; 10,11), u li jrid li jgħixuha s-saċerdoti kollha?
L-ewwel rappreżentant ta’ Kristu fil-formazzjoni tas-saċerdot hu l-Isqof. Nistgħu ngħidu għall-Isqof, għal kull Isqof, dak li jgħid San Mark, kliem li ssemma’ kemm-il darba:”Sejjaħ lejh lil dawk li ried u huma resqu lejh. Għażel it-Tnax biex jibqgħu miegħu u biex jibgħathom jippriedkaw” (Mk 3, 13-14). Fil-fatt, is-sejħa li jagħmel l-Ispirtu fil-qalb ta’ dak li jkun, trid tiġi magħrufa bħala vera mill-Isqof. Jekk kulħadd jista’ “jmur” għand l-Isqof għax hu r-Ragħaj u l-Missier ta’ kulħadd, b’mod partikulari għandhom “imorru” s-saċerdoti, għaliex għandhom l-istess saċerdozju u l-istess ministeru: l-Isqof, jgħidilna l-Konċilju, għandu jqishom u jittrattahom bħala “ħutu u ħbiebu”
. Dan, analoġikament, nistgħu ngħiduh għal dawk kollha li qegħdin iħejju ruħhom għas-saċerdozju. “Tkun miegħu”, tkun mal-Isqof, jagħti tifsir mill-aqwa lir-responsabbiltà tal-Isqof għall-formazzjoni tal-kandidati għas-saċerdozju: l-Isqof għandu jżurhom spiss, u “jkun” magħhom.
Il-preżenza tal-Isqof għandu valur partikulari mhux biss għax tgħin lill-komunità tas-Seminarju tgħix bħala parti mill-Knisja partikolari u f’rabta mar-Ragħaj li jmexxiha imma wkoll għaliex turi x’inhu verament l-għan pastorali speċifiku tal-formazzjoni tal-kandidati għas-saċerdozju u ġġibu 'il quddiem. B’mod partikulari, l-Isqof bil-preżenza tiegħu u bit-tisħib tiegħu mal-kandidati għas-saċerdozju f’dak kollu li għandu x’jaqsam mal-ħidma pastorali tal-Knisja partikolari, ikun qiegħed jagħti kontribut fondamentali biex isawwar fihom is-sensus Ecclesiæ bħala valur spiritwali u pastorali ċentrali tal-ministeru saċerdotali.
Il-komunità edukattiva tas-Seminarju
66. Il-komunità edukattiva tas-Seminarju tinbena bil-ħidma ta’ għadd ta’ nies: ir-rettur, id-direttur spiritwali, is-superjuri u l-professuri. Dawn iridu jħossu li huma marbutin b’rabta liema bħalha mal-Isqof, li għal raġuni jew oħra, mod jew ieħor, huma rappreżentanti tiegħu, u bejniethom irid ikun hemm għaqda u kollaborazzjoni sinċiera w ġenwina. L-għaqda bejn l-edukaturi mhux biss tgħin biex il-programm edukattiv iseħħ b’mod xieraq, imma wkoll, u l-aktar, biex lill-kandidati għas-saċerdozju jingħata eżempju li jfisser ħafna u li jwassalhom biex fil-fatt jidħlu fix-xirka ekkleżjali li hi l-valur fondamentali tal-ħajja nisranija u tal-ministeru pastorali.
Hi ħaġa ċara li jiddependi ħafna mill-personalità matura w qawwija, mill-aspett uman w evanġeliku, ta’ dawk responsabbli tal-formazzjoni biex din tirnexxi sewwa. Għalhekk hi ħaġa importanti ħafna li min-naħa tingħata attenzjoni kbira fl-għażla ta’ dawk li se jagħtu l-formazzjoni, u min-naħa l-oħra li dawn jiġu kontinwament imħeġġa biex dejjem aktar ikun adatti għall-ħidma fdata lilhom. L-Isqfijiet fis-Sinodu għarfu sewwa li l-ġejjieni tat-tħejjija tal-kandidati għas-saċerdozju tiddependi mill-għażla w mill-formazzjoni ta’ dawk li lilhom ġiet fdata din il-formazzjoni, u għalhekk isemmu fit-tul xi kwalitajiet iridu jaraw fihom. Kitbu dan:”Id-dmir tal-formazzjoni għas-saċerdozju żgur jitlob mhux biss tħejjija speċjali ta’ dawk li se jagħtu formazzjoni, tħejjija li tkun teknika, pedagoġika, speċjali, umana u teoloġika, imma wkoll spirtu ta’ għaqda u kollaborazzjoni flimkien biex iġibu l-programm 'il quddiem, b’mod li dejjem tibqa’ mħarsa l-pgħaqda tal-ħidma pastorali tas-Seminarju taħt it-tmexxija tar-rettur. Il-grupp ta’ dawk responsabbli mill-formazzjoni jrid jagħti xhieda ta’ ħajja verament evanġelika u ta’ dedikazzjoni sħiħa lill-Mulej. Jaqbel li l-membri tal-grupp ikollhom ċerta stabilità u jkunu abitwalment residenti fis-Seminarju. Iridu jkollhom rabta intima mal-Isqof li hu l-ewwel wieħed “responsabbli tal-formazzjoni tas-saċerdoti”
.

L-Isqfijiet għandhom ikunu l-ewwel li jħossu r-responsabbiltà kbira tal-formazzjoni ta’ dawk li se jkollhom fdata lilhom l-edukazzjoni tas-saċerdoti ta’ għada. Għal dan il-ministeru għandhom jagħżlu saċerdoti ta’ ħajja eżemplari, imżejna b’għadd ta’ kwalitajiet: maturi bħala bnedmin u maturi spiritwalment; esperjenza pastorali; professjonalment kompetenti; sodi fil-vokazzjoni tagħhom; kapaċi jikkollaboraw; imħarrġin fix-xjenzi tal-bniedem (speċjalment fil-psikoloġija) li għandhom x’jaqsmu mal-uffiċċju li jkollhom; u jkunu jafu jaħdmu bħala grupp”
.

Waqt li tinżamm għażla ċara bejn forum internum u forum externum, u l-kandidati għas-saċerdozju jkunu ħielsa fl-għażla tal-konfessur tagħhom, u l-ministeru tad-direttur spiritwali jsir b’għaqal u diskrezzjoni, il-komunità presbiterali tal-edukaturi trid tħoss u turi solidarjetà fir-responsabbiltà tal-edukazzjoni tal-kandidati għas-saċerdozju. Hu dmir ta’ din il-komunità presbiterali, li l-ewwelnett iġġib 'il quddiem u tara jekk il-kandidati għas-saċerdozju għandhomx dawk il-kwalitajiet spiritwali, umani w intellettwali li jagħmluhom tajbin għall-ministeru saċerdotali u l-aktar dwar l-ispirtu tat-talb, dwar għamlux għal kollox tagħhom id-duttrina tal-fidi, dwar il-ħila tagħhom li jgħixu ħajja vera bħall-aħwa u jgħożżu l-kariżma taċ-ċelibat, dejjem lesti joqogħdu għall-valutazzjoni sintetika awtorevoli tal-Isqof u tar-rettur”
. Waqt li nżommu quddiema, kif fakkruna l-Isqfijiet fis-Sinodu, dak li tgħid l-Eżortazzjoni Christifideles laici u dak li tgħid l-Ittra Appostolika Mulieris dignitatem
, li jsemmu l-influwenza tajba li jista’ jkollha l-ispiritwalità tal-lajċi u l-kariżma tal-femminiltà f’kull proċess edukattiv, jaqbel li, b’mod prudenti w adatt għall-ambjent kulturali li jkun, li tintalab il-kollaborazzjoni ta’ lajċi rġiel u nisa fil-ħidma għall-formazzjoni tas-saċerdoti ta’ għada. Dawn il-lajċi jridu jintagħżlu bil-għaqal kollu, skont il-liġijiet tal-Knisja, u skont il-kariżmi partikulari tagħhom u l-kapaċitajiet żguri li jkollhom. Minn din il-kollaboraz-zjoni, koordinata w integrata b’mod xieraq mar-responsabbiltajiet edukattivi ewlenin ta’ dawk li għandhom f’idejhom il-formazzjoni tas-saċerdoti ta’ għada, wieħed bir-raġun kollu jista’ jistenna li joħroġ frott ta’ ġid biex ikun hemm kobor meqjus tas-sens tal-Knisja u għarfien aktar preċiż mill-kandidati għas-saċerdozju ta’ x’ifisser tkun saċerdot
.
Il-professuri tat-teoloġija
67. Dawn jiftħu l-bieb għall-istudju tad-duttrina mqaddsa lis-saċerdoti ta’ għada, u jimxu magħhom huma w jistudjawha; għandhom għalhekk responsabbiltà edukattiva speċjali, u l-esperjenza turina li din spiss hi aktar deċiżiva fliżvilupp tal-persuna tas-saċerdot, mir-responsabbiltajiet tal-edukaturi l-oħra.

Ir-responsabbiltà tal-għalliem tat-teoloġija qabel stess ma hi responsabbiltà li jgħallmu l-kandidati għas-saċerdozju, hi responsabbiltà li huma stess ikunu jafu sewwa x’inhi t-teoloġija u x’inhu l-ministeru saċerdotali, u b’liema spirtu u b’liema mod għandhom jiżviluppaw it-tagħlim teoloġiku. Dwar dan l-Isqfijiet tas-Sinodu qalu sewwa li “t-teologu għandu jiftakar li bħala għalliem m’għandux iwassal il-fehmiet tiegħu, imma huwa jrid ifisser u jwassal fl-aħħar mill-aħħar l-għarfien tal-fidi f’isem il-Mulej Ġesù u f’isem il-Knisja. B’dan il-mod, it-teologu, waqt li jagħmel użu minn dak kollu li tagħtih ix-xjenza teoloġika, jaqdi d-dmir tiegħu b’mandat mill-Knisja, u jikkolabora mal-Isqof fid-dmir tat-tagħlim. Għaliex it-teologi u l-Isqfijiet huma t-tnejn qaddejja tal-istess Knisja biex iġibu 'l quddiem il-fidi, għandhom jiżviluppaw u jsaħħu l-fiduċja f’xulxin u b’dan l-ispirtu jegħelbu t-tensjonijiet u l-konflitti li jistgħu jinqalgħu (ara aktar fit-tul l-istruzzjoni mill-Kongregazzjoni għad-Duttrina tal-Fidi dwar 
il-vokazzjoni ekkleżjali tat-teologu)
.
Il-professur tat-teoloġija, bħal kull għalliem ieħor, għandu jkun f’xirka ma’kull min hu impenjat fl-edukazzjoni tas-saċerdoti ta’ għada u għandu jikkollabora magħhom, u jagħti l-kontribut oriġinali tiegħu bħala espert, bi preċiżjoni xjentifika, b’ġenerożità, umiltà w ħeġġa, għaliex il-kontribut tiegħu m’huwiex biss li jwassal lis-saċerdot ta’ għada duttrina - ukoll jekk hi d-duttrina mqaddsa - imma l-kontribut tiegħu hu fuq kollox li joffri dehra li tgħaqqad flimkien fil-pjan t’Alla, il-fergħat kollha tal-għerf tal-bniedem u l-ħafna suriet ta’ ħajja.

Barra dan, il-ħila tal-professuri tat-teoloġija li jagħtu formazzjoni speċjali u l-qawwa tal-għaġeb ta’ din il-formazzjoni jiddependu b’mod speċjali minn dak li fil-fatt huma, u fuq kollox, mill-fatt li huma “bnedmin ta’ fidi u mimlijin imħabba għall-Knisja, konvinti li l-Knisja biss bħala Knisja taf verament il-misteru nisrani, u għalhekk il-ħidma tagħhom ta’ tagħlim hi ministeru kollu kemm hu ekkleżjali, bnedmin li għandhom sens pastorali mill-aktar għani, biex jagħrfu mhux biss dak li jgħallmu imma wkoll kif jgħallmuh, huma w jaqdu l-ministeru tagħhom. B’mod partikulari, mill-professuri tat-teoloġija hu mistenni li jkunu dejjem fidili lejn il-Maġisteru: huma qegħdin jgħallmu f’isem il-Knisja u għalhekk huma xhieda tal-fidi
.

Il-komunitajiet minn fejn jiġu l-kandidati, l-assoċjazzjonijiet u l-movimenti taż-żgħażagħ
68. Il-komunitajiet minn fejn jiġu l-kandidati għas-saċerdozju, għalkemm dawn b’xi mod bilfors iridu jinqatgħu minnhom minħabba dak li titlob l-għażla tal-vokazzjoni, ikomplu jinfluwenzaw mhux ftit il-formazzjoni tas-saċerdoti8 ta’ għada. Iridu għalhekk iħossu x’inhu s-sehem speċifiku tagħhom b’din ir-responsabbiltà.
Ta’ min isemmi l-ewwelnett, il-familja: il-ġenituri nsara, u l-aħwa wkoll u l-membri l-oħra tal-familja, qatt m’għandhom ifittxu jreġġgħu lura s-saċerdot ta’ għada għal dawk il-ħsibijiet dejqa ħafna tal-fehma tal-bniedem, jew tal-fehma tad-dinja, ukoll jekk dan jagħmluh imqanqlin minn imħabba sinċiera (ara Mk 3,20-21; 31-35). Dawn, imqanqlin mill-istess fehma li “jagħmlu r-rieda ta’ Alla”, għandhom, għall-kuntrarju, jitgħallmu jissieħbu fil-mixja tal-formazzjoni ta’qaribhom bit-talb tagħhom, b’rispett, billi jagħtu eżempju tajjeb fil-ħarsien tal-virtujiet tad-dar, u b’għajnuna spiritwali u materjali, u dan kollu speċjalment f’mumenti diffiċli. L-esperjenza tgħallimna li ħafna drabi din l-għajnuna kollha kienet deċiżiva għall-kandidat għas-saċerdozju. Fil-każ ukoll ta’ ġenituri u qraba indifferenti jew kuntrarji għall-vokazzjoni saċerdotali, il-konfront magħhom u l-inkoraġġiment li minn dan il-konfront jikseb il-kandidat għas-saċerdozju jistgħu ikunu ta’ għajnuna kbira għalih biex il-vokazzjoni tiegħu tissaħħaħ aktar, tingħaraf aħjar, u hu jkun aktar determinat fl-għażla tiegħu.
Rabta kbira mal-familja għandha imbagħad il-komunità parrokkjali għax flimkien jgħinu 'l xulxin fl-edukazzjoni tal-fidi: il-parroċċa wkoll ta’ spiss, permezz ta’ pastorali vokazzjonali speċifika fost iż-żgħażagħ, tidħol f’lok il-familja. Il-parroċċa, l-aktar għaliex hi fil-fatt id-dehra tal-misteru tal-Knisja f’post partikulari, tagħti l-kontribut oriġinali u jiswa ħafna għall-formazzjoni tas-saċerdot ta’ għada. Il-komunità parrokkjali għandha tkompli tħoss li għadu parti mill-ħajja tagħha ż-żagħżugħ li qabad miexi lejn is-saċerdozju; trid tissieħeb miegħu fit-talb tagħha, tilqgħu bil-ferħ waqt il-vaganzi tiegħu, tirrispettah u tgħinu huwa u sawwar l-identità saċerdotali tiegħu u toffrilu okkażjonijiet f’waqthom, u bil-qawwa kollha tħeġġu huwa u jistħarreġ il-vokazzjoni tiegħu għall-missjoni saċerdotali.
L-assoċjazzjonijiet u l-movimenti taż-żgħażagħ, li juru u jwettqu l-ħajja li l-Ispirtu jsawwar fil-Knisja, huma wkoll jistgħu u għandhom jgħinu fil-formazzjoni tal-kandidati għas-saċerdozju, l-aktar lil dawk li huma frott tal-esperjenza nisranija, spiritwali u appostolika ta’ dawn l-assoċjazzjonijiet u movimenti. Iż-żgħażagħ li rċevew il-formazzjoni bażika tagħhom f’dawn l-assoċjazzjonijiet u jħarsu lejhom bħala l-postijiet minn fejn kisbu l-esperjenza tagħhom tal-Knisja, m’għandhomx iħossu li huma mistiedna biex jinqatgħu għal kollox mill-imgħoddi tagħhom u jtemmu kull relazzjoni mal-ambjent li għenhom fil-vokazzjoni tagħhom, u lanqas għandhom iħassru l-karatteristiċi tal-ispiritwalità li tgħallmu u għexu f’dawn l-ambjenti, b’dak kollu li għandhom u huwa tajjeb, edifikanti u għani
. Dawn l-ambjenti minn fejn ġew jibqgħu ukoll jgħinuhom u jsaħħuhom fil-formazzjoni tagħhom għas-saċerdozju.
L-okkażjonijiet ta’ edukazzjoni fil-fidi u ta’ kobor nisrani w ekkleżjali, li l-Isspirtu jagħti lil tant żgħażagħ permezz ta’ dawn il-ħafna suriet ta’ gruppi, movimenti u assoċjazzjonijiet, ispirati mill-evanGedlju, wieħed għandu jħosshom u jgħixhom bħala don ta’ ruħ li tagħti l-ħajja u taqdi l-istituzzjoni li tkun. Moviment jew spiritwalità partikulari “m’hijiex xi struttura differenti mill-istituzzjoni, imma hija l-għajn ta’ preżenza li bla heda tnissel mill-ġdid u ġġedded il-verità eżistenzjali u storika tagħha. Is-saċerdot għalhekk għandu jsib f’xi moviment id-dawl u l-ħeġġa li jwassluh biex jibqa’ fidil lejn l-Isqof tiegħu, dejjem lest jaqdi d-dmirijiet li titlob minnu l-istituzzjoni u jimxi skont id-dixxiplina ekklesjastika, biex hekk il-fidi tiegħu tagħti aktar frott u l-fedeltà tiegħu tkun aktar ferrieħa”
.
Jeħtieġ għalhekk li, fil-komunità ġdid tas-Seminarju fejn l-Isqof ġabarhom, iż-żgħażagħ ġejjin minn movimenti w assoċjazzjonijiet ekkleżjastiċi jitgħallmu “jirrispettaw suriet oħra ta’ spiritwalità u spirtu ta’ djaolgu w kooperazzjoni”, jilqgħu bis-sinċerità kollha d-direttivi għall-formazzjoni tagħhom mogħtija mill-Isqof u mill-għalliema tas-Seminarju, u jintelqu għal kollox f’idejhom b’fiduċja sħiħa fit-tmexxija u l-valutazzjoni tagħhom
. Din il-qagħda tgħin, u b’xi mod, tħejji minn qabel l-għażla presbiterali ta’ servizz lill-Poplu kollu t’Alla, f’xirka fraterna mal-presbiterju u f’ubbidjenza sħiħa mal-Isqof.
Il-parteċipazzjoni tas-seminarista u tas-saċerdot djoċesan f’xi spiritwalita partikulari jew f’xi aggregazzjoni ekkleżjali, hi żgur, fiha nfisha, fattur ta’ ġid għall-kobor u għall-fraternità saċerdotali. Iżda din il-parteċipazzjoni m’għandhiex tfixkel imma għandha tgħin il-ministeru u l-ħajja spiritwali li huma proprji tas-saċerdot djoċesan, li jibqa’ dejjem ir-ragħaj ta’ kulħadd. M’huwiex biss “dak dejjem hemm” għad-dispożizzjoni ta’ kulħadd, imma jippresiedi wkoll il-laqgħa ta’ kulħadd - b’mod partikulari hu l-kap tal-parroċċa - biex kulħadd ikollu dik il-laqgħa li għandu dritt għaliha fil-komunità u fl-Ewkaristija li tgħaqqad lil kulħadd flimkien, iħossu xi jħossu reliġjożament, u hu x’inhu l-impenn pastorali tagħhom
.
Il-kandidat innifsu

69. Fl-aħħarnett ma nistgħux inħallu barra l-kandidat innifsu, li għandu jkun “il-protagonist ewlieni” tal-formazzjoni tiegħu, hekk li mingħajru ma tistax issir: fl-aħħar mill-aħħar kull formazzjoni, dik saċerdotali wkoll, hi formazzjoni tiegħek innifsek - awtoformazzjoni. Ħadd ma jista’ jieħu postna fil-libertà responsabbli tagħna bħala individwi. 

Żgur li s-saċerdot ta’ għada, hu l-ewwel wieħed li jrid jikber fl-għarfien li hu l-Ispirtu s-Santu il-veru protagonista tal-formazzjoni tiegħu li, bid-don ta’ qalb ġdida, jagħmlu xebh ma’ Ġesù Kristu, ir-Ragħaj it-Tajjeb: hekk il-kandidat, b’mod l-aktar radikali, jagħti xhieda tal-libertà tiegħu huwa u jilqa’ il-ħidma formattiva tal-Ispirtu s-Santu. Issa meta kandidat jilqa’ din il-ħidma tal-Ispirtu s-Santu, ikun juri li qiegħed jilqa’ wkoll il-ħidma ta’ dawk li bihom jinqeda l-Ispirtu s-Santu għalhekk il-ħidma tal-edukaturi kollha tassew tirnexxi għal kollox jekk is-saċerdot ta’ għada jagħti l-kollaborazzjoni kollha tiegħu lilhom b’konvinzjoni u bil-qalb.
KAP 6
INFAKKREK BIEX TQAJJEM FIK ID-DON TA’ ALLA

IL-FORMAZZJONI PERMANENTI TAS-SAĊERDOTI

Raġunijiet teoloġiċi għall-formazzjoni permanenti
70. “Infakkrek biex tqajjem fik id-don ta’ Alla” (2 Tim 1,6). Kliem l-Appostlu lill-Isqof Timotju nistgħu bir-raġun kollu napplikawh għal dik il-formazzjoni permanenti li għaliha huma msejħin is-saċerdoti kollha bis-“saħħa tad-don ta’ Alla” li huma rċevew fl-ordinazzjoni tagħhom. Kliem l-Appostlu jwassalna biex insibu l-verità sħiħa u l-oriġinalità kollha tal-formazzjoni permanenti tas-saċerdoti. F’dan għandna l-għajnuna ta’ silta oħra mill-ittri ta’ San Pawl, li lil Timotju jiktiblu: “Tinsiex il-grazzja li għandek fik li kienet mogħtija lilek bis-saħha tal-kliem tal-profezija u bit-tqegħid tal-idejn tal-presbiteri fuqek. Dawn il-ħwejjeġ ħu ħsiebhom, agħti ruħek għalihom, biex kulħadd jara li inti miexi 'l quddiem. Għasses fuqek innifsek u fuq it- tagħlim tiegħek: żomm sħiħ f’dawn il-ħwejjeġ għax jekk tagħmel dan, isslva lilek innifsek u lil dawk li jisimgħuk” (1 Tim 4, 14-16).
L-Appostlu jitlob lil Timotju biex “iqajjem” jiġifieri jqabbad mill-ġdid, kif jagħmlu lin-nar moħbi taħt l-irmied, id-don ta’Alla, fis-sens li jilqgħu u jgħixu b’mod li ma jitlef qatt u lanqas jinsa dik “il-ħaġa dejjem ġdida” li hi proprja ta’ kull don ta’Alla, ta’ Dak li jġedded kollox (ara Apok 21,3), u għalhekk jgħixha fit-tiġdid tagħha li dejjem sejjer, u fil-ġmiel oriġinali tagħha.

Iżda dan il-“qawmien” mhux biss it-tmiem ta’ ħidma fdata personalment biss lil Timotju, m’huwiex biss ir-riżultat ta’ impenn ta’ memorja u tar-rieda tiegħu. Hu l-frott tad-dinamiżmu tal-grazzja li hu parti mid-don ta’ Alla: hu Alla nnifsu li jqajjem id-don tiegħu stess, jew aħjar, hu Alla li joħroġ l-għana tal-għaġeb kollu ta’ grazzja u ta’ responsabbiltà li jinsab moħbi fid-don tiegħu. Fl-għoti sagramentali tal-Ispirtu s-Santu li jikkonsagra u jibgħat lis-saċerdot, dan l-ewwelnett imxebbah ma’ Kristu, ir-Ras u r-Ragħaj tal-Knisja, u jintbagħat biex jaqdi ministeru pastorali. B’dan il-mod is-saċerdot hu mmarkat għal dejjem, u b’mod li ma jitħassar qatt fl-eżistenza tiegħu, bħala ministru ta’ Ġesù u tal-Knisja u mqiegħed f’qagħda ta’ ħajja li tibqa’ u li minnha ma jistax jerġa’ lura, u mogħti ministeru pastorali, b’għeruq f’ħajtu kollha, li timpenja l-eżistanza kollha tiegħu u li wkoll jibqa’ għal dejjem. Is-Sagrament tal-Ordni Sagri jagħti lis-saċerdot il-grazzja sagramentali li tagħtih sehem mhux biss fis-“setgħa” u fil-“ministeru” għas-salvazzjoni ta’ Ġesù, iżda wkoll fl-“imħabba” pastorali tiegħu; fl-istess ħin tiżgura lis-saċerdot dawk il-grazzji kollha li jingħatawlu, kull darba meta jkunulu meħtieġa biex jaqdi l-ministeru li rċieva b’mod xieraq u perfett. Il-formazzjoni permanenti għalhekk għandha s-sisien proprji tagħha u r-raġuni ewlenija tagħha fid-dinamiżmu tas-Sagrament tal-Ordni Sagri.
M’humiex nieqsa r-raġunijiet, raġunijiet sempliċement umani, li jridu lis-saċerdot ikollu formazzjoni permanenti. Dan hu meħtieġ biex is-saċerdot ikun dejjem aktar dak li hu: kull ħajja hi mixja dejjem sejra lejn il-kobor sħiħ tagħha, lejn il-maturità, u din il-mixja trid isseħħ permezz ta’ formazzjoni dejjem sejra. Hi meħtieġa wkoll mill-ministeru saċerdotali, meqjus b’mod ġenerali bħala professjoni oħra, jiġifieri servizz favur l-oħrajn; issa m’hemmx professjoni jew impenn jew xogħol li ma jkunx meħtieġ li jiġi aġġornat kontinwament, biex jibqa’ jiswa u jkun effikaċi. Il-ħtieġa li wieħed “jimxi” mal-mixi tal-istorja hi raġuni oħra umana li tiġġustifika l-formazzjoni permanenti.
Ma’ dawn ir-raġunijiet u ma’ raġunijiet oħra, irridu nżidu r-raġunijiet teoloġiċi li ġa semmejna u speċifikajna, u li nistgħu issa naraw aktar fil-fond.

Is-Sagrament tal-Ordni Sagri, min-natura tiegħu stess, ta’ “sinjal”, natura li hi proprja tas-Sagrament kollha, jista’ jitqies, bħalma tassew hu, Kelma t’Alla, u Kelma t’Alla li ssejjaħ u tibgħat: din hi t-tifsira l-aktar għolja tal-vokazzjoni u l-ministeru tas-saċerdot. Permezz tas-Sagrament tal-Ordni Sagri, Alla jsejjaħ “coram Ecclesia” il-kandidat “għas-”saċerdozju. L-“Ejja, imxi warajja” ta’ Ġesù sseħħ b’mod sħiħ u definittiv biċ-ċelebrazzjoni tas-Sagrament tal-Knisja tiegħu; jintwera u jingħata b’leħen il-Knisja, li joħroġ minn fomm l-Isqof li jitlob u jqiegħed l-idejn. U s-saċerdot iwieġeb, fil-fidi, għas-sejħa ta’ Ġesù: “Ġej nimxi warajk”. Minn dak il-waqt tibda t-tweġiba li bħala għażla fondamentali trid tiġi mtennija u mwettqa tul is-snin kollha tas-saċerdozju tiegħu fi tweġibiet oħra bla għadd, kollha bl-għeruq tagħhom, kollha jieħdu l-ħajja, mill-“Iva” li jingħad waqt l-ordinazzjoni. F’dan is-sens nistgħu nitkellmu dwar il-vokazzjoni “fis-”saċerdozju. Fil-fatt Alla jkompli jsejjaħ u jibgħat huwa u juri l-pjan tiegħu ta’ salvazzjoni fl-iżvilupp, tul iż-żmien, tal-ħajja tas-saċerdot u fil-ġrajjiet tal-Knisja u tas-soċjetà. ù proprju minn dan joħroġ it-tifsir tal-formazzjoni permanenti: meħtieġa biex wieħed jagħraf u jimxi wara s-sejħa jew ir-rieda t’Alla.
B’dan il-mod San Pietru ġie msejjaħ jimxi wara Ġesù, ukoll wara li l-Irxoxt fdalu f’idejh in-nagħaġ tiegħu.”Qallu Ġesù: ‘Irgħa n-nagħaġ tiegħi. Tassew, tassew ngħidlek, meta kont żagħżugħ kont titħażżem waħdek u tmur fejn trid; imma meta tixjieħk, int tiftaħ idejk u ħaddieħor iħażżmek u jieħdok fejn ma tkunx trid’. Dan qalu biex ifisser b’liema mod kien se jagħti glorja lil Alla.Imbagħad Ġesù ssokta jgħidlu ‘Ejja warajja’.” (Ġw 21,17-19). Hemm mela xi “Imxi warajja” li jkompli jingħad tul il-ħajja u l-missjoni tal-Appostlu. U dak l-“Imxi warajja” li jfisser u juri l-ħtieġa tal-fedeltà sal-mewt (ara Ġw 21,22), “Imxi warajja” li jista’ jfisser is-sequela Christi bl-għoti sħiħ tiegħek innifsek sal-martirju
.

L-Isqfijiet fis-Sinodu taw ir-raġuni għaliex hi meħtieġa l-formazzjoni permanenti u fl-istess ħin urew x’inhi n-natura għolja tagħha, meta qalu li hi “fedeltà” fil-ministeru saċerdotali u qisha proċess ta’konverżjoni dejjem sejra
. Hu l-Ispirtu s-Santu, mogħti fis-Sagrament li jżomm lis-saċedrdot f’din il-fedeltà u li jissieħeb miegħu u jħeġġu f’din il-mixja ta’ konverżjoni dejjem sejra. Id-don tal-Ispirtu s-Santu ma jeżentax, imma jħeġġeġ lis-saċerdot biex, bil-libertà tiegħu, jagħti sehmu b’mod responsabbli u fil-formazzjoni permanentiu jilqagħha bħala dmir fdat lilu. B’dan il-mod il-formazzjoni permanenti turi u titlob il-fedeltà tas-saċerdot lejn il-ministeru tiegħu, anzi lejn il-ħajja kollha tiegħu bħala saċerdot. Hi għalhekk imħabba għal Ġesù Kristu u qbil tas-saċerdot miegħu innifsu. Imma hi wkoll att ta’ mħabba għall-Poplu t’Alla, is-saċerdot hu mqiegħed għal qadi ta’ dan il-Poplu. Anzi l-formazzjoni permanenti hi att ta’ ġustizzja vera u proprja mal-Poplu t’Alla: is-saċedrdot hu midjun mal-Poplu t’Alla, għax ġie msejjaħ biex jagħraf u jġib 'il quddiem id-“dritt”, dritt fondamentali, li għandu l-poplu t’Alla li tasallu l-Kelma t’Alla, jirċievi s-Sagramenti u jkollu s-servizz tal-imħabba, u dawn huma d-dmirijiet tas-saċerdot, tal-ministeru pastorali tas-saċerdoti li ma jistgħu jiġu mwarrbin qatt. Il-formazzjoni permanenti hi meħtieġa biex is-saċerdot ikun jista’ jwieġeb, b’mod xieraq, għal dan id-dritt tal-Poplu t’Alla.
Ruħ u sura tal-formazzjoni permanenti tas-saċerdot hi l-imħabba pastorali: l-Ispirtu s-Santu li jagħti l-imħabba pastorali u jwassal lis-saċerdot u jissieħeb miegħu ħa jagħraf dejjem aktar fil-fond il-misteru ta’ Kristu, li hu bla qjies fil-għana kollha tiegħu (ara Ef 3,14s), u jagħraf ukoll il-ministeru tas-saċerdozju nisrani. L-istess imħabba pastorali twassal lis-saċerdot biex jagħraf dejjem aktar it-tamiet, il-ħtiġijiet, il-problemi, is-sensibilità tan-nies li fosthom jaqdi l-ministeru tiegħu, nies li jarahom fil-qagħda personali, familjari w soċjali li fiha jsibu ruħhom.
Għal dan trid twassal il-formazzjoni permanenti meqjusa bħala deċiżjoni konxja u ħielsa tas-saċerdot li jgħix id-dinamiżmu sħiħ tal-imħabba pastorali u tal-Ispirtu s-Santu, li hu l-għajn ewlenija ta’ dan id-dinamiżmu, u li jmantnih bla heda. F’dan is-sens, il-formazzjoni permanenti hi ħtieġa mitluba mill-istedss don tal-ministeru saċerdotali li ngħata, u ħtieġa għaż-żminijiet kollha. Iżda llum tidher wisq aktar meħtieġa, mhux biss minħabba t-tibdil mgħaġġel tal-kundizzjonijiet soċjali w kulturali tal-bnedmin u tal-popli, li fosthom isir il-ministeru saċerdotali, imma wkoll minħabba “l-evanġelizzazzjoni l-ġdida” li hi d-dmir essenzjali, li ma jistax jitħalla għal żmien ieħor, tal-Knisja fi tmiem it-tieni elf sena ta’ Kristu.
Dimensjonijiet diversi tal-formazzjoni permanenti
71. Il-formazzjoni permanenti tas-saċerdoti, kemm djoċesani, u kemm reliġjużi, hi l-kontinwazzjoni naturali u għal kollox meħtieġa dak il-proċess għall-bini tal-personalità tas-saċerdot li kellu l-bidu tiegħu u beda jiġi żviluppat fis-Seminarju jew f’dar reliġjuża, bil-mixja formattiva lejn l-ordinazzjoni.
Hu importanti ħafna li wieħed jagħraf u jħares ir-rabta li hemm bejn il-formazzjoni li tingħata qabel l-ordinazzjoni u l-formazzjoni li tingħata wara l-ordinazzjoni. Jekk ma jkunx hemm din il-kontinwazzjoni fil-formazzjoni, jew inkella dawn iż-żewġ aspetti tal-formazzjoni ma jaqblux, ikun hemm konsegwenzi tassew serji għall-ħidma pastorali w għall-għaqda fraterna bejn id-saċerdoti, speċjalment ma’ dawk ta’ età differenti. Il-formazzjoni permanenti m’hijiex ripetizzjoni ta’ dak li wieħed tgħallem fis-Seminarju, m’hijiex sempliċi reviżjoni b’żjieda ta’ xi suġġerimenti ġodda għall-prattika. Il-formazzjoni permanenti titlob li jkollha materjal ftit jew wisq ġdid, speċjalment dwar metodi; tiżviluppa ruħha bħala proċess armonjuż u vitali li - bl-għeruq fil-formazzjoni mogħtija fis-Seminarju - titlob adattamenti, aġġornamenti u tibdl skont il-ħtiġijiet tal-lum, iżda mingħajr ma tkun xi ħaġa għal kollox ġdida, maqtugħa minn kull ma nkiseb qabel.
Min-naħa l-oħra, sa mis-Seminarju tal-kbar, trid tibda titħejja l-formazzjoni permanenti u s-saċerdoti ta’ għada jkunu lesti għaliha u jixtiquha, billi jintwera lilhom il-ħtieġa tagħha, il-vantaġġi li tagħti, u l-ispirtu li bih għandha tiġi milqugħa, waqt li jiġu żgurati l-kundizzjonijiet kollha meħtieġa biex tirnexxi.

Proprju għaliex il-formazzjoni permanenti tkompli l-formazzjoni tas-Seminarju, l-għan tagħha ma jistax ikun dak li tagħti “professjonalità” aħjar fil-ministeru, ħaġa li tkun tista’ tinkiseb billi wieħed jitgħallem xi teknika pastorali ġdida. L-għan tal-formazzjoni permanenti huwa dak li żżomm ħaj proċess sħiħ ta’ kobor dejjem sejjer billi wieħed jidħol dejjem aktar fil-fond f’kull waħda mid-dimensjonijiet tal-formazzjoni - umana, spiritwali, intellettwali w pastorali - u jiżgura wkoll li dawn id-dimensjonijiet ikunu integrati b’mod ħaj u armonjuż, permezz tal-imħabba billi wieħed jibda mill-imħabba pastorali u b’riferenza għaliha.
72. L-ewwel żvilupp aktar fil-fond għandu jkun dak dwar id-dimensjonijiet umana tal-formazzjoni saċerdotali. Is-saċerdot, fil-kuntatti tiegħu ta’ kuljum man-nies u fil-qsim magħhom tal-ħajja ta’ kuljum, għandu jkabbar u jsaħħaħ dik is-sensibbiltà li twasslu biex jifhem il-ħtiġijiet tan-nies u jwieġeb għat-talbiet tagħhom, jintebah b’dak li jridu jistaqsuh għalkemm ma jisftħux fommhom, jissieħeb magħhom fit-tamiet, fil-ferħ u fit-tbatijiet tal-ħajja flimkien, jiltaqa’ ma’ kulħadd u jitkellem ma’ kulħadd u fuq kollox is-saċerdot għandu jagħraf u jaqsam man-nies, jiġifieri jagħmel ukoll tiegħu l-esperjenza tat-tbatija tal-bniedem fis-suriet kollha tagħha, mill-faqar sal-mard, mill-emarġinazzjoni sal-injoranza, mis-solitudni sal-faqar spiritwali u materjali. L-umanità tas-saċerdoti tistagħna u ssir aktar vera u aktar ċara permezz ta’ mħabba għall-bniedem, dejjem aktar kbira u aktar imħeġġa.

Is-saċerdot huwa u jwassal il-formazzjoni umana tiegħu għall-kjobor sħiħ tagħha, ikollu l-għajnuna speċjali tal-grazzja ta’ Ġesù Kristu; l-imħabba tar-Ragħaj it-tajjeb uriet ruħha mhux biss fid-don tas-salvazzjoni lill-bnedmin kollha, imma wkoll mill-fatt li ried jaqsam mal-bnedmin il-ħajja tagħhom, dik il-ħajja li biha l-Verb t’Alla “sar bniedem” (ara Ġw 1, 14), ried iġarrab il-ferħ u t-tbatija tagħha, iduq l-għeja tagħha, jaqsam mal-bnedemin is-sentimenti tagħhom, u jfarraġhom fin-niket tagħhom. Ġesù, huwa w jgħix ta’ bniedem fost il-bnedmin u mal-bnedmin, jagħtina l-espressjoni l-aktar għolja, l-aktar vera, l-aktar perfetta tal-umanità: narawh ferħan fit-tieġ ta’ Kana, imur għand familja tal-ħbieb, jitħassar il-folla tan-nies li marret warajh għax kienet bil-ġuħ, jagħti l-ulied morda jew mejtin lill-ġenituri tagħhom, jibki għall-mewt ta’ Lazzru.

Lis-saċerdot li jkun laħaq il-kobor sħiħ tiegħu fis-sensibbiltà tiegħu bħala bniedem, il-Poplu t’Alla jkun jista’ jgħidlu xi ħaġa bħal dak li tgħid għal Ġesù l-Ittra lil-Lhud:”Aħna m’għandniex qassis il-kbir li ma jistax jagħder id-dgħufija tagħna, imma għandna wieħed li kien imġarrab bħalna f’kollox minbarra d-dnub” (Lh 4,15).
Il-formazzjoni tas-saċerdot fid-dimensjoni intellettwali tiegħu hi mitluba mill-ħajja ġdida w evanġelika li għaliha hu msejjaħ b’mod speċifiku mill-Ispirtu s-Santu li ssawwab fih bis-Sagrament tal-Ordni Sagri. L-Ispirtu s-Santu, meta kkonsagra s-saċerdot u tah xebh ma’ Ġesù Kristu, ir-Ras u r-Ragħaj, ħoloq rabta fl-eżistenza stess tas-saċerdot, li dan irid jagħmilha tiegħu u jgħixha b’mod mill-aktar personali, jiġifieri b’mod ħieles u konxju permezz ta’ xirka ta’ ħajja u mħabba dejjem aktar għanja, u b’tisħib dejjem aktar wiesgħa w radikali fis-sentimenti u l-imġieba ta’ Ġesù Kristu. F’din ir-rabta tal-Mulej Ġesù u s-saċerdot, rabta ontoloġika u psikoloġika, sagramentali u morali, hemm is-sisien, u, fl-istess ħin, il-qawwa meħtieġa biex is-saċerdot jgħix dik “il-ħajja skont l-Ispirtu”, dak “ir-radikaliżmu evanġeliku” li għalihom hu msejjaħ, u jsib għajnuna mill-formazzjoni permanenti fl-aspett spiritwali tagħha. Din il-formazzjoni tidher ukoll li hi meħtieġa mill-ministeru saċerdotali, biex ikun veru u jagħti kotra ta’ frott spiritwali. “Għandek fdata lilek il-kura tal-erwieħ?” kien jistaqsi San Karlu Borromeo. U fid-diskors lis-saċerdoti tiegħu iwieġeb: “Tittraskurax il-kura ta’ ruħek, tagħtix ruħek għal kollox lill-oħrajn, hekk li ma jkollokx lanqas ftit taż-żmien għalik innifsek. Jeħtieġlek tiftakar dejjem illi, int u tieħu ħsieb l-erwieħ fdati lilek, m’għandek tinsa tieħu ħsieb ruħek. Ifhmu, ħuti, li xejn ma hu meħtieġ għall-qassisin aktar mill-meditazzjoni, li għandha tiġi qabel kull ħaġa li nagħmlu, u din tiġi wkoll wara kull ħtieġa li nagħmlu. Irrid ngħanni, jgħid il-profeta, irrid nimxi bil-għaqal (ara Salm 100,1). Għażiż ħija, jekk int tamministra s-Sagramenti, aħseb x’qiegħed tagħmel; jekk int tq1addes, aħseb x’qiegħed toffri; jekk tgħid l-uffiċċju fil-kor, aħseb x’qiegħed tgħid u lil min qiegħed tkellem; jekk qiegħed tmexxi l-erwieħ aħseb bid-demm ta’ min ġew mifdija; ħa jsir kollox fosthom bl-imħabba (ara 1 Kor 16,14). B’hekk inkunu nistgħu nirbħu d-diffikultajiet kollha li bl-eluf iġarrbuna kull jum, għax din hi l-ħajja li rridu ngħixu; b’hekk ikollna l-qawwa biex inwieldu 'l Kristu fina u fl-oħrajn”
.
B’mod partikulari l-ħajja tat-talb trid tiġi kontinwament “imġedda” fis-saċerdot, għax l-esperjenza turina li fit-talb ma nistgħux ngħixu qisna b’renta, b’dak li rnexxielna nikseb fl-imgħoddi; neħtieġu kull jum mhux biss nirbħu mill-ġdid fedeltà lejn qagħda esterna waqt it-talb, speċjalment waqt iċ-ċelebrazzjoni tal-Liturġija tas-Sigħat u għal dawk il-mumenti magħżulin għat-talb personali tagħna, mumenti mhux marbutin ma’ ħinijiet fissi ta’ servizzi liturġiċi, imma wkoll tħabrik dejjem sejjer biex insibu mumenti ta’ laqgħat verament personali ma’ Ġesù, ta’ djalogu kollu fiduċja mal-Missier, ta’ esperjenza mill-aqwa tal-Ispirtu s-Santu. Dak li l-Appostlu San Pawl jgħid għall-insara kollha li “isiru raġel magħmul fl-aħjar ta’ żmienu u hekk isseħħ il-milja ta’ Kristu” (Ef 4,13), jista’ jingħad b’mod speċifiku għas-saċerdoti, imsejħin biex jilħqu l-perfezzjoni fl-imħabba u għalhekk fil-qdusija, ukoll għaliex l-istess ministeru pastorali tagħhom iridhom ikunu eżempji ħajja għall-insara kollha.
Id-dimensjoni intellettwali tal-formazzjoni wkoll trid tkompli sejra u tissaħħaħ aktar tul il-ħajja tas-saċerdot, b’mod speċjali permezz tal-istudju kulturali serju w impenjattiv. Is-saċerdot, imsieħeb fil-missjoni profetika ta’ Ġesù u mdaħħal fil-misteru tal-Knisja, Omm il-verità, hu msejjaħ biex juri f’Ġesù Kristu l-wiċċ ta’ Alla lill-bnedmin, u b’dan il-mod il-wiċċ veru tal-bniedem
. Imma dan jitlob li s-saċerdot stess ifittex dan il-wiċċ u jikkontemplah b’qima u mħabba (ara Salm 26,8; 4,41,2): hekk biss jista’ jgħarrfu lill-oħrajn. Il-ħtieġa li s-saċerdot ikompli l-istudju tat-teoloġija jiġi wkoll, b’mod partikulari, mill-fatt li hu dan jeħtieġu biex jaqdi bil-fedeltà kollha l-misteru tal-Kelma, iħabbarha bla konfużjoni u bla taħwid, u jagħżilha minn l-opinjonijiet tan-nies, ukoll jekk dawn huma magħrufin u mxerrdin ħafna. B’dan il-mod ikun jista’ jaqdi sewwa l-Poplu t’Alla u jgħinu jagħti sodisfazzjon tat-tama nisranija, lil kull min jitlobhielu (ara 1 Piet 3,15). Barra dan, is-saċerdot, huwa u jimpenja ruħu fl-istudju tat-teoloġija, konxjenzjosament u diliġentement, ikun jista’ jagħmel tiegħu b’mod żgur u personali l-għana kollu tal-Knisja. Ikun imbagħad jista’ jaqdi l-missjoni tiegħu, li timpenjah iwieġeb għad-diffikultajiet dwar il-verità tad-duttrina kattolika, u jirbaħ il-ħajra tiegħu u ta’ oħrajn li jieħdu qagħda negattiva u juru nuqqas ta’ qbil mal-Maġisteru u t-Tradizzjoni”
.
L-aspett pastorali tal-formazzjoni permanenti hu mfisser taujjeb ħafna minn kliem San Pietru: “Kull wieħed minnkom jgħix skont id-don li rċieva u jinqeda bih għall-ġid tal-oħrajn, hekk ikunu amminstraturi tajbin tal-grazzja t’Alla” (1 Piet 4, 10). Is-saċerdot, biex kuljum jgħix skont il-grazzja li rċieva, irid ikun dejjem miftuħ biex jilqa’ l-imħabba pastorali ta’ Ġesù Kristu, mogħtija lilu mill-Ispirtu bis-Sagrament li rċieva. Kif il-ħidma kollha tal-Mulej kienet il-frott tal-imħabba pastorali tiegħu, hekk għandha tkun ukoll il-ħidma ministerjali tas-saċerdot. L-imħabba pastorali hi don, u, fl-istess ħin, hi dmir ukoll, hi grazzja u responsabbiltà li wieħed irid ikun fidil lejha, jiġifieri jilqagħha u jgħix id-dinamiżmu tagħha wkoll fit-talbiet l-aktar radikali tagħha. Din l-istess imħabba pastorali, kif intqal, twassal lis-saċerdot biex ikun jaf dejjem aktar il-qagħda vera tan-nies li fosthom jintbagħat, u jintebaħ b’dawk iċ-ċirkostanzi storiċi li fihom isejjaħ l-Ispirtu s-Santu, ifittex metodi aktar adatti u suriet aħjar għall-qadi tal-ministeru tiegħu fiż-żmien tal-lum. B’dan il-mod l-imħabba pastorali tagħti ħajja u twettaq l-isforzi tas-saċerdot bħala bniedem u tilħaq l-għaniet tagħha.
Il-mixi tas-saċerdot lejn il-kobor sħiħ tiegħu ma jitlobx biss li hu jkompli jidħol dejjem aktar fil-fond tad-dimensjonijiet kollha tal-formazzjoni tiegħu, imma wkoll u fuq kollox li hu jagħraf dejjem aktar jgħaqqad flimkien dawn id-dimensjo-nijiet b’mod l-aktar armonjuż, sa ma jilħaq bil-mod il-mod għaqda sħiħa fih innifsu: dan jista’ jseħħ permezz tal-imħabba pastorali. Din mhux biss tgħaqqad u torbot flimkien ħafna aspetti, imma tispeċifikahom u turihom bħala aspetti tal-formazzjoni tas-saċerdot bħala saċerdot, jiġifieri bħala dehra ċara, xbieha ħajja ta’ ministru ta’ Ġesù, ir-Ragħaj it-tajjeb. Il-formazzjoni permanenti tgħin lis-saċerdot jegħleb it-tentazzjoni li jagħmel il-ministeru tiegħu ħidma għaliha nfisha. Il-formazzjoni permanenti tgħin lis-saċerdot jegħleb it-tentazzjoni li jagħmel il-ministeru tiegħu ħidma għaliha nfisha, l-għoti impersonali ta’ servizzi spritwali u qaddisa wkoll, qadi fl-impjieg għas-servizz tal-organizzazzjoni ekklesjastika. Hi biss il-formazzjoni permnenti li tista’ tgħin lis-saċerdot biex jishar ħa jħares b’imħabba “l-misteru” li hemm fih għall-ġid tal-Knisja u tal-familja kollha tal-bnedmin.

It-tifsir għoli tal-formazzjoni permanenti

73. Id-dimensjonijiet diversi u komplementari tal-formazzjoni permanenti jgħinuna naraw it-tifsir għoli tagħha: l-għan tagħha hu dak li tgħin lis-saċerdot li jkun dak li hu, u tagħmlu fl-ispirtu skont l-istil ta’ Ġesù ir-Ragħaj it-Tajjeb.
Il-verità trid issir bil-fatti. Hekk iwissina San Ġakbu: “Kunu intom dawk li tagħmlu l-kelma u mhux tisimgħuha biss, u hekk tqarrqu bikom infuskom” (Ġak

1,22). Is-saċerdoti huma msejħin biex “jgħixu l-verità” f’ħajjithom, jiġifieri jgħixu “fl-imħabba” (ara Ef 4,15) l-identità tagħhom u l-ministeru tagħhom fil-Knisja u għall-Knisja. Huma msejħin biex iħossu aktar fihom id-don ta’ Alla, u jfakkruh kontinwament f’ħajjithom billi jgħixuh. Għal dan stieden San Pawl lil Timotju: Ħares bil-għajnuna tal-Ispirtu s-Santu li jgħammar fik, it-teżor sabiħ li kiejn fdat f’idejk” (2 Tim 1,14).

Hu fid-dawl tal-Knisja, kif għidna kemm-il darba, li nistgħu naraw it-tifsir għoli tal-formazzjoni permanenti tas-saċerdot b’referenza għall-preżenza w għall-ħidma tiegħu fil-Knisja misteru, xirka w missjoni.

Fil-Knisja “misteru”, is-saċerdot hu msejjaħ, permezz tal-formazzjoni permanenti biex iħares u jġib 'il quddiem, fil-fidi, fl-għarfien tal-verità tassew tal-għaġeb ta’ dak li hu fih innifsu: ministru ta’ Kristu w amministratur tal-misteri t’Alla (ara 1 Kor 4,1). San Pawl jitlob ċar u tond lill-insara biex iqisuh skont din l-identità, iżda hu stess, l-ewwel wieħed għandu jħoss dan id-don sublimi li tah il-Mulej. Hekk għandu jkun kull saċerdot jekk irid jibqa’ jgħix il-verità tiegħu innifsu: u dan jista’ jagħmlu biss bil-ħarsa u bl-għajnejn ta’ Ġesù.
F’dan is-sens nistgħu ngħidu li l-formazzjoni permanenti twassal biex tagħmel li s-saċerdot ikun wieħed li jemmen, u li dejjemj aktar isir wieħed li jemmen: jiġifieri li dejjem aktar jara lilu stess fil-verità b’ħajr u bil-ferħ. Għandu jġedded il-fidi tiegħu huwa w jaqdi l-ministeru saċerdotali; għandu jħoss li huwa ministru ta’ Kristu, sagrament tal-imħabba t’Alla għall-bniedem kull darba li hu mezz u strument ħaj għall-għoti tal-grazzja t’Alla lill-bnedmin. Irid jagħraf din il-verità fi sħabu s-saċerdoti l-oħra: dan ikun il-bidu tal-istimja u tal-imħabba għas-saċerdoti l-oħra.

74. Il-formazzjoni permanenti tgħin lis-saċerdot fil-Knisja “xirka” biex jasal ħa jħoss sewwa li l-ministeru tiegħu, fl-aħħar mill-aħħar, qiegħed biex jgħaqqad il-familja t’Alla bħala għaqda ta’ aħwa mimlijin bl-imħabba, u jwassalha għand il-Missier bi Kristu fl-Ispirtu s-Santu
.
Is-saċerdot irid jikber fl-għarfien tax-xirka sħiħa li torbtu mal-Poplu ta’Alla: mhux biss “quddiem” il-Knisja imma wkoll “fil-Knisja”. Hu wieħed mill-aħwa. Bil-Magħmudija, imżejjen bid-dinjità u l-ħelsien ta’ wlied Alla fl-Iben il-waħdieni, is-saċerdot hu membru tal-Ġisem wieħed ta’ Kristu (ara Ef 4,16). L-għarfien ta’ din ix-xirka twasslu għall-ħtieġa li jqajjem u jġib 'il quddiem spirtu ta’ korresponsabbiltà fil-ħidma waħdanija ta’ kulħadd għas-salvazzjoni, huwa u jqis minnufih u bil-qalb kollha l-kariżmi li jkun hemm u d-dmirijiet kollha l-Ispirtu jagħti lil kull min jemmen, għall-bini tal-Knisja. U l-aktar fil-qadi tal-ministeru pastorali, li min-natura tiegħu isir għall-ġid tal-Poplu ta’Alla, li s-saċerdot irid jgħix u jagħti xhieda tal-impenn sħiħ tiegħu favur kulħadd, kif jikteb il-Papa Pawlu VI: “Jeħtieġ nagħmlu ħutna lill-bnedmin kollha filwaqt li aħna stess li nkunu r-ragħajja, il-missirijiet u l-għalliema tagħhom. Il-klima tad-djalogu hu l-ħbiberija, anzi l-qadi”
.
B’mod aktar speċifiku s-saċerdot hu msejjaħ biex iħoss li hu membru ta’ Knisja partikulari, li fiha hu nkardinat, jiġifieri mdaħħal fiha b’rabta li hi fl-istess waqt ġuridika, spiritwali u pastorali. Għarfien bħal dan jissuponi u jġib 'il quddiem imħabba partikulari għall-Knisja proprja. Dan tassew hu l-iskop ħaj u permanenti tal-imħabba pastorali li ntrid tissieħed mas-saċerdot tul ħajtu kollu u twasslu biex jaqsam ma’ din il-Knisja partikulari l-ġrajja jew l-esperjenza tal-ħajja tagħha, bil-ġid u d-dgħufija kollha tagħha, bid-diffikultajiet u t-tamiet tagħha, u biex jaħdem fiha għall-kobor sħiħ tagħha. Kull saċerdot, flimkien mas-saċerdoti l-oħra, għandu għalhekk iħoss li stagħna permezz tal-Knisja partikulari, u huwa mpenjat attivament għall-bini tagħha, u hekk ikompli l-ħidma pastorali li kienet tas-saċerdoti li ġew qabel. Esiġenza li ma tistax titwarrab fil-ġenb tal-imħabba pastorali għall-Knisja partikulari proprja u l-ġejjieni ministerjali tagħha, hi l-ħerqa li kull saċerdot għandu jkollu li jsib, biex ngħid hekk, xi ħadd li 'l quddiem jeħodlu postu fis-saċerdozju.
Is-saċerdot irid iwassal ukoll għall-kobor sħiħ tiegħu l-għarfien tax-xirka li hemm bejn il-ħafna Knejjes partikulari, xirka li għandha l-għeruq tagħha fil-fatt li huma Knejjes li f’kull post partikulari qegħdin jgħixu l-Knisja waħda w universali ta’ Kristu. Għarfien bħal dan tax-xirka bejn il-Knejjes tgħin fil-bdil tad-doni, ibda mid-doni ħajjin u personali, bħalma huma l-istess saċerdoti. Minn hawn trid tiġi d-disponibbiltà, anzi l-impenn ġeneruż ħa jseħħ tqassim aktar xieraq tal-kleru
. Fost dawn il-Knejjes partikulari, irridu niftakru f’dawk il-Knejjes “imċaħħdin mil-libertà tagħhom u ma jistax ikollhom vokazzjonijiet”, kif ukoll dawk il-Knejjes li għadhom kemm ħarġu minn żmien ta’ persekuzzjoni u dawk il-Knejjes foqra li lilhom, għal żmien twil ħafna, u minn ħafna, ingħatat għajnuna b’qalb kbira u fraterna, u għadha qed tingħatalhom
.
Is-saċerdot, fi ħdan ix-xirka tal-Knisja hu msejjaħ b’mod partikulari biex jikber fil-formazzjoni permanenti tiegħu, fil-presbiterju u mal-presbiterju proprju tiegħu f’rabta mal-Isqof. Il-presbiterju fil-verità sħiħa tiegħu hu misteru: hu realtà soppranaturali għaliex għandu l-għeruq tiegħu fis-Sagrament tal-Ordni Sagri. Din hi l-għajn tiegħu, dan il-bidu tiegħu. Hu “il-post” tat-twelid tiegħu, tal-kobor tiegħu. Dan għaliex “is-saċerdot permezz tas-Sagrament tal-Ordni Sagri huma marbutin b’rabta personali li ma tinħall qatt ma’ Kristu, is-Saċerdot waħdieni. L-ordni jingħatalhom bħala individwi, imma jiġu mdaħhlin fix-xirka tal-presbiterju, marbut mal-Isqof (Lumen gentium 28; Presbyterorum Ordinis 7 u 8)
.
Dan il-bidu sagramentali juri ruħu u jkompli sejjer bit-tħaddim tal-ministeru saċerdotali: mill-misteru għall-ministeru. “Ir-rabta tal-presbiteri tal-Isqof u bejniethom m’hijiex xi ħaġa li tiżdied man-natura proprja tas-servizz tagħhom, imma turi x’inhu verament dan is-servizz, għaliex m’huwiex ħlief il-ħsieb ta’ Kristu saċerdot għall-Poplu miġbur fl-għaqda tat-Trinità Qaddisa”
. Din l-għaqda presbiterali, li s-saċerdoti jgħixuha bl-ispirtu tal-imħabba pastorali tagħmilhom xhieda ta’ Ġesù Kristu, li talab lill-Missier biex “ilkoll ikunu ħaġa waħda” (Ġw 17,21).
Id-dehra tal-presbiterju għalhekk hi dehra ta’ vera familja, ta’ fraternità, fejn ir-rabtiet m’humiex rabtiet tad-demm u l-laħam, imma huma, bil-grazzja tal-Ordni Sagri, grazzja li tieħu r-relazzjonijiet umani, psikoloġiċi, affettivi, amikevoli u spiritwali tas-saċerdoti bejniethom u terfagħhom 'il fuq; grazzja li tinxtered, tidħol u tidher fil-ħafna suriet ta’ għajnuna lil xulxin mis-saċerdoti, mhux biss spiritwali, imma wkoll materjali. Il-fraternità saċerdotali ma tħalli barra lil ħadd, imma tista’ u għandu jkollha l-preferenzi tagħha, dawk evanġeliċi, għal dawk li jeħtieġu aktar għajnuna w inkor-aġġiment. Din il-fraternità “turi kura speċjali għas-saċerdoti żgħażagħ, twassal għal djalogu kollu mħabba ma’ dawk li huma ta’ età ikbar jew anzjani, u ma’ dawk li għal xi raġuni jew oħra għaddejjin minn xi diffikultajiet, u ma’ dawk ukoll li ħallew din is-sura ta’ ħajja jew mhux qegħdin jgħixuha: mhux biss ma tabbandunahomx, imma tmur aktar warajhom b’ħerqa mill-aqwa”
.
Jagħmlu parti mill-istess presbiterju, imma għal xi raġuni oħra, is-saċerdoti reliġjużi li qegħdin jgħixuha jew qegħdin jaħdmu fi ħdan Knisja partikulari. Bil-preżenza tagħhom jistagħnu s-saċerdoti kollha, u l-kariżmi partikulari li huma jgħixu, waqt li huma stedina għal kull saċerdot biex jifhem aħjar is-saċerdozju, jgħinu biex iħeġġu għall-formazzjoni permanenti tas-saċerdoti u jissieħbu magħhom. Id-don tal-ħajja reliġjuża, fi ħdan djoċesi, meta hemm vera stima w rispett xieraq għall-partikularjiet proprji ta’ kull istitut u għal kull tradizzjoni spiritwali, ikabbar ix-xefaq tax-xhieda nisranija u jgħin b’ħafna manjieri ħa tistagħna l-ispiritwalità saċerdotali, l-aktar b’riferenza għar-relazzjoni bejn il-valuri tal-Knisja partikolari u dawk tal-Knisja universali tal-Poplu t’Alla, u l-influwenza ta’ dawn il-valuri fuq xulxin. Min-naħa tagħhom ir-reliġjużi jridu joqogħdu attenti li jiżguraw spirtu ta’ vera xirka ekkleżjali, tisħib mill-qalb fil-mixja tad-djoċesi u l-għażliet pastorali tal-Isqof, huma u joffru l-kariżma proprju tagħhom ħa jgħinu fil-bini ta’ kulħadd fl-imħabba
.
Fl-aħħarnett, jekk inqisu x’inhuma l-Knisja - xirka u l-presbiterju, nistgħu naslu biex inħollu aħjar il-problema tas-solitudni tas-saċerdot, li dwarha tkellmu ħafna Isqfijiet fis-Sinodu. Hemm dik is-solitudni li hi parti mill-esperjenza ta’ kulħadd u hi ħaġa kollha kemm hi normali. Iżda hemm solitudni oħra li tiġi minn għadd ta’ diffikultajiet, u li tkompli toħloq aktar diffikultajiet. Għal dan, il-parteċipazzjoni attiva fil-presbiterju djoċesan, il-kuntatt regolari mal-Isqof u ma’ saċerdoti oħra, il-kollabora-zzjoni ma’ xulxin, il-ħajja flimkien jew il-ħajja fraterna tas-saċerdoti, kif ukoll il-ħbiberija u l-kordjalità mal-lajċi li huma attivi fil-parroċċa, huma mezzi li jiswew ħafna biex jintrebħu l-effetti negattivi tas-solitudni li xi drabi jġarrab lis-saċerdot”.
Iżda s-solitudni ma toħloqx biss diffikultajiet; toffri wkoll okkażjonijiet tajba lill-ħajja tas-saċerdot: “is-solitudni li s-saċerdot jilqa’ bi spirtu ta’ offerta u jfittixha ħa jikseb intimità mal-Mulej Ġesù, tista’ tkun għalih okkażjoni ta’ talb u studju, għajnuna għall-qdusija tiegħu innifsu u għall-kobor tiegħu bħala bniedem”228.
Ngħidu wkoll ċerta sura ta’ solitudni hi element meħtieġ għall-formaz-zjoni permanenti. Ġesù kien jaf iwarrab spiss waħdu ħa jitlob (ara Mt 14,23). Il-ħila li tkun tiflaħ għal sura ta’ solitudni hi kundizzjoni għall-kura tal-ħajja tar-ruħ li ma tistax tgħaddi mingħajrha. Hi dik is-solitudni li fiha tinsab il-preżenza tal-Mulej li, bid-dawl tal-Ispirtu s-Santu, ilaqqagħna mal-Missier. Għal dan, il-ħerqa għas-silenzju, it-tiftix ta’ postijiet u ta’ waqtiet ta’ “deżert”, huma meħtieġa għall-formazzjoni permanenti kemm fil-qasam intellettwali u kemm f’dak spiritwali u pastorali. Dwar dan, nistgħu ngħidu wkoll li m’huwiex kapaċi għal xirka fraterna vera, min ma jafx jgħix tajjeb is-solitudni tiegħu.

75. Il-formazzjoni permanenti hi msejħa biex twassal lis-saċerdot ħalli dejjem aktar iħoss li qiegħed jieħu sehem fil-missjoni tal-Knisja għas-salvazzjoni tad-dinja. Fil-Knisja “missjoni” l-formazzjoni permanenti tas-saċerdot m’hijiex biss kundizzjoni meħtieġa, imma hi wkoll mezz meħtieġ biex is-saċerdot jaħseb kontinwament fuq xi tfisser il-missjoni tiegħu u hekk jagħmilha bil-qalb u bil-fedeltà kollha. B’formazzjoni bħal din is-saċerdot ikollu l-għajnuna biex jintebaħ bl-importanza kbira, u fl-istess ħin ukoll bil-ġmiel tal-grazzja, bil-ġmiel ta’ dmir li żgur mhux se jħallih kwiet - kif San Pawl kien jgħid: “Jekk jiena nxandar l-Evanġelju m’għandix biex niftaħar, jien obbligat nagħmlu dan. Ħażin għalija jekk ma nxandarx l-Evanġelju” (1 Kor 9,16); bil-ġmiel tal-grazzja wkoll tat-talb li jsir, bid-dieher jew impliċitament, mill-bnedmin li Alla qatt ma jieqaf isejjaħ għas-salvazzjoni.

Formazzjoni permanenti xierqa biss tista’ tgħin lis-saċerdot f’dak li hu essenzjali u deċiżiv fil-ministeru tiegħu, jiġifieri l-fedeltà, kif jikteb San Pawl: “L-amministraturi (tal-misteri t’Alla) wieħed jistennihom li jkunu fidili “ (1 Kor 4,2). Is-saċerdot irid ikun fidil, minkejja d-diffikultajiet li magħhom jiltaqa’, ukoll f’qagħda xejn sabiħa, ukoll jekk tassew għajjien, irid ikun fidil bil-forzi kollha li jkollu, sal-aħħar ta’ ħajtu. Kliem San Pawl għandu jkun ta’ eżempju u jħeġġeġ kull saċerdot: “Aħna xejn ma nagħmlu li jista’ jkun ta’ tfixkil lil xi ħadd, biex il-ministeru tagħna ma jaqax fil-għajb. F’kollox insibu ruħna bħala ministri ta’ Alla, bis-sabar kollu, fit-tiġrib, fit-tbatija, fid-djieqa, fis-swat, fil-ħabsijiet, fit-tixwix, fit-taħbit, fis-sahriet bla rqad, fis-sawm; f’kollox bis-safa tal-qalb, bl-għerf, bis-sabar, bil-ħlewwa, bi spirtu qaddis, b’imħabba sinċiera, bil-kelma tas-sewwa, bil-qawwa ta’ Alla; f’kollox bħala ministri t’Alla bl-armi tal-ġustizzja fuq il-lemin u fuq ix-xellug, fil-ġieħ u fil-għajb sew jekk jgħidu l-ħażin u sew jekk jgħidu t-tajjeb fuqna; iżommuna bħala nies qarrieqa, imma li ngħidu sewwa; bħala nies li ma jafhom ħadd, għad li kulħadd jafna; bħala nies f’xifer il-mewt, għad li aħna ħajjin; bħala nies ikkastigati, għad li m’aħniex mogħtijin għall-mewt; bħala nies imdejqa, għad li dejjem ferħana; bħala nies foqra, għad li nagħmlu għonja lil ħafna; bħala nies li m’għandhom xejn, għad li kollox huwa tagħna!” (2 Kor 6, 3-10).

F’kull żmien u kull kundizzjoni ta’ ħajja
76. Il-formazzjoni permanenti, proprju għax hi permanenti għandha dejjem tkun parti mill-ħajja kollha tas-saċerdot, u għalhekk f’kull perijodu u f’kull qagħda ta’ ħajtu u wkoll f’kull livell ta’ responsabbiltà fil-Knisja; iżda dejjem skond il-possibbiltajiet u l-karatteristiċi marbutin mal-għomor, mas-sura tal-ħajja, u mal-ħidmiet fdati lil dak li jkun.
Il-formazzjoni permanenti hi dmir l-ewwelnett tas-saċerdoti żgħażagħ u l-laqgħat għalihom għandhom ikunu hekk ta’ spiss u b’mod sistematiku li jkomplu s-serjetà u s-sħuħija tal-formazzjoni li rċevew fis-Seminarju, jaslu bil-mod il-mod biex jifhmu w jgħixu l-għana tad-“don“ ta’ Alla - is-saċerdozju - u juru l-qawwa u l-qagħda ministerjali tagħhom ukoll billi dejjem aktar isibu posthom fil-presbiterju b’mod aktar konvint u responsabbli, u għalhekk jidħlu b’mod aktar konvint fix-xirka u r-responsabbiltajiet flimkien ma’ ħuthom is-saċerdoti l-oħra.

Wieħed jista’ jifhem li xi kultant saċerdot għadu kemm ħareġ mis-Semin-arju, quddiem mumenti ġodda ta’ studju w ta’ laqgħat, iħoss li ħa “biżżejjed u żżejjed”, iżda trid tiġi mwarrba għal kollox bħala qarrieqa u perikoluża l-fehma li l-formazzjoni saċerdotali tintemm mal-ħruġ mis-Seminarju.
Is-saċerdoti żgħażagħ, huma u jieħdu sehem fil-laqgħat ta’ formazzjoni permanenti, jistgħu jgħinu lil xulxin bi bdil ta’ esperjenzi u b’riflessjonijiet dwar kif juru bil-fatti dak l-ideal saċerdotali jew ministerjali li għamlu tagħhom tul is-snin fis-Semin-arju. Fl-istess ħin is-sehem attiv tagħhom fil-laqgħat formattivi tal-presbiterju jista’ jkun ta’ eżempju u jħajjar lis-saċerdoti l-oħra li huma akbar minnhom fil-għomor, għax b’hekk juru mħabbithom għall-presbiterju u għall-ħeġġa tagħhom favur il-Knisja partikulari proprja, li teħtieġ saċerdoti formati tajjeb.
Biex is-saċerdoti żgħażagħ f’din l-ewwel fażi ta’ ħajjithom u tal-ministeru tagħhom, ikollhom min ikun imsieħeb magħhom, jaqbel, anzi llum hu meħtieġ, li jkun hemm struttura adatta ta’ għajnuna għalihom, magħmula minn mexxejja w għall-iema adatti, fejn dawn is-saċerdoti żgħażagħ ikunu jistgħu isibu, b’mod organiku w kontinwattiv, dik l-għajnuna li jeħtieġu biex il-qagħda saċerdotali tagħhom ikollu bidu tajjeb. F’laqgħat, f’kull ċertu żmien, twal biżżejjed, u ta’ spiss, kemm jista’ jkun magħmulin f’ambjent komunitaju, residenzjali, is-saċerdoti żgħażagħ ikunu żgurati li se jkollhom mumenti prezzjużi ta’ mistrieħ, ta’ talb, ta’ riflessjoni, u ta’ bdil ta’ fehmiet bejn l-aħwa. B’dan il-mod ikun eħfef għalihom, sa mill-bidu, jagħtu sura evanġelika meqjusa lill-ħajja saċerdotali tagħhom. U jekk kull Knisja partikulari waħedha ma tistax tagħti dan is-servizz lis-saċerdoti żgħażagħ tagħna, ikun jaqbel li l-Knejjes partikulari ġirien ta’ xulxin jgħaqqdu flimkien ir-riżorsi tagħhom u jfasslu programmi adatti.
77. Il-formazzjoni permanenti hi dmir ukoll tal-presbiteri mhux aktar żgħażagħ, għax huma ħafna l-perikoli li jista’ jkollhom, proprju minħabba l-età tagħhom, perikoli bħala attiviżmu esaġerat jew rutina fil-qadi tal-ministeru tagħhom. Għalhekk jiġri li s-saċerdot tiġih it-tentazzjoni li jafda fih innifsu, bħallikieku l-esperjenza personali tiegħu, li ġiet ippruvata sewwa, m’għandhiex aktar bżonn ta’ xejn u ta’ ħadd. Spiss saċerdot adult ibati minn ċerta għeja fir-ruħ li hi perikoluża ħafna, u din tkun sinjal li qata’ qalbu u rrassenja ruħu quddiem id-diffikultajiet li sab u n-nuqqas ta’ suċċess fil-ħidma tiegħu. It-tweġiba għal din il-qagħda tagħtiha l-formazzjoni permanenti, reviżjoni dejjem sejra u meqjusa tiegħu innifsu u ta’ għemilu kollu, tfittix dejjem sejjer ta’ raġunijiet u ta’ mezzi għall-qadi tal-missjoni tiegħu: hu b’dan il-mod li s-saċerdot jishar fuqu nnifsu, lest jilqa’ t-talbiet dejjem ġodda u li qatt ma jonqsu għas-salvazzjoni li jaslulu, min għand in-nies, għax hu “il-bniedem ta’Alla”.
Il-formazzjoni permanenti għandha tinteressa wkoll lis-saċerdoti li minħabba t-tul ta’ għomorhom huma meqjusin bħala anzjani u li f’xi Knejjes, huma l-kotra l-kbira tal-presbiterju. Dan għandu jurihom ħajr għas-servizz fidil li taw lil Kristu u lill-Knisja jurihom ukoll solidarjetà bil-fatti mal-kundizzjoni tagħhom. Għal dawn is-saċerdoti l-formazzjoni permanenti, aktar minn impenji ta’ studju, aġġornament u edukazzjoni kulturali, titlob minnhom dik il-ħidma hienja w rassikuranti li għadhom jistgħu jagħtu fi ħdan il-presbiterju: mhux biss billi jkomplu jagħtu servizz pastorali, għalkemm f’suriet oħra, imma wkoll, minħabba l-esperjenzi tagħhom ta’ ħajja u ta’ appostolat, jistgħu huma stess ikunu għalliema mill-aħjar għall-formazzjoni tas-saċerdoti.
Dawk is-saċerdoti wkoll, li minħabba l-għejja u l-mard jinsabu f’qagħda ta’ dgħufija fiżika w għeja morali, jistgħu jiksbu għajnuna mill-formazzjoni permanenti li tqanqalhom biex ikomplu b’hena u qawwa l-qadi tagħhom fil-Knisjau ma jinqatgħux la mill-komunità u lanqas mill-presbiterju; iżda għandhom jillimitaw ruħhom għal dak l-għemil pastorali w għal dik l-ispiritwalità pastorali li jgħinuhom jgħożżu r-raġunijiet u l-hena tas-saċerdozju tagħhom. Il-formazzjoni permanenti b’mod partikulari tgħinhom iżommu ħajja fihom il-konvinzjoni li spiss nisslu fil-fidili, il-konvinzjoni li għadhom membri attivi fil-bini tal-Knisja, ukoll u l-aktar minħabba r-rabta tagħhom ma’ Kristu qiegħed ibati, u ma’ tant aħwa rġiel u nisa li fil-Knisja huma msejħin ħa jissieħbu fil-passjoni tal-Mulej u hekk qegħdin jgħixu mill-ġdid l-esperjenza spiritwali ta’ San Pawl li kien jgħid: “Jien issa nifraħ bit-tbatijiet tiegħi minħabba fikom, għax bikom jien ntemm f’ġismi dak li jonqos mit-tbatijiet ta’ Kristu għall-ġisem tiegħu li hu l-Knisja” (Kol 1,24)

Dawk responsabbli tal-formazzjoni permanenti

78. Il-qagħda li fiha spiss u f’ħafna postijiet qiegħed illum il-ministeru saċerdotali ma tantx jgħin biex ikun hemm impenn serju ta’ formazzjoni: qegħdin jiżdiedu l-impenji u s-servizzi, saret komplessa ħafna l-ħajja tan-nies, u b’mod partikulari l-ħajja tal-komunitajiet insara: l-attiviżmu u l-qtigħ il-qalb ta’ ħafna oqsma tas-soċjetà tal-lum spiss lis-saċerdot ma jħallulux iż-żmien u s-saħħa li jeħtieġ biex “jgħasses fuqu nnifsu” (1 Tim 4,16). Dan kollu għandu jżid ir-responsabbiltajiet ta’kulħadd biex jingħelbu d-diffikultajiet li hemm, anzi biex dawn id-diffikultajiet ikunu sfida ħa titfas-sal u sseħħ formazzjoni permanenti li b’mod xieraq twieġeb għall-kobor tad-don ta’Alla u għas-serjetà ta’ kull ma qiegħed jitlob u jistenna ż-żmien tal-lum.
Ir-responsabbli tal-formazzjoni permanenti tas-saċerdot rridu nfittxuhom fil-Knisja “xirka”, jiġifieri fil-Knisja partikulari kollha kemm hi taħt it-tmexxija tal-Isqof għandha d-dmir li tqajjem u tieħu ħsieb b’kull mezz il-formazzjoni permanenti tas-saċerdoti. Is-saċerdoti m’humiex għalihom infushom, imma huma għall-Poplu ta’Alla: għalhekk il-formazzjoni permanenti, waqt li tiżgura l-formazzjoni umana spiritwali, intellettwali u pastorali tas-saċerdoti, tkun ta’ ġid għall-Poplu ta’Alla. Fl-aħħar mill-aħħar, it-tħaddim stess tal-ministeru pastorali jwassal għall-bdil dejjem sejjer, bdil li jagħti frott, bdil bejn il-ħajja ta’ fidi tas-saċerdot u l-ħajja ta’ fidi tal-insara. Proprju l-qsim fil-ħajja bejn is-saċerdoti u l-komunità, jekk jintuża u jsir bil-għaqal, għandu jagħti kontribut fondamentali għall-formazzjoni permanenti, li m’hijiex fl-aħħar mill-aħħar xi episodju jew xi inizjattiva għaliha waħedha, imma tħaddan u tidħol fil-ministeru u fil-ħajja kollha tas-saċerdot.
Dan għaliex l-esperjenza nisranija ta’ nies sempliċi w umli, il-ħeġġa spiritwali ta’ nies innamrati minn Alla, l-applikazzjoni kuraġġuża tal-fidi għall-ħajja ta’ kuljum magħmula min-nies impenjati f’ħafna responsabbiltajiet soċjali w ċivili, jiġu milqugħin mis-saċerdot li, huwa u jdawwalhom bil-ministeru saċerdotali tiegħu, jikseb minnhom ikel spiritwali tassew għażiż. Id-dubbji, il-kriżijiet, in-nuqqasijiet f’tant qagħdiet personali w soċjali, it-tentazzjoni ta’ ċaħda u ta’ disperazzjoni f’mumenti ta’ tbatija kbira, ta’mard, ta’mewt, f’kelma waħda fiċ-ċirkostanzi diffiċli kollha li l-bnedmin isibu fil-mixi tagħhom tal-fidi, dawn kollha s-saċerdot ukoll jgħixhom fraternament u jbatihom sinċerament f’qalbu, huwa u jfittex xi tweġiba se jagħti lill-oħrajn isibu ruħu kontinwament imħeġġeġ biex isib tweġiba għalihom għalih innifsu.
B’hekk il-Poplu kollu ta’ Alla, fil-membri kollha tiegħu, jista’ u għandu jagħti għajnuna li tiswa ħafna lill-formazzjoni permanenti tas-saċerdoti tiegħu. Minħabba dan, il-Poplu ta’ Alla lis-saċerdoti għandu jħallilhom żmien ta’ studju u ta’ talb, jitlobhom dak li għalih bagħathom Ġesù Kristu u mhux affarijiet oħra, jikkollabora magħhom fl-oqsma kollha tal-missjoni pastorali, speċjalment f’dawk li għandhom x’jaqsmu mal-progress tal-bniedem u s-servizz tal-imħabba; min-naħa tal-Poplu ta’ Alla għandu jkun hemm relazzjonijiet mill-aħjar u bil-qalb mas-saċerdoti, u jgħinuhom biex jifhmu li m’humiex hemm bħala “sidien tal-fidi” imma “kollaboraturi hienja” mal-fidili kollha: mhux biex “iġiegħeluhom jemmnu bil-fors”, imma biex jaħdmu flimkien għall-hena tal-fidili kollha (ara 2 Kor 1,24).
Ir-responsabbiltà tal-Knisja dwar il-formazzjoni tas-saċerdoti turi ruħha bil-fatti u tidher x’inhi mill-membri kollha tagħha, ibda mill-istess saċerdoti.

79. F’ċertu sens hu proprju s-saċerdot, kull saċerdot, dak l-ewwel wieħed responsabbli fil-Knisja tal-formazzjoni permanenti: fil-fatt kull saċerdot hu fid-dmir, dmir li għandu l-għeruq tiegħu fis-Sagrament tal-Ordni Sagri, li jkun fidil għad-don ta’ Alla u għad-dinamiżmu tal-konverżjoni kull jum li toħroġ minnu. Ir-regolamenti u n-normi maħruġin mill-awtoritajiet tal-Knisja dwar dan, u l-eżempju tas-saċerdoti l-oħra m’humiex biżżejjed biex iħajru għall-formazzjoni permanenti, jekk saċerdot mhux personalment konvint mill-ħtieġa tagħha u ma jridx jara s-siwi tal-okkażjoni, iż-żmien u s-sura tal-formazzjoni. Il-formazzjoni permanenti iżżomm fis-saċerdot iż-“żgħożija” tal-ispirtu, li ħadd ma jista’ jimponi minn barra fuq is-saċerdot, imma kull saċerdot irid isibha kontinwament fih innifsu. Dak biss li jżomm ħajja fih ix-xewqa li jitgħallem u jikber għandu fih iż-“żgħożija”.
Fl-aħħarnett il-formazzjoni permanenti hi responsabbiltà tal-Isqof flimkien mal-presbiterju. Ir-responsabbiltà tal-Isqof tiġi mill-fatt li s-saċerdoti jirċievu minn għandu s-saċerdozju tagħhom u jaqsmu miegħu il-ħerqa pastorali għall-Poplu t’Alla. Hu responsabbli għal dik il-formazzjoni permanenti li trid twassal biex is-saċerdoti kollha tiegħu ikunu b’qalbhom kollha fidili għad-don u l-ministeru li ngħata lilhom, l-istess kif iridhom il-Poplu t’Alla u għandu “dritt” li jkunulu hekk. Din ir-responsabbiltà twassal biex l-Isqof, flimkien mal-presbiterju, ifassal proġett u jħejji programmi tajbin biex juru li l-formazzjoni permanenti m’hijiex xi ħaġa ta’ mument, episodju, imma proposta sistematika ta’ għadd ta’ suġġetti li tiżviluppa ruħha pass pass b’metodi preċiżi. L-Isqof jgħix ir-responsab-biltà tiegħu mhux biss billi jassigura lill-presbiterju tiegħu li se jkun hemm post u żmien għall-formazzjoni permanenti, imma għandu jkun ukoll preżenti għaliha personalment u jieħu sehem b’mod konvint u bil-qalb. Spiss ikun jaqbel, meta ma jkunx ukoll meħtieġ, li l-Isqfijiet ta’ djoċesijiet ġirien jew ta’ xi reġjun li jgħaqqdu flimkien il-forzi tagħhom biex joffru inizjattivi aħjar u li jħajru aktar għall-formazzjoni permanenti, bħalma huma l-korsijiet ta’ aġġornament bibliku, teoloġiku w pastorali, il-ġimgħat residenzjali, ċikli ta’ konferenzi, mumenti ta’ riflessjoni u ta’ stħarriġ dwar il-mixja pastorali tal-presbiterju w tal-komunità ekkleżjali. L-Isqof jaqdi r-responsabbiltajiet tiegħu billi jħajjar għall-kontribut li jistgħu jagħtu l-fakul-tajiet u l-istituti teoloġiċi u pastorali, is-Seminarji, l-organizzazzjonijiet u l-federaz-zjonijiet li jgħaqqdu flimkien nies - saċerdoti, reliġjużi, lajċi - li huma impenjati fil-formazzjoni saċerdotali.
Fi ħdan il-Knisja partikulari hemm post importanti ħafna li hu riservat għall-familji: lejhom, bħala “knejjes fid-dar” iħarsu bil-fatti l-komunitajiet ekkles-jali, mogħtijin il-ħajja u mmexxija mis-saċerdoti. Importanti hu s-sehem tal-familja li minnha ħareġ is-saċerdot. Din, f’għaqda u xirka tal-fehmiet, tista’ toffri lill-missjoni ta’ binha l-kontribut proprju w speċifiku tagħha, kontribut li hu importanti ħafna. Hija u twassal għat-tmiem tiegħu l-pjan provvidenzjali t’Alla li riedha benniena ta’ vokazzjoni w għajnuna liema bħalha w indispensabbli għall-kobor u l-iżvilupp tal-vokazzjoni, il-familja tas-saċerdot, b’rispett sħiħ għal binha li għażel li jagħti lilu nnifsu kollu kemm hu lil Alla w lil għajru, għandha tibqa’ dejjem xhieda fidila tal-missjoni ta’ binha u tqawwilu qalbu fiha, tissieħeb miegħu u tgħinu bir-rispett kollu u b’dedikazzjoni sħiħa.
Żmien, sura u mezzi tal-formazzjoni permanenti
80. Jekk kull żmien hu “ż-żmien it-tajjeb” (ara 2 Kor 6,2) li fih l-Ispirtu s-Santu jmexxi s-saċerdot biex jikber direttament fit-talb, fl-istudju u fl-għarfien tar-responsabbiltajiet pastorali, hemm żminijiet “privileġġjati” ukoll jekk dawn ikunu żminijiet komuni għal kulħadd u mħejjija minn qabel.
Hawn ta’ min jiftakar l-ewwelnett fil-laqgħa tal-Isqof mal-presbiterju tiegħu, kemm jekk dawn il-laqgħat huma liturġiċi (bħalma hi b’mod partikulari l-konċe-lebrazzjoni fil-Quddiesa tal-Griżma nhar Ħamis ix-Xirka), u kemm jekk huma pastorali w kulturali, jiġifieri dwar stħarriġ tal-ħidma pastorali jew dwar studju ta’ problemi teoloġiċi determinati.

Hemm imbagħad il-laqgħat ta’spiritwalità saċerdotali, bħalma huma l-eżerċizzi spiritwali, il-ġranet tal-irtiri u ta’spiritwalità u l-bqija. Huma okkażjonijiet għall-kobor spiritwali w pastorali, għal talb aktar fit-tul u fil-kwiet, mumenti li fihom wieħed jerġa’ lura biex jara x’kienu l-għeruq tiegħu bħala saċerdot biex jikseb tiġdid f’dak li qiegħed imexxih fil-fedeltà u fil-ħeġġa pastorali tiegħu.
Importanti ħafna wkoll huma l-laqgħat ta’ studju u ta’ riflessjoni flimkien: dawn jgħinu biex il-kultura tas-saċerdot ma tiftaqarx u biex is-saċerdot ma jintrabatx ma’ xi għaqda ta’ kumdità wkoll fil-ħidma pastorali tiegħu, frott ta’ għejja mentali; dawn il-laqgħat iwasslu għal sintesi aktar matura tal-elementi kollha tal-ħajja spiritwali, kulturali w appostolika; jiftħu moħħ u qalb is-saċerdot biex jagħraf jilqa’ l-isfidi tal-istorja u s-sejħat ġodda li l-Ispirtu jagħmel lill-Knisja.

Kbira hi l-għajnuna u ħafna huma l-mezzi li bihom wieħed jista’ jinqeda biex il-formazzjoni permanenti ssir esperjenza għażiża fil-ħajja tas-saċerdoti. Nistgħu nsemmu l-ħafna suriet ta’ ħajja flimkien tas-saċerdoti, li dejjem insibuhom, għal-kemm f’modi u f’intensità li varjaw matul iż-żminijiet, fl-istorja tal-Knisja. “Illum ma jistax ikun li wieħed ma jirrakomandahomx, l-aktar fost dawk li jgħixu jew huma impenjati pastralment fl-istess post. Barra li jkunu ta’ għajnuna għall-ħajja u l-ħidma tal-appostolat, din il-ħajja flimkien tas-saċerdoti hi għal kulħadd, saċerdoti u lajċi, eżempju jiddi ta’ mħabba u ta’ għaqda”.230 

Għajnuna tista’ tingħata mill-assoċjazzjonijiet saċerdotali, b’mod partikulari mill-istituti saċerdotali sekulari - li għandhom bħala nota karatteristika tagħhom il-fatt li huma assoċjazzjonijiet djoċesani - bihom is-saċerdoti jingħaqdu b’rabta aqwa mal-Isqof u jkunu “f’qagħda ta’ konsagrazzjoni li fiha s-saċerdot permezz tal-voti jew ta’ rabtiet imqaddsa oħra jikkonsagraw ruħhom biex jinkarnaw f’ħajjithom il-kunsilli evanġeliċi”231. Dawn is-suriet ta’ fraternità saċerdotali approvati mill-Knisja jiswew ħafna mhux biss għall-ħajja spiritwali, imma wkoll għall-ħajja appostolika u pastorali.

Id-direzzjoni spiritwali ukoll tgħin mhux ftit il-formazzjoni permanenti tas-saċerdoti. Hi mezz klassiku, li xejn ma tilef mis-siwi tiegħu, mhux biss biex jiżgura formazzjoni spiritwali, imma wkoll biex iġib 'il quddiem u jżomm dejjem ħajja l-fedeltà u l-ġenerożità tas-saċerdot huwa u jaqdi l-ministeru tiegħu. Dan kiteb il-Papa Pawlu VI: “Id-direzzjoni spiritwali għandha ħidma mill-isbaħ u nistgħu ngħidu li ma tistax tgħaddi mingħajr l-edukazzjoni morali u spiritwali taż-żagħżugħ li jrid jagħraf u jħaddan bil-lealtà kollha l-vokazzjoni, tkun liema tkun, ta’ ħajtu; tibqa’ importanti u ta’ ġid għal kull żmien tal-ħajja meta, mid-dawl u l-imħabba ta’ parir qaddis u għaqli, jintalab ġudizzju dwar intenzjonijiet tajba u ta’ faraġ fil-qadi bil-qalb tad-dmirijiet. Hi mezz pedagoġiku fin ħafna li jitlob responsabbiltajiet kbar minn min jagħti direzzjoni spiritwali, u għemil spiritwali ta’ umiltà u fiduċja minn min lilu tingħata”232.

GĦELUQ
82. “Nagħtikom ragħajja skont qalbi” (Ġer 3,15).
Illum ukoll din il-wegħda ta’ Alla hi ħajja u qiegħda taħdem fil-Knisja: tħoss f’kull żmien li għandha x-xorti tisma’ dan il-kliem profetiku, tarah iseħħ kuljum f’tant postijiet fid-dinja, jew aħjar, f’tant qlub tal-bnedmin, u l-aktar ta’ żgħażagħ. U l-Knisja quddiem il-ħtiġiet kbar w urġenti tagħha u tad-dinja, tixtieq li fuq l-għatba tat-tielet elf sena, din il-wegħda sseħħ b’mod ġdid, aktar wiesgħa, qawwi, effikaċi, kważi tiswib straordinarju tal-Ispirtu tal-Għid il-Ħamsin.

Il-wegħda tal-Mulej f’qalb il-Knisja tqanqal għat-talb, għat-talb ħerqan mimli b’fiduċja fl-imħabba tal-Missier li, kif bagħat lil Ibnu Ġesù, ir-Ragħaj it-tajjeb, kif bagħat l-Appostli, kif bagħat is-suċċessuri tagħhom u għadd bla qjies ta’ saċerdoti, hekk ikompli juri lill-bnedmin ta’ llum il-fedeltà u t-tjieba tiegħu. U l-Knisja hi lesta biex twieġeb għal din il-grazzja. Tħoss id-don ta’ Alla jitlob tweġiba ġeneruża minn kul-ħadd: il-Poplu t’Alla kollu kemm hu, mingħajr qatt ma jgħejja, għandu jitlob u jaħdem għall-vokazzjonijiet saċerdotali: il-kandidati għas-saċerdozju għandhom iħejju ruħhom bis-serjetà kollha ħa jilqgħu u jgħixu d-don t’Alla huma u jħossu li l-Knisja u d-dinja jeħtiġuhom; għandhom jinnamraw minn Kristu ir-Ragħaj it-tajjeb, isawwru qalbhom fuq tiegħu, ikunu lesti joħorġu fit-triqat tad-dinja bħala xbieha tiegħu biex ixandru lil kulħadd 'il Kristu, it-Triq, il-Verità, il-Ħajja.

Nagħmel appell speċjali lil familji: ħa jkunu l-ġenituri, u l-aktar l-ommijiet, ġenerużi u jagħtu 'l uliedhom lill-Mulej, li qiegħed isejħilhom għas-saċerdozju, u jik-kolaboraw miegħu fil-ferħ fil-mixi vokazzjonali ta’ wliedhom, żguri li b’dan il-mod qegħdin ikattru u jsaħħu dejjem aktar il-frott nisrani u ekkleżjali, u jistgħu b’xi mod iħossu l-hena tal-Omm Verġni Marija: “Imbierka inti fost in-nisa u mbierek il-frott tal-pġuf tiegħek” (Lq 1,42). U liż-żgħażagħ tal-lum ngħidilhom: “Ilqgħu bil-ħlewwa leħen l-Ispirtu, ħallu jinstemgħu fil-fond ta’ qalbkom it-tamiket kbar tal-Knisja u tal-familja kollha tal-bnedmin, tibżgħux tiftħu l-ispirtu tagħkom għas-sejħa ta’ Kristu l-Mulej, ħossu fuqkom il-ħarsa ta’ mħabba ta’ Ġesù u wieġbu b’entużjażmu għas-sejħa ta’ mixi radikali warajh. Il-Knisja twieġeb għall-grazzja permezz tal-impenn li għalih jidħlu s-saċerdoti biex isseħħ il-formazzjoni permanenti tagħhom mitluba mid-dinjità u r-res-ponsabbiltà mogħtija lilhom mis-sagrament tal-Ordni Sagri. Is-saċerdoti kollha huma msejħin biex jagħarfu l-urġenza speċjali tal-formazzjoni tagħhom fis-siegħa tal-lum; l-evanġelizzazzjoni ġdida teħtieġ evanġelizzaturi ġodda, u dawn huma s-saċerdoti li jimpenjaw ruħhom li jgħixu s-saċerdozju tagħhom bħala mixja speċifika lejn il-qdusija.

Il-wegħda ta’ Alla lill-Knisja ma kinitx li jiżguraha li jkollha ragħajja, ikunu xi jkunu, imma ragħajja “skont qalbu”. Il-“qalb” ta’ Alla dehritilna fil-milja kollha tagħha fil-qalb ta’ Kristu, ir-Ragħaj it-Tajjeb. Il-qalb ta’ Kristu llum ukoll għadha titħassar il-folol u għadha tagħtihom il-ħobż tal-verità, il-ħobż tal-imħabba u tal-ħajja (ara Mk 6,30s), u trid li9 tħabbat ukoll fil-qlub tal-oħrajn…fil-qlub tas-saċerdoti…”Agħtuhom intom x’jieklu” (Mk 6,37). In -nies ma jridux jibqgħu aktar anonimi, iridu joħorġu minn qagħda ta’ biża’, iridu jkunu magħrufin u msejħin b’isimhom, iridu jimxu żguri mill-mogħdijiet tal-ħajja, jerġgħu isibuha jekk tilfuha, iħobbuha, iridu s-salvazzjoni bħala l-ogħla don ta’ Alla: hu proprju dan li jagħmel Ġesù ir-Ragħaj it-tajjeb, u s-saċerdoti flimkien miegħu.
U issa fi tmiem din l-eżortazzjoni nagħti ħarsa lejn il-kotra ta’ aspiranti għas-saċerdozju, ta’ seminaristi, ta’ saċerdoti li, fil-postijiet kollha tad-dinja, f’sitwaz-zjonijiet diffiċli wkoll u xi kultant drammatiċi, imma dejjem fi tħabrik ferħan ħa jkunu fidili lejn il-Mulej u fil-qadi dejjem sejjer tal-merħla tiegħu, kull jum qegħdin joffru ħajjithom ħa jikbru l-fidi, it-tama u l-imħabba fi qlub u fil-ġrajja tal-irġiel u tan-nisa ta’ żminijietna.

Intom, għeżież saċerdoti, dan tagħmluh għaliex il-Mulej innifsu, bil-qawwa tal-Ispirtu s-Santu, sejħilkom biex fil-ġarar tal-fuħħar tal-ħajja sempliċi tagħkom, turu t-teżor ta’ siwi bla qjies tal-imħabba tar-Ragħaj it-Tajjeb.
F’għaqda mal-Isqfijiet tas-Sinodu u f’isem l-Isqfijiet kollha tad-dinja u tal-komunità ekkeżjali kollha irrid infisser il-ħajr kollu tiegħi li jistħoqqilhom għall-fedeltà u 
għas-servizz tagħkom233. U waqt li nixtieq lis-saċerdoti kollha l-grazzja għat-tiġdid kull jum tad-don ta’ Alla li rċevejtu bit-tqegħid tal-idejn (ara 2 Tim 1,6), u jħossu l-faraġ tal-ħbiberija kbira li torbothom ma’ Ġesù u ma’ xulxin, iġarrbu l-ferħ huma u jaraw tikber il-merħla tal-Mulej u dejjem aktar tikber fihom l-imħabba għalih u għal kull bniedem, żguri li Dak li beda din l-opra tajba fihom iwassalha għat-tmiem tagħha fil-jum ta’ Kristu Ġesù (ara Fil 1,6); ma’ kull saċerdot u mas-saċerdoti kollha nagħmel talba lil Marija, Omm u edukatriċi tas-saċerdozju tagħna.

Kull aspett tal-formazzjoni tagħna nistgħu nirreferuh lill-Madonna bħala bniedma li aktar minn ħaddieħor wieġbet għas-sejħa ta’ Alla u saret qaddejja u dixxiplu tal-Kelma tant li waslet biex tnissel f’qalbha u f’ġufha l-Verb li sar bniedem bħalna biex tagħtih lill-bnedmin kollha, hi li ġiet imsejħa biex trabbi s-saċerdot waħdieni u għal dejjem, li kien ta’ qalb ħelwa w umli għall-awtorità tagħha ta’ omm. Bl-eżempju u l-interċessjoni tagħha, il-Verġni Mqaddsa tkompli tishar fuq il-progess tal-vokazzjonijiet u tal-ħajja saċerdotali fil-Knisja.
Għalhekk, aħna s-saċerdoti, aħna msejħin biex nikbru f’devozzjoni soda u kollha mħabba għall-Verġni Marija billi nagħtu xhieda tagħha, billi nkunu nixbħuha fil-virtijiet tagħha u b’talb ta’ spiss.

O Marija,

Omm Ġesù Kristu u Omm is-saċerdoti

ilqa’ dan it-titolu li qegħdin nagħtuk

biex niċċelebraw il-maternità tiegħek

u nikkontemplaw miegħek is-Saċerdozju

ta’ Ibnek u ta’wliedek.

Qaddisa Omm Alla.

Omm Kristu,

lill-Messija saċerdot tajtu l-ġisem ta’ bniedem, 

bil-qawwa tal-Ispirtu s-Santu,

għas-salvazzjoni tal-foqra u ta’ dawk qalbhom sogħbiena:

ħares f’qalbek u fil-Knisja lis-saċerdoti,

o Omm il-Feddej.

Omm il-fidi,

int wassalt fit-tempju lill-Bin il-bniedem

u hekk seħħu l-wegħdiet magħmulin lil missirijietna:

agħti lill-Missier għall-glorja tiegħu 

is-saċerdoti ta’ Ibnek,
o Arka tal-Patt il-Ġdid.

Omm il-Knisja,

fost id-dixxipli fiċ-Ċenaklu tlabt l-Ispirtu

għall-Poplu ġdid u ragħajja tiegħu:

aqla’ għall-ordni tal-presbiteri

l-milja tad-doni,

o Sultana tal-Appostli.

Omm Ġesù Kristu,

kont miegħu fil-bidu ta’ ħajtu

u tal-missjoni tiegħu;

fittixt l-Imgħallem fost il-folla,

waqaft miegħu merfugħ 'il fuq mill-art,
hujwa u jtemm is-sagrifiċċju waħdieni w għal dejjem,

u kellek ħdejk lil Ġwanni, ibnek:

ilqa’ mill-bidu l-imsejħin, 

ħarishom huma w jikbru,

kun ma’ wliedek

tul il-ħajja u l-ministeru tagħhom,

Omm is-saċerdoti,
Amen.

Minn Ruma, minn ħdejn San Pietru nhar il-25 ta’ Marzu, solennità tat-tħabbira tal-Mulej, tas-sena 1992, l-erbatax-il sena tal-Pontifikat.

